
კეთილი უწყება პატმოსიდან
დაახლოებით ორი ათასი წლის წინ სახარების დაუცხრომელი ქადაგების გამო იოანე მოციქული ეგეოსის ზღვაში არსებულ მცირე კლდოვან კუნძულზე გადაასახლეს. მოხუცებულმა მოციქულმა აქ გადაიტანა რომის პატიმრობის მთელი სიმძიმე. ერთ-ერთ შაბათ დღეს მას გამოეცხადა იესო ქრისტე, რათა თავისი ერთგული მსახური გაემხნევებინა მის ტანჯვებში. რამდენიმე ხილვაში იესომ უჩვენა იოანეს ეკლესიის ისტორიის პანორამული მიმოხილვა და მომავალი განცდები ღვთის ერისა, რომელიც ელის თავისი უფლის დაბრუნებას.
ის, რაც იხილა იოანემ, ჩაწერა გრაგნილში და დაასათაურა როგორც “გამოცხადება იესო ქრისტესი” (გამოცხ. 1:1). მის მიერ დაწერილი წიგნი ასახავს იესოს საქმეებს ზეცასა და დედამიწაზე ქრისტეს ამაღლების მომენტიდან, მისი მოსვლის დროსა და  შემდგომ პერიოდში. წიგნის მიზანია დაარწმუნოს სხვადასხვა საუკუნეში მცხოვრები ქრისტიანები იმაში, რომ ქრისტე მათთან არის, და გაამხნევოს ისინი ყოველდღიური ცხოვრებისეული განსაცდელების დროს ამ ზნედაცემულ წუთისოფელში, რომელიც დიად ბრძოლაშია ჩაბმული. 
ამ კვარტლის განმავლობაში ჩვენ შევისწავლით გამოცხადების წიგნს. სახელმძღვანელოს მოცულობა საშუალებას არ გვაძლევს მივყვეთ ტექსტის დაწვრილებით ანალიზს, ამიტომ ყურადღებას გავამახვილებთ წიგნის მთავარ ნაწილებსა და თემებზე. ჩვენი მიზანია გავეცნოთ წიგნის საკვანძო საკითხებს და უნდა გავაცნობიეროთ, რომ იგი მართლაც გვიცხადებს იესო ქრისტეს, მის ცხოვრებას, სიკვდილს, აღდგომასა და მღვდელმთავრის მსახურებას თავისი ხალხის გულისთვის.
გამოკვლევა დაეფუძნება შემდეგ მოსაზრებებს:
გამოცხადების წიგნის გამოკვლევა ეფუძნება წმიდა წერილის ღვთივსულიერების ბიბლიურ კონცეფციას. თუმცა წიგნის უწყება ღვთისგან მომდინარეობს, მაგრამ მას წერდა ადამიანი. თუკი ჩავწვდებით წიგნის ენასა და სახეებს, რომლებიც აღებულია ღვთის ერის ძველი აღთქმის ისტორიიდან, გავიგებთ, თუ რა სახით ცდილობდა იოანე გადმოეცა ეს უწყება.
როგორც გამოცხადების წიგნის, ასევე დანიელის წიგნის წინასწარმეტყველებების საგულდაგულო შესწავლა გვიჩვენებს, რომ მათი განმარტების ისტორიული მეთოდი უზრუნველყოფს წინასწარმეტყველების ახსნის სწორ გაგებას, რადგან წინასწარმეტყველება წინასწარმეტყველის დროიდან მოყოლებული და წუთისოფლის აღსასრულით დამთავრებული წინასწარ ჭვრეტს ისტორიის მსვლელობას. ეს მეთოდი მოწმობს იმაზე, რომ აუცილებელია გავაკეთოთ ყოველივე შესაძლებელი, რათა წინასწარმეტყველების მნიშვნელობა გავიგოთ თავად ტექსტიდან და არ ჩავდოთ წინასწარმეტყველებაში გარკვეული მნიშვნელობა მუხლის არასწორი განმარტების მეშვეობით. 
გამოცხადების ორგანიზაციულ სტრუქტურას დიდი მნიშვნელობა აქვს მისი წინასწარმეტყველების სწორი გამოყენებისთვის. წიგნის ანალიზი დაეფუძნება წიგნის ოთხნაწილიან სტრუქტურას:
გამოცხ. 1:1-3:22 მოგვითხრობს იოანეს დღეებში კონკრეტულად არსებული ეკლესიების მდგომარეობის შესახებ, რათა წინასწარმეტყველურად მიუთითოს ეკლესიის მდგომარეობაზე ისტორიის სხვადასხვა პერიოდში.
გამოცხ. 4:1-11:19 იმეორებს ეკლესიის ისტორიას. აპოკალიფსური სიმბოლოების გამოყენების წყალობით მოვლენები სულ უფრო დაწვრილებით არის ასახული.
გამოცხ. 12:1-14:20 წარმოადგენს წიგნის თემატურ ცენტრს, რომელიც მოიცავს დიადი ბრძოლის ისტორიას იესოს დედამიწაზე მსახურების წინმსწრები დროდან მოყოლებული მისი მეორედ მოსვლით დამთავრებული. 
გამოცხ. 15:1-22:21 ყურადღება მახვილდება მხოლოდ და მხოლოდ ბოლო დროის მოვლენებზე. 
გამოცხადების წიგნის წინასწარმეტყველებების სერიოზული განმარტება ქრისტეცენტრული უნდა იყოს. მთელი წიგნი დაიწერა ქრისტეს თვალსაზრისით და მხოლოდ მასში პოვებს გამოცხადების სიმბოლოები და სახეები საბოლოო აზრსა და მნიშვნელობას. 
გამოცხადების წიგნი კურთხევებს პირდება მათ, ვინც კითხულობს ან უსმენს მის სიტყვას, და ასევე ღებულობს მის დარიგებებსა და მისდევს მათ. “გამოცხადების წიგნი იწყება შეგონებით, რომ გააცნობიერონ მასში არსებული დარიგებები. “ნეტარია წამკითხველი და მომსმენი ამ საწინასწარმეტყველო სიტყვისა და მასში დაწერილის შემნახველი, რადგან ახლოა ჟამი” (გამოცხ. 1:3). როდესაც ჩვენ როგორც ხალხი გავიგებთ, თუ რას ნიშნავს ეს წიგნი კონკრეტულად ჩვენთვის, ჩვენს შორის უდიდესი გამოღვიძება მოხდება. ჩვენ არ გვესმის სრულად იმ გაკვეთილების, რომლებსაც ეს წიგნი შეიცავს, თუმცა დარიგება მოგვეცა, რომ გამოვიკვლიოთ და შევისწავლოთ იგი” (ე. უაითი. მოწმობანი მქადაგებლებისთვის, გვ. 113). გამოცხადების გამოკვლევისას ჩვენ შევძლებთ აღმოვაჩინოთ ის, რაც აუცილებელია მოვისმინოთ და მივიღოთ ჩვენი უფლის იესო ქრისტეს მეორედ მოსვლის მოლოდინში.
რანკო სტეფანოვიჩი, ფილოსოფიის დოქტორი, ახალაღთქმისეული გამოკვლევების პროფესორი ენდრიუსის უნივერსიტეტის მეშვიდე დღის ადვენტისტთა საღვთისმეტყველო სემინარიაში, სპეციალიზდება გამოცხადების წიგნის შესწავლაზე.
გაკვეთილი 1




29 დეკემბერი - 4 იანვარი
სახარება პატმოსიდან
გამოსაკვლევად შემოთავაზებული ბიბლიური მუხლები: გამოცხ. 1:1-8; იოან. 14:1-3; რჯლ. 29:29; იოან. 14:29; რომ. 1:7; ფილიპ. 3:20; დან. 7:13,14.
სამახსოვრო მუხლი: “ნეტარია წამკითხველი და მომსმენი ამ საწინასწარმეტყველო სიტყვისა და მასში დაწერილის შემნახველი, რადგან ახლოა ჟამი” (გამოცხ. 1:3).
გამოცხადების წიგნის წინასწარმეტყველება მოციქულ იოანეს ხილვაში ეჩვენა 19 საუკუნეზე მეტი ხნის წინ მისი გადასახლების დროს პატმოსზე – ეგეოსის ზღვაში არსებულ მცირე კლდოვან კუნძულზე (იხ. გამოცხ. 1:9). გამოცხ. 1:3 მოიცავს კურთხევას ამ წიგნის წამკითხველთათვის, მომსმენთათვის და მასში არსებული დარიგებების მორჩილთათვის (შეად. ლუკ. 6:47,48). მუხლი მიუთითებს საკრებულოზე, რომელიც შეიკრიბა იმისთვის, რომ მოესმინა უწყება. თუმცა მორწმუნეები კურთხევას პოვებენ არა მხოლოდ იმიტომ, რომ კითხულობენ ან ყურს უგდებენ წიგნს, არამედ იმიტომაც, რომ აღასრულებენ ამ წიგნის სიტყვებსაც (იხ. გამოცხ. 22:7). 
გამოცხადების წიგნის წინასწარმეტყველებები მოწმობს ღვთის მხრიდან თავის ხალხზე მზრუნველობის შესახებ. ისინი მიგვითითებს მიწიერი ცხოვრების ხანმოკლეობაზე, იესოში ხსნაზე, მის მსახურებაზე, როგორც ზეციური მღვდელმთავრისა და მეფესი, და ჩვენს მოწოდებაზე გავავრცელოთ სახარება. 
ბიბლიური წინასწარმეტყველება ჰგავს ლამპარს, რომელიც ბნელ ადგილას ანათებს (იხ. 2პეტრ. 1:19). მათი მიზანია - წარმართოს ჩვენი ახლანდელი ცხოვრება და მოგვანიჭოს მომავლის იმედი. წინასწარმეტყველური ხელმძღვანელობა დაგვჭირდება მანამ, სანამ ქრისტე მოვა და დაამკვიდრებს მარადიულ სამეფოს.
კვირადღე                                                                                                               30 დეკემბერი
წიგნის სახელწოდება
წაიკითხეთ გამოცხ. 1:1,2. რა მნიშვნელობა აქვს წიგნის სრულ სახელწოდებას? სათაურის თანახმად, ვის შესახებ მოგვითხრობს წიგნი?
გამოცხ. 1:1 მუხლი შეიცავს წიგნის სახელწოდებას: “გამოცხადება იესო ქრისტესი”. სიტყვა “გამოცხადება” არის ბერძნული სიტყვის “აპოკალუპსის” თარგმანი, რაც ნიშნავს “საფარის ჩამოხსნას” ან “გამხელა”. გამოცხადება ეს არის იესო ქრისტეს პიროვნების გამხელა, უწყება მისგან და მის შესახებ. თუმცა ეს უწყება მოგვეცა მამისგან იესო ქრისტეს მეშვეობით (იხ. გამოცხ. 22:16), წიგნი მოწმობს: იესო არის მისი ცენტრალური პერსონაჟი. გამოცხადების წიგნში თავად ქრისტე უცხადებს საკუთარ თავს თავის ხალხს, როდესაც ზრუნავს მასზე.
გამოცხადების წიგნში იესოს ცენტრალური ადგილი უკავია. წიგნი იწყება (გამოცხ. 1:5-8) და მთავრდება (გამოცხ. 22:12-16) იესოს ხსენებით. “დაე, ილაპარაკოს დანიელმა, დაე ილაპარაკოს გამოცხადებამ და თქვენ აუხსენით ხალხს, თუ რა არის ჭეშმარიტება. მაგრამ ჭეშმარიტების რომელ მხარესაც არ უნდა აშუქებდეთ, განადიდეთ იესო როგორც ყოველგვარი იმედის შუაგული, დავითის ფესვი და შთამომავალი, ცისკრის კაშკაშა ვარსკვლავი” (ე. უაითი. მოწმობანი მქადაგებლებისათვის, გვ. 118). 
იესო გამოცხადების წიგნში არის იგივე იესო, რომლის შესახებაც გვამცნობს ოთხი სახარება. გამოცხადება განაგრძობს იესოსა და თავისი ხალხისთვის მისი გამომსყიდველი მსახურების აღწერას, რის შესახებაც უკვე წაგვიკითხავს სახარებებში. ახლა კი გამოცხადების წიგნში ყურადღება გამახვილებულია მისი ცხოვრებისა და მსახურების სხვადასხვა ასპექტებზე. ფაქტობრივად, იგი იწყება მომენტით, რომელზეც სრულდება სახარება - იესოს აღდგომითა და მისი ზეცად ამაღლებით. 
ებრაელთა წერილთან ერთად გამოცხადების წიგნი განსაკუთრებულ ყურადღებას ამახვილებს ზეცაში მიმდინარე იესოს მსახურებაზე. ვკითხულობთ, რომ თავისი ამაღლების შემდეგ იესო გამეფდა ზეცაში და ზეციურ საწმიდარში შეუდგა მღვდელმთავრის მსახურებას. გამოცხადების წიგნისა და ებრაელთა მიმართ წერილის არსებობის გარეშე ძალიან შეზღუდული იქნებოდა ჩვენი წარმოდგენა თავისი ხალხისთვის არსებული ქრისტეს სამღვდელმთავრო მსახურების შესახებ. გამოცხადება გვაძლევს უნიკალურ საშუალებას გავხდეთ იესო ქრისტეს მსახურების მოწმენი, მსახურებისა, რომელსაც ჩვენი გულისთვის ასრულებს.
წაიკითხეთ იოან. 14:1-3. როგორ გვეხმარება ეს დაპირება უკეთესად გავიგოთ ის, თუ რას აღასრულებს ახლა ჩვენთვის იესო ზეცაში? რა იმედს ვპოვებთ ამ საოცარ დაპირებაში?
ორშაბათი                                                                                                      31 დეკემბერი
წიგნის მიზანი
გამოცხ. 1:1 ასევე გვამცნობს, რომ წიგნის მიზანია გვიჩვენოს მომავალი მოვლენები, რომლებიც ათვლას იწყებს წიგნის დაწერის დროიდან. გამოცხადების ყურადღებიანი მკვლევარი ყურადღებას მიაქცევს, რომ მოვლენების წინასწარმეტყველება (როგორც უკვე აღსრულებულის, ისევე მომავალში აღსასრულებელის) წიგნის უდიდეს ნაწილს იკავებს.
ბიბლიური წინასწარმეტყველებების მთავარი მიზანი იმაში მდგომარეობს, რომ დაგვარწმუნოს, მიუხედავად იმისა, თუ რა გველის მომავალში, ღმერთი ყველაფერს აკონტროლებს. გამოცხადების წიგნში ერთაზროვნადაა ნაჩვენები, რომ იესო ქრისტე თავის ხალხთანაა სამყაროს მთელი ისტორიის განმავლობაში და ბოლო დროის შიშის მომგვრელი მოვლენების დროს.
ამგვარად, გამოცხადების წიგნის წინასწარმეტყველებებს აქვს ორი პრაქტიკული მიზანი – გვასწავლოს, როგორ ვიცხოვროთ დღეს და მოგვამზადოს მომავლისთვის.
წაიკითხეთ რჯლ. 29:29. როგორ გვეხმარება ეს მუხლი გავიგოთ, თუ რატომ რჩება ზოგიერთი მომენტი ჩვენთვის დაფარული? მუხლის თანახმად, რისთვის გვეხსნება ჭეშმარიტებები? სხვა სიტყვებით, რა მიზნით მოგვეცა ისინი? იხ., აგრეთვე, გამოცხ. 22:7.
გამოცხადების წიგნის ბოლო დროსთან დაკავშირებული წინასწარმეტყველებები გაგვეხსნა არა იმისთვის, რომ დავიკმაყოფილოთ მომავალთან დაკავშირებით არსებული ჩვენი მეტისმეტი ცნობისმოყვარეობა. წიგნში გახსნილია მომავლის მხოლოდ ის ასპექტები, რომლებიც აუცილებლად უნდა ვიცოდეთ. ეს ჭეშმარიტებები იმისთვის მოგვეცა, რომ გავიაზროთ მიმდინარე მოვლენების მთელი სერიოზულობა, გავაცნობიეროთ, რომ ღმერთზე ვართ დამოკიდებული და დავემორჩილოთ მას.   
საუკუნეების განმავლობაში ბოლო დროის მოვლენები მრავალი თეორიის და ჰიპოთეზის ობიექტს წარმოადგენდა და სენსაციური ჩანდა. ადამიანები, რომლებიც საუკუნის აღსასრულს წინასწარმეტყველებდნენ, წარმოუდგენლად გამდიდრდნენ იმით, რომ სხვებში ბადებდნენ შიშშსა და აიძულებდნენ შეეწირათ ფული ამ წინასწარმეტყველთა მსახურებისთვის. მაგრამ ნაწინასწარმეტყველები აღსასრული არ დგებოდა, ხალხი კი იმედგაცრუებასა და გულგატეხილობას განიცდიდა. ყოველგვარი სიკეთე, რაც უფალმა მოგვცა, შეიძლება ვიღაცამ გამოიყენოს საკუთარი ინტერესებისთვის და არასწორად განმარტოს, მათ შორის არც წინასწარმეტყველებაა გამონაკლისი.
წაიკითხეთ იოან. 14:29. რომელ განსაკუთრებ მნიშვნელოვან პრინციპს შეიცავს მუხლი, რომელიც განმარტავს წინასწარმეტყველების მიზანს?
სამშაბათი                                                                                                            1 იანვარი
გამოცხადების წიგნის სიმბოლური ენა
წაიკითხეთ გამოცხ. 13:1; დან. 7:1-3 და ეზეკ. 1:1-14. რა აერთიანებს ამ მუხლებს?
გამოცხ. 1:1-ში ნათქვამია: “და აუწყა და გაუგზავნა თავისი ანგელოზის მეშვეობით თავის მსახურს იოანეს”. აქ ვხვდებით მნიშვნელოვან სიტყვას “აუწყა” (ბერძ. სემაინო - “ნიშნისა თუ სიმბოლოს მეშვეობით ჩვენება”). ეს სიტყვა გამოიყენება ძველი აღთქმის ბერძნულ თარგამანში (სეპტუაგინტაში) დანიელისა და ნაბუქოდონოსორის საუბარში. დანიელი განუმარტავს მეფეს, რომ იმ ქანდაკების დახმარებით, რომელიც შედგებოდა ოქროს, ვერცხლის, სპილენძისა და რკინისაგან, ღმერთმა მმართველს უჩვენა, “თუ რა იქნება მის შემდეგ” (დან. 2:45). იოანე ამ სიტყვის გამოყენებით გვამცნობს, რომ გამოცხადების წიგნში არსებულ სცენებს სიმბოლური ხასიათი გააჩნია. სულიწმიდის ხელმძღვანელობით იოანემ სრული სიზუსტით ჩაწერა ხილვებში წარმოდგენილი სიმბოლური სურათები (გამოცხ. 1:2).
ამგვარად, ენა, რომლითაც აღწერილია გამოცხადების წიგნის წინასწარმეტყველებები, უმრავლეს შემთხვევაში, არ უნდა აღვიქვათ პირდაპირი მნიშვნელობით. როგორც წესი, ბიბლიის კითხვა გულისხმობს მუხლის პირდაპირი მნიშვნელობით გაგებას (თუკი მუხლი არ მიუთითებს წინასწარგანზრახულ სიმბოლიზმზე). როცა ვკითხულობთ გამოცხადების წიგნს, აუცილებელად ნაგულისხმევია მუხლის სიმბოლური განმარტება, თუკი იგი არ მიგვითითებს მის პირდაპირ მნიშვნელობაზე. თუმცა ნაწინასწარმეტყველები მოვლენები თავის არსით რეალურია, ისინი, როგორც წესი, სიმბოლური ენის მეშვეობითაა აღწერილი. 
რაკი ვაცნობიერებთ, რომ გამოცხადების წიგნს, ძირითადად, სიმბოლური ხასიათი აქვს, ამით თავს ვარიდებთ წინასწარმეტყველური უწყების დამახინჯებას. ფრთხილად უნდა ვიყოთ, წიგნში გამოყენებული სიმბოლოების მნიშვნელობის განმარტების მცდელობის დროს, რათა არ მივაწეროთ მუხლს მოგონილი მნიშვნელობა. ამის ნაცვლად, უნდა მივმართოთ ბიბლიასა და ბიბლიურ სიმბოლოებს, რათა გავუგოთ გამოცხადების მეტაფორულ ენას.
როცა ვეცდებით ამ წიგნში ავხსნათ ესა თუ ის სიმბოლო, უნდა გვახსოვდეს, რომ მათი უმრავლესობა ძველი აღთქმიდან იყო აღებული. წარსულის ენით მომავლის აღწერისას ღმერთს სურს გვამცნოს, რომ ჩვენი ხსნისთვის მომავალში მისი საქმეები ბევრ რამეში დაემსგავსება მის მიერ წარსულში მოხდენილ საქმეებს. ის, რაც უფალმა თავისი ხალხისთვის წარსულში გააკეთა, იგი კვლავ მოიმოქმედებს ამას მომავალში. თუკი ვისურვებთ განვმარტოთ გამოცხადების წიგნის სიმბოლოები, პირველ რიგში, ყურადღება უნდა მივაქციოთ ძველ აღთქმას. 
ოთხშაბათი                                                                                                                    2 იანვარი
ღვთაება
გამოცხადების წიგნი იწყება მისალმებით, რომელიც პავლე მოციქულის წერილებში არსებულ მისალმებებს ჰგავს. ეს წიგნი იოანეს დღეებში წერილის სახით გაეგზავნა მცირე აზიაში არსებულ შვიდ ეკლესიას (იხ. გამოცხ. 1:11). თუმცა გამოცხადება არ დაწერილა მხოლოდ მათთვის, არამედ – ქრისტიანთა ყველა თაობისთვის.
წაიკითხეთ გამოცხ. 1:4,5 და რომ. 1:7. რა საერთო მისალმება აერთიანებს ამ მუხლებს და ვინ გადმოსცა იგი?
თითოეული მოყვანილი მუხლი შეიცავს წერილობით მისალმებას: “მადლი თქვენ და მშვიდობა”. ეს გამონათქვამი შედგება ბერძნული მისალმების “ჰარის” (“მადლი”) და სიტყვისგან “ეირენე” (ტიპური ებრაული მისალმებისგან “შალომ” - “მშვიდობა”, “კეთილდღეობა”). მუხლების თანახმად, მადლისა და მშვიდობის მომნიჭებელი არის ღვთაების სამი პიროვნება.
მამა ღმერთის შესახებ ნათქვამია: “ვინც არის, ვინც იყო და ვინც მოდის” (გამოცხ. 1:8; გამოცხ. 4:8). მოცემული გამონათქვამი გვახსენებს ღვთაებრივი სახელის “იაჰვეს” (“მე ვარ, რომელიც ვარ”; გამ. 3:14) შესახებ, რაც მოწმობს ღვთის მარადიულ არსებობაზე. 
სულიწმიდა ფიგურირებს ნახსენები “შვიდი სულის” კონტექსტში (გამოცხ. 4:5 შეად. გამოცხ. 5:6). შვიდი არის სისრულის რიცხვი. “შვიდი სული” აღნიშნავს სულიწმიდის მოქმედებას შვიდივე ეკლესიაში. ეს ხატება სულიწმიდის ყველგანმყოფობისა და ღვთის ხალხში მისი განუწყვეტელი მოღვაწეობის სიმბოლოა. მთელი ისტორიის განმავლობაში სულიწმიდა და სხვა არავინ ხდიდა ქმედუნარიანს ღვთის შვილებს აღესრულებინათ თავიანთი მოწოდება. 
იესო ქრისტეს ხსენებისას აღვნიშნავთ სამ სახელს: “სარწმუნო მოწმე”, “პირმშო მკვდართაგან” და “მიწიერ მეფეთა მთავარი” (გამოცხ. 1:5). ეს სახელები მიუთითებს ჯვარზე მის სიკვდილზე, აღდგომასა და ზეცაში მეფობაზე. შემდეგ იოანე გვამცნობს, თუ რა მოიმოქმედა იესომ: “მას, რომელმაც შეგვიყვარა და საკუთარი სისხლით გვიხსნა ჩვენი ცოდვებისაგან და გაგვხადა ჩვენ სუფევად, მღვდლებად ღვთისა და თავისი მამისათვის. მას დიდება და ძლიერება უკუნითი უკუნისამდე” (გამოცხ. 1:5,6).
ბერძნული გამონათქვამი, რომელიც ნათარგმნია როგორც “რომელმაც შეგვიყვარა”, მიგვითითებს ქრისტეს უწყვეტ სიყვარულზე, რომელიც მოიცავს წარსულს, აწმყოსა და მომავალს. მან, ვინც შეგვიყვარა, გაგვათავისუფლა ცოდვებისაგან თავისი სისხლის ფასად. ბერძნულ ტექსტში საუბარი მიდის წარსულში დასრულებულ ქმედებაზე: იესომ ჯვარზე გაიღო საკუთარი სიცოცხლე, ამით კი მასში მორწმუნეთათვის უზრუნველყო ცოდვებისაგან სრულყოფილი გამოსყიდვა.
ეფეს. 2:6-სა და ფილიპ. 3:20-ში გამოსყიდულნი წარდგენილნი არიან როგორც აღმდგარნი და ზეციურ სავანეებში იესოს გვერდით მსხდომარენი. რას ნიშნავს ეს და როგორ შეგვიძლია უკვე ახლა, ცოდვილ სამყაროში ყოფნისას, დავტკბეთ ქრისტეში “მეფეებისა და მღვდლების” (გამოცხ. 1:6) დიდებული მდგომარეობით? რა ზეგავლენა უნდა მოახდინოს ამ ფაქტმა ჩვენი ცხოვრების წესზე?
ხუთშაბათი                                                                                                                      3 იანვარი
გამოცხადების წიგნის ძირითადი აზრი
გამოცხადების წიგნის პროლოგის დასასრული მიგვითითებს მთელი წიგნის მთავარ მოვლენაზე - იესოს ძალითა და დიდებით დაბრუნებაზე. წიგნის უკანასკნელ თავში სამჯერ არის გამეორებული ქრისტეს დაბრუნების შესახებ აღთქმა (გამოცხ. 22:7,12,20).
წაიკითხეთ გამოცხ. 1:7,8. მუხლის ლექსიკა აღებულია რამდენიმე წინასწარმეტყველური მუხლიდან: დან. 7:13,14; ზაქ. 12:10; მათ. 24:30. რას გვამცნობს მოყვანილი მუხლები ქრისტეს მეორედ მოსვლის რეალობის შესახებ?
გამოცხადების წიგნში ქრისტეს მეორედ მოსვლა არის უკანასკნელი წერტილი, რომლისკენაც მიემართება ცოდვილი დედამიწის ისტორია. ეს მოვლენა აღნიშნავს ჩვენი წუთისოფლის ისტორიის დასასრულს და საწყისს დაუდებს ღვთის მარადიულ სამეფოს, სადაც არ იქნება ბოროტება, ტანჯვა, ტკივილი და სიკვდილი.
გამოცხ. 1:7 ისევე, როგორც მთელი ახალი აღთქმა, მიუთითებს ქრისტეს რეალურ, ხილულ და პიროვნულ მოსვლაზე დიდებით. დედამიწაზე მცხოვრები ყოველი ადამიანი, მათ შორის, “ვინც განგმირა იგი”, გახდება მისი მოსვლის მოწმე. ციტირებული სიტყვები მიუთითებს უშუალოდ ქრისტეს მოსვლამდე აღმდგარ გარკვეულ ჯგუფზე. ამ ჯგუფში შევლენ ასევე ისინიც, რომლებმაც ჯვარს აცვეს იგი. და თუკი იესოს მოსვლა გაათავისუფლებს მის მომლოდინეებს, მაშინ მისი სიყვარულისა და მოწყალების უარმყოფელთ ელით სამსჯავრო.
ქრისტეს მოსვლის რეალობა დასტურდება სიტყვებით: “დიახ, ამინ” (გამოცხ. 1:7). სიტყვა “დიახ” ბერძნულ ენაზე ჟღერს როგორც “ნაი”, ხოლო ებრაული სიტყვა “ამენ” გამოხატავს დამტკიცებას ან თანხმობას. ერთად მოცემული ორი სიტყვა გადმოგვცემს უპირობო დარწმუნებულობას. ამავე სიტყვებით ორი მსგავსი მტკიცებულებით მთავრდება კიდეც წიგნი (იხ. გამოცხ. 22:20).
“თვრამეტ ასწლეულზე მეტმა ხანმა განვლო მას შემდეგ, რაც მაცხოვარმა გვიბოძა თავისი დაბრუნების აღთქმა. საუკუნეების განმავლობაში მისი სიტყვები სიმამაცეს ამკვიდრებდა უფლის მორწმუნეთა გულებში. ეს აღთქმა ჯერ არ აღსრულებულა: სიცოცხლის მომცემის ხმას ჯერ არ აღუდგენია და საფლავებიდან არ გამოუყვანია მიძინებული წმიდები, მაგრამ, მიუხედავად ამისა, ნათქვამი სიტყვა სარწმუნოა. მოვა დრო და ღმერთი აღასრულებს თავის სიტყვას. უნდა იყოს თუ არა ახლა ვინმე გულგატეხილი? ნუთუ დავკარგავთ იმედს, როცა ასე მივუახლოვდით მარადისობას? ვიტყვით თუ არა: “დიდებული ქალაქი ჯერ კიდევ შორსაა”? არა და კიდევ ერთხელ არა. ცოტაც კიდევ და ვიხილავთ მეფეს მისი დიდებით. ცოტაც კიდევ და იგი თვალიდან მოგვწმედს ყოველ ცრემლს. ცოტაც კიდევ და იგი დაგვიცავს “დაცემისაგან” და უბიწოებს დაგვაყენებს “სიხარულში თავისი დიდების წინაშე” (ე. უაითი. რევიუ ენდ ჰერალდი, 13 ნოემბერი 1913 წ.).
ნებისმიერი დანაპირების საიმედოობა დამოკიდებულია იმაზე, თუ რაოდენ პატიოსანია მისი მომცემი და შეუძლია თუ არა დანაპირების აღსრულება. თუკი გავითვალისწინებთ ფაქტს, რომ მეორედ მოსვლის შესახებ აღთქმა დაგვიდო ღმერთმა, რომელმაც წარსულში აღასრულა ყველა თავისი დანაპირები, შეგვიძლია თუ არა კვლავაც გვჯეროდეს იმისა, რომ ქრისტე დაბრუნდება, როგორც ამას დაგვპირდა?
პარასკევი                                                                                                                           4 იანვარი
შემდგომი გამოკვლევისათვის
წაიკითხეთ ე. უაითის წიგნიდან “მოწმობანი მქადაგებლებისთვის” ნაწყვეტი “დანიელისა და გამოცხადების წიგნების შესწავლა”, გვ. 112-119.
“ეს გამოცხადება მოცემულ იქნა ახალაღთქმისეული დროის ეკლესიის ხელმძღვანელობისთვის და სანუგეშოდ… ეს ის არის, რაც გახსნილია. თავად უფალმა აუწყა თავის მსახურს საიდუმლოებები, რომლებიც მოცემულია წიგნში და მას სურს, რომ ყოველი ადამიანი ჩასწვდეს მათ. მისი ჭეშმარიტებები განკუთვნილია ადამიანებისთვის, რომლებიც იცხოვრებენ დედამიწის ისტორიის ბოლო დღეებში, ისევე როგორც იოანეს დღეებში მცხოვრებთათვის. წინასწარმეტყველებაში აღწერილი ზოგიერთი მოვლენა განეკუთვნება წარსულს, მრავალი მათგანი კი აწმყოში ხდება; ზოგიერთი დაკავშირებულია ბნელეთის ძალებსა და ზეცის მთავარს შორის არსებული დიადი ბრძოლის დასასრულთან, სხვანი კი აღსრულდება ახალ მიწაზე, სადაც გაიხარებენ და იზეიმებენ გამოსყიდულნი.
არ იფიქროთ, რომ თუკი არ შეგიძლიათ ახსნათ გამოცხადების ყოველი სიმბოლო, მაშინ აზრი არ აქვს ამ წიგნის შესწავლას და მასში არსებული ჭეშმარიტების გაგების მცდელობას. ის, ვინც ღრმად ჩაეძიება მას, შეძლებს წარმოიდგინოს ზეციური ნეტარება მისი წყალობით, ვინც იოანეს გაუხსნა ეს საიდუმლოები. ადამიანები, რომელთა გულებიც გახსნილია ჭეშმარიტებების მისაღებად, გაიგებენ გამოცხადებას. მათ მიეცემათ კურთხევა, რომელიც დაპირებული იყო “ამ წინასწარმეტყველების სიტყვის მსმენელთათვის და მასში ჩაწერილის დამცველთათვის” (ე. უაითი. მოციქულთა საქმეები, გვ. 583,584).
კითხვები მსჯელობისათვის
თუკი გამოცხადება გვიცხადებს იესო ქრისტეს, მაშინ რატომ აქვს ჩვენს დროში სიტყვას “აპოკალიფსის” ხშირად ნეგატიური ელფერი? რას გვეუბნება ეს იმასთან დაკავშირებით, თუ როგორ აღიქვამენ თანამედროვე ქრისტიანები გამოცხადების წიგნს? რატომ ასოცირდება ხშირად სიტყვა “შიში” გამოცხადების წინასწარმეტყველებასთან?
დაფიქრდით ბოლო დროსა და ქრისტეს მეორედ მოსვლასთან დაკავშირებით არსებულ მცდარ წინასწარმეტყველებებზე, რომლებიც ითქვა ადამიანების მიერ ამ ბოლო 20 წლის განმავლობაში. მიუხედავად ამ “წინასწარმეტყველების” მოტივაციისა, რა ნეგატიურ შედეგებამდე მიგვიყვანა მცდარმა წინასწარმეტყველებებმა? რას განიცდიან ადამიანები, რომლებიც მათ უჯერებენ? ახლა რას ფიქრობენ ქრისტიანებზე ისინი, ვინც დარწმუნდა ნახსენები წინასწარმეტყველებების შეუმდგარობაში? როცა გწამს წინასწარმეტყველებების და ყურადღებას ამახვილებ ბოლო დროის მოვლენებზე, როგორ შეიძლება გამოავლინო სიბრძნე წინასწარმეტყველებების განმარტებასა და სხვების დარიგებაში?
გაკვეთილი 2                                                                                5 - 11 იანვარი
სასანთლეებს შორის
გამოსაკვლევად შემოთავაზებული ბიბლიური მუხლები: გამოცხ. 1:9-18; საქმე. 7:54-60; მათ. 12:8; გამ. 20:11; დან. 10:5,6; გამოცხ. 1:20; გამოცხ. 2:1-7.
სამახსოვრო მუხლი: “ვისაც ყური აქვს, ისმინოს, რას ეუბნება სული ეკლესიებს” (გამოცხ. 2:7).
72-ე ფსალმუნში მეფსალმუნე ასაფი, რომელიც უყურებდა უწმიდურთა ქედმაღლობას, გამოხატავს შეცბუნებასა და განცვიფრებას. მართალთა ტანჯვით აღვსებულ ცხოვრებასთან შედარებით უწმიდურთა ცხოვრება მარტივად და უზრუნველად გამოიყურება. ასეთმა მოჩვენებითმა უსამართლობამ მეტისმეტად ააღელვა მეფსალმუნე (იხ. ფს. 72:2-16), რომელიც შეცბუნებული შევიდა საწმიდარში (იხ. ფს. 72:16,17). აქ, ღვთის თანდასწრებაში, მან შეიძინა გარკვეული გაგება ამ საკითხთან დაკავშირებით.
საუკუნეების შემდეგ მოხუცებული მოციქული აღმოჩნდა პატიმარი კლდოვან კუნძულზე თავისი ერთგული დამოწმების გამო. პატიმრობაში მან მიიღო უწყება იმის შესახებ, რომ მისი მეურვეობის ქვეშ მყოფი ეკლესიები იტანჯებიან. და ზუსტად ამ კრიტიკულ მომენტში ეჩვენა მოციქულს ხილვა, რომელშიც იგი ზეციურ საწმიდარში ჭვრეტდა აღმდგარ ქრისტეს. როგორც მეფსალმუნეს, იოანესაც გაუხსნა უფალმა ცხოვრების გარკვეული საიდუმლოებები და მისი თანამდევი ბრძოლის შესახებ. საწმიდარში ნაჩვენებმა სცენამ მოციქულში ჩასახა ქრისტეს თანდასწრებისა და დაუღალავი მზრუნველობის დარწმუნებულობა. თავისი დარწმუნებულობა კი მან გადასცა ეკლესიებს და ქრისტიანთა შემდგომ თაობებს, რომლებიც იცხოვრებენ სამყაროს ისტორიის აღსასრულამდე. 
ვიწყებთ რა ზეციურ საწმიდარში ქრისტეს მსახურების კვლევას, ამ კვირის განმავლობაში ასევე განვიხილავთ მისი ეკლესიისთვის გამოგზავნილი შვიდი განსაკუთრებული წერილიდან პირველს. თუმცა ეს წერილები განკუთვნილია აზიის შვიდი ეკლესიისთვის, მაგრამ დღეს ისინი ჩვენთვისაც მნიშვნელოვანია. შემდეგ კვირას განვიხილავთ დანარჩენი ექვსი ეკლესიისთვის გაგზავნილ ქრისტეს უწყებას.
კვირადღე                                                                                                                 6 იანვარი
პატმოსზე
წაიკითხეთ გამოცხ. 1:9. რას გვამცნობს იოანე ღვთისმეტყველი იმ გარემოებების შესახებ, რომლებშიც მან გამოცხადების წიგნში არსებული ხილვები მიიღო?
პატმოსი ეს არის დაუსახლებელი კლდოვანი კუნძული ეგეოსის ზღვაში, რომლის სიგრძეც 16 კმ და მაქსიმალური სიგანე 10 კმ წარმოადგენს. რომაელები მას მეზობელ კუნძულებთან ერთად პოლიტიკური დამნაშავეების გადასახლების ადგილად იყენებდნენ. ადრეული ქრისტიანი ავტორები, რომლებიც ცხოვრობდნენ წიგნის დაწერის პერიოდთან შედარებით ახლოს, ჯერდებიან აზრში, რომ რომაელმა ძალაუფლებამ იოანე პატმოსზე გააგზავნა სახარების ქადაგების გამო. მოხუცებულმა მოციქულმა რომის პატიმრობის ყველა სიძნელე გადაიტანა პატმოსის კუნძულზე. შესაძლებელია, მას ექცეოდნენ როგორც პატიმარს და ბორკილებიც კი დაადეს. მოციქულს არ ჰქონდა საკმარისი საკვები, იძულებული იყო აღესრულებინა კატორღული სამუშაოები და დაეთმინა რომის ზედამხედველების თვითნებობა. 
“პატმოსი, დაუსახლებელი კლდოვანი კუნძული ეგეოსის ზღვაში, რომის ხელისუფლებამ პატიმართა გადასახლების ადგილად აქცია; მაგრამ ღვთის მსახურისთვის ეს დუხჭირი სამყოფელი იქცა ზეცის კარიბჭედ. აქ, ყოველდღიური ხმაურისა და ამაოებისგან შორს, როცა იოანეს საშუალება არ ჰქონდა აქტიურად ეშრომა უფლისათვის, იგი ურთიერთობდა ღმერთთან, ქრისტესთან და ზეციურ ანგელოზებთან და მათგან იღებდა ეკლესიისთვის ყველა დროისთვის საჭირო დარიგებებს” (ე. უაითი. მოციქულთა საქმეები, გვ. 570).
ბიბლიის კიდევ რომელმა გმირებმა დაითმინეს სირთულეები და დანაკარგი ღმერთის ერთგულების მიზეზით? იხ. დან. 3:14-20; საქმე. 7:54-60.
ქრისტეს მიმდევრებს მუდამ უნდა ახსოვდეთ: რთულ გარემოებებში ისინი არ არიან მარტო. იესო, რომელმაც მოინახულა იოანე პატმოსზე იმედისა და მხარდაჭერის სიტყვებით, კვლავინდებურად თავის ხალხთან იმყოფება, რათა მხარში დაუდგეს რთულ ვითარებებში.
როგორ ვისწავლოთ განვასხვავოთ ქრისტეს სახელის გულისთვის ტანჯვა და სხვა მიზეზის გამო ტანჯვა ერთმანეთისაგან, მათ შორის ჩვენი არასწორი არჩევანის გამოც? რა დამოკიდებულება უნდა გვქონდეს იმ ტანჯვის მიმართ, რომლის მიზეზსაც ვერ ვწვდებით? როგორ შეგვიძლია ნებისმიერ შემთხვევაში ვენდობოდეთ უფალს?
ორშაბათი                                                                                                                   7 იანვარი
უფლის დღეს
წაიკითხეთ გამოცხ. 1:10, ასევე გამ. 31:13; ეს. 58:13 და მათ. 12:8. მოყვანილი ბიბლიური მუხლების თანახმად, რომელი დღეა უფლის დღე? რა მნიშვნელობა ჰქონდა ამ დღეს იოანესთვის თავს დატეხილ სირთულეებს შორის?
“დიდების უფალი კუნძულზე გადასახლებულ მოციქულს გამოეცხადა შაბათს. იოანე ისევე წმიდად იცავდა ამ დღეს პატმოსზე, როგორც მაშინ, როცა იუდეის ქალაქებსა და სოფლებში ქადაგებდა. ამ დღესთან დაკავშირებით არსებულ ყველა ძვირფას აღთქმას იგი თავისად მიიჩნევდა” (ე. უაითი. მოციქულთა საქმეები, გვ. 581).
ბერძნული ტექსტი ნათლად გვიმოწმებს იმის შესახებ, რომ მოციქულმა იოანემ ხილვა შაბათს მიიღო. და თუმცა მოციქული მოუთმენლად ელოდა მომავალ მოვლენებს, მათ შორის ქრისტეს მეორედ მოსვლას (შეად. გამოცხ. 1:7), რომელსაც ასევე ეწოდება “უფლის დღე” (იხ. ეს. 13:6-13; 2პეტრ. 3:10), მაგრამ, მოცემულ შემთხვევაში, იოანე საუბრობს კვირეულის კონკრეტულ დღეზე, რომლის დროსაც მიიღო ხილვა.
უთუოდ, გატანჯული მოციქულისთვის ეს შაბათი გახდა წინასწარ განცდა ტანჯვის გარეშე ცხოვრებისა, რომელიც მეორედ მოსვლის შემდეგ მიეცემა მას და ყველა დროის ერთგულს. იუდეველთა გაგებით შაბათი წარმოადგენს “მომავალი სამყაროს” (ებრ. ოლამ ხაბა) განჭვრეტას. 
“ღვთის მიერ ედემში დადგენილი შაბათი იყო… ძვირფასი იოანესთვის ამ განმარტოებულ კუნძულზე…
რა შაბათი იყო ეს მარტოხელა გადასახლებულისთვის, რომელიც ყოველთვის უზარმაზარ ფასეულობას წარმოადგენდა ქრისტესთვის, ახლა კი ამაღლებული იყო ისე, როგორც არასდროს! ამდენი არ გაუგია მას ჯერ კიდევ იესოს შესახებ. მანამდე არასდროს სმენია ასეთი ამაღლებული ჭეშმარიტება” (ე. უაითი. მეშვიდე დღის ადვენტისტთა ბიბლიური კომენტარები, ტ. 7, გვ. 955).
შეადარეთ დეკალოგის მეოთხე მცნების ორი ვარიანტი გამ. 20:11-სა და რჯლ. 5:15-ში. ეს მუხლები მიუთითებს მეშვიდე დღეზე, შაბათზე, როგორც შექმნისა და ხსნის ძეგლზე, რადგან უფალმა შეგვქმნა და გამოგვისყიდა. როგორ შეგვიძლია ყოველ შაბათს ყურადღება გავამახვილოთ ღმერთზე, როგორც შემოქმედსა და გამომსყიდველზე? ასევე დაფიქრდით იმაზე, შეეძლო თუ არა ღმერთს შემოფარგლულიყო მხოლოდ შემოქმედის როლით?

ქრისტე იოანეს ხილვაში
წაიკითხეთ გამოცხ. 1:12-18. იოანეს მიერ წარმოდგენილი ქრისტეს გარეგნობა შეადარეთ დან. 10:5,6-ში აღწერილ ღვთაებრივ პიროვნებას. როგორი წარდგა იესო იოანეს ხილვაში? რას აღასრულებს იგი?
იოანე ხედავს იესოს - მღვდელმთავარს, გრძელ სამოსში ჩაცმულს და სასანთლეებს შორის მოსიარულეს. 
სასანთლეებს შორის მოსიარულე იესოს ხატება მიგვითითებს ძველი ისრაელის მიერ მიღებულ აღთქმაზე, რომ მათი ღმერთი ივლიდა მათ შორის (ლევ. 26:12). გამოცხადების წიგნში სასანთლეები სიმბოლოა აზიის შვიდი ეკლესიისა, რომლებსაც თავდაპირველადვე ეკუთვნოდათ ეს წერილი (გამოცხ. 1:20). გარდა ამისა, სასანთლეები განასახიერებს ღვთის ეკლესიას მთელი ისტორიის განმავლობაში. სულიწმიდის მეშვეობით იესო ზრუნვას აგრძელებს თავის ეკლესიაზე, რომელიც დედამიწაზეა. იესოს სასანთლეებს შორის სიმბოლურ სიარულში კი შეგვიძლია ამოვიკითხოთ ისრაელისთვის მიცემული აღთქმის აღსრულება: უფალი მუდმივად იქნება თავის ერთან დედამიწაზე მანამ, სანამ თან არ წაიყვანს მარადიულ სავანეებში.
იესოს ხატება, როგორც სასანთლეებს შორის მოარული მღვდელმთავრისა გადმოღებულია საწმიდარსა და იერუსალიმის ტაძარში მღვდელმსახურების საწესჩვეულებო პრაქტიკიდან. ტაძარში მსახურის ყოველდღიურ მოვალეობას წარმოადგენდა წმიდაში არსებულ სასანთლეებში ცეცხლის შენარჩუნება. მას უნდა მოეჭრა ან გამოეცვალა პატრუქი და ზეთი დაემატებინა ქრობად სასანთლეებში. აქედან გამომდინარე, მღვდელმა იცოდა, თუ რა მდგომარეობაშია ყოველი ცალკეული ლამპარი. ზუსტად ასე იცის იესომ თავისი შვილების საჭიროებები და გარემოებები და პირადად შუამდგომლობს მათთვის.
წაიკითხეთ გამოცხ. 2:2,9,13,19; 3:1,8,15. რამდენად კარგად არის იესო ჩახედული ღვთის ხალხის მდგომარეობასა და საჭიროებებში?
იესო საკუთარ თავთან მიმართებაში გამოიყენებს ღვთის სახელებს “პირველი და უკანასკნელი” (იხ. გამოცხ. 1:17; ეს. 44:6; 48:12). ზედსართავ სახელად “უკანასკნელი” ნათარგმნია ბერძნული სიტყვა “ესხატოს”, რომლისგანაც წარმოქმნილია სიტყვა “ესხატოლოგია” (სწავლება ბოლო დროის შესახებ). ეს მოწმობს იმაზე, რომ ბიბლიური ესხატოლოგია ყურადღებას ამახვილებს ქრისტეზე, ვისიც იქნება უკანასკნელი სიტყვა ისტორიის აღსასრულს. იგი “ცოცხალია”  და “უპყრია სიკვდილისა და ჯოჯოხეთის კლიტენი” (გამოცხ. 1:18). იესოს სიკვდილისა და აღდგომის წყალობით მას მიეცა ძალაუფლება გახსნას სიკვდილის კარიბჭე (ფსალმ. 9:13). იგი საფლავიდან აღადგენს თითოეულს, რომელიც მასზეა მინდობილი (1კორ. 15:21-23). იესოს ჭეშმარიტ მიმდევრებს არ უნდა ეშინოდეთ, რადგან მკვდრებიც კი მისი მეთვალყურეობის ქვეშ იმყოფებიან. და თუკი უფალს მკვდრებიც კი კონტროლის ქვეშ ჰყავს, მაშინ რამდენად მეტად ზრუნავს ღმერთი დედამიწაზე მცხოვრებ ადამიანებზე! (იხ. 1თეს. 4:16,17).

ქრისტეს უწყება მაშინ და ახლა
წაიკითხეთ გამოცხ. 1:11,19,20. იესომ რომის პროვინცია ასიაში მყოფ ეკლესიებს გადასცა შვიდი განსაკუთრებული უწყება. რა სიმბოლური მნიშვნელობა აქვს ამ უწყებებს ქრისტიანებისთვის მთლიანობაში, იმ ფაქტის გათვალისწინებით, რომ ამ პროვინციაში შვიდზე მეტი ეკლესია იყო?
იესომ დაავალა იოანეს შვიდი ეკლესიისთვის გაეგზავნა წერილები, რომლებიც ჩაწერილია გამოცხადების წიგნის მე-2 და მე-3 თავებში. მათ გააჩნია სამდონიანი გამოყენება:
ისტორიული გამოყენება. თავდაპირველად ეს წერილები ეკუთვნოდა შვიდ ეკლესიას, რომლებიც მდებარეობდნენ პირველი საუკუნის ასიის აყვავებულ ქალაქებში. ადგილობრივი ქრისტიანები გადაეყარნენ სერიოზულ განსაცდელებს. რამდენიმე ქალაქის წარმართულ ტაძრებში რომის ერთგულების ნიშნად დაადგინეს იმპერატორის აუცილებელი თაყვანისცემა. მოქალაქეებს ასევე მონაწილეობა უნდა მიეღოთ საჯარო ღონისძიებებსა და წარმართულ რელიგიურ წეს-ჩვეულებებში. მრავალი ქრისტიანი იდევნებოდა და მოწამეობრივი გამოცდილებაც კი გადაიტანა, რაკი უარი განაცხადა დამორჩილებოდა ამ მოთხოვნას. ქრისტეს დავალებით იოანემ დაწერა ეს შვიდი წერილი, რათა დახმარებოდა ამ ადამიანებს განსაცდელში.
წინასწარმეტყველური გამოყენება. ის ფაქტი, რომ გამოცხადების წიგნი წინასწარმეტყველურია და წერილის მიმღებებად ამორჩეული იყო მხოლოდ შვიდი ეკლესია, ასევე მიუთითებს ამ წერილების წინასწარმეტყველურ ხასიათზე. შვიდი ეკლესიის სულიერი მდგომარეობა ემთხვევა ღვთის ეკლესიის სულიერ მდგომარეობას ისტორიის სხვადასხვა პერიოდში. უფლის ჩანაფიქრის თანახმად, შვიდ წერილს უნდა წარმოედგინა ქრისტიანობის სულიერი მდგომარეობის პანორამული მიმოხილვა პირველი საუკუნიდან მოყოლებული დედამიწის ისტორიის აღსასრულამდე.
უნივერსალური გამოყენება. თუმცა თავიდან ეს შვიდი წერილი ეკუთვნოდა ასიის ეკლესიებს, მაგრამ მასში მოცემული გაკვეთილები გამოყენებადია ყველა დროის ქრისტიანისთვის. ეპისტოლეები გაიგზავნა ერთ წერილად, რომელიც მორწმუნეებს უნდა წაეკითხათ თითოეულ ეკლესიაში (გამოცხ. 1:11; გამოცხ. 22:16). ამგვარად, მათში წარმოდგენილია ყველა ადგილისა და ყველა დროის ქრისტიანთა სხვადასხვა კატეგორიები. მაგალითად, თუკი დღეს მთლიანობაში ქრისტიანობა წარმოდგენილია ლაოდიკიის ეკლესიის სახით, მაშინ ცალკეულ ქრისტიანებს შეიძლება გააჩნდეთ სხვა ეკლესიების დამახასიათებელი თვისებები. კეთილი უწყება მდგომარეობს შემდეგში: როგორი სულიერი მდგომარეობაც არ უნდა გაგვაჩნდეს, ღმერთი დადის თავისი ქმნილების დონემდე, რათა კვლავ აღამაღლოს იგი და გადაარჩინოს (იხ. ე. უაითი. რჩეული უწყებები, ტ. 1, გვ. 22).
წარმოიდგინეთ, რომ უფალმა თქვენს ადგილობრივ ეკლესიას მისწერა წერილი მისი ახლანდელი სულიერი მდგომარეობისა და განსაცდელების შესახებ. რა შინაარსის იქნებოდა ასეთი წერილი?

წერილი ეფესელთა ეკლესიას
ეფესო იყო რომის პროვინციის ასიის დედაქალაქი და უმსხვილესი ქალაქი, რომელიც მდებარეობდა ძირითადი სავაჭრო გზების კვეთაზე. რაკი აქ იყო ასიის მთავარი პორტი, ეს ქალაქი თამაშობდა მნიშვნელოვანი სავაჭრო და რელიგიური ცენტრის როლს. აქ იყო მრავალი საზოგადო შენობა, ისეთი, როგორიცაა: ტაძრები, თეატრები, გიმნაზიები, აბანოები და საროსკიპოები. ეფესოს ასევე სახელი ჰქონდა განთქმული თავისი ხელოვნებითა და მაგიური რიტუალებით, და ასევე ცუდი სახელი მოიპოვა ადგილობრივი მაცხოვრებლების გარყვნილებისა და ცრურწმენების მიზეზით. მიუხედავად ამისა, ამ პროვინციაში ყველაზე ზეგავლენიანი ქრისტიანული ეკლესია სწორედ ეფესოში იმყოფებოდა.
წაიკითხეთ გამოცხ. 2:1-4. როგორ წარუდგენს იესო თავის თავს ეფესოს ეკლესიას? ამ ეკლესიის რომელი თვისებები იმსახურებს იესოს მოწონებას? რა იწვევს მის შეშფოთებას?
პირველივე დღეებიდან ეფესელებს განასხვავებდა ერთგულება და სიყვარული (იხ. ეფეს. 1:15,16). მიუხედავად გარეგანი და შინაგანი პრობლემებისა, ეფესელი ქრისტიანები იცავდნენ რწმენის სიმტკიცეს. ისინი იყვნენ შრომისმოყვარენი და ჭეშმარიტების მორჩილნი, თავიანთ წრეში არ უშვებდნენ ცრუმოციქულებს. მაგრამ მათმა სიყვარულმა ქრისტესა და მოყვასის მიმართ იწყო შესუსტება. და თუმცა ეს ადამიანები ინარჩუნებდნენ სიმტკიცეს მრწამსის საკითხებში, მაგრამ ქრისტეს სიყვარულის გარეშე მათი “სასანთლე” (ანუ ეკლესია) საფრთხის ქვეშ აღმოჩნდა. 
წაიკითხეთ გამოცხ. 2:5-7. რომელი სამი ქმედების აღსრულებას მოითხოვს იესო, რათა ეფესოს ეკლესიამ შეძლოს კვლავ ააღორძინოს თავისი პირველი სიყვარული, ქრისტესა და მოყვასის მიმართ მიძღვნა? როგორ არის დაკავშირებული ერთმანეთთან ეს ასპექტები?
ეფესოში ჩამოყალიბებული მდგომარეობა შეესაბამება ეკლესიის საერთო სიტუაციასა და სულიერ მდგომარეობას, დაახლოებით, 31-100 წლების პერიოდში. სამოციქულო ეკლესიის განსაკუთრებულობას წარმოადგენდა სიყვარული და სახარების ერთგულება. მაგრამ პირველი საუკუნის დასასრულს ეკლესიაში დაიწყო პირველი სიყვარულის განელება და, ამის შედეგად, სახარების უბრალოებისა და სიწმინდისაგან ჩამოშორება. 
საკუთარი თავი წარმოიდგინეთ იმ საკრებულოს წევრად, სადაც სიყვარული ნელდება. ასეთი ეკლესიის წევრებმა შეიძლება არ დაუშვან აშკარა ცოდვები და სწორადაც კი იქცეოდნენ, მაგრამ, ამავდროულად, სულიერად იღუპებოდნენ ფორმალურობისა და სიცივისაგან. როგორ შეუძლია იესოს მიერ მოცემულ რჩევას დაეხმაროს ეკლესიას გამოასწოროს ეს მდგომარეობა?
პარასკევი                                                                                                                         11 იანვარი
შემდგომი გამოკვლევისათვის
წაიკითხეთ ელენ უაითის წიგნში “მოციქულთა საქმეები” თავი “პატმოსი” (გვ. 568-577).
“იოანეს დევნები იქცა მადლის იარაღად. აღმდგარი მხსნელის დიდებამ ბრწყინვალებით აღავსო პატმოსი. იოანემ ქრისტე იხილა ადამიანის სახით ხელებსა და ფეხებზე ლურსმნების ნაიარევებით, რომლებიც მისი დიდების საუკუნო მოწმობაა. და აი, კვლავ მიეცა საშუალება უმზიროს აღმდგარ უფალს, რომელიც შემოსილი იყო ისეთი დიდებით, რასაც ადამიანი ვერ შეძლებს  უცქიროს სიკვდილის შიშის გარეშე.
იოანეს წინაშე ქრისტეს გამოცხადებამ უნდა დაუმტკიცოს ყველას, მორწმუნესაც და ურწმუნოსაც, რომ ჩვენ გვყავს აღმდგარი უფალი. ეს ჭეშმარიტება ეკლესიისთვის უნდა იქცეს ცოცხალ ძალად. ხანდახან ღვთის ხალხის თავზე ბნელი ღრუბლები ჩამოწვება. გვეჩვენება, რომ შევიწროება და დევნები სადაცაა საბოლოოდ გაანადგურებს მას. მაგრამ ზუსტად ასეთ დროს ისწავლება ყველაზე ყურადსაღები გაკვეთილები. მსგავსად ვარსკვლავებისა, რომლებიც ყველაზე მეტად ბნელ ცაზე კაშკაშებს, ღვთის დიდების ყველაზე ბრწყინვალე სხივებიც გაჰკვეთს ყველაზე უკუნ სიბნელეს. რაც უფრო ბნელია ცა, მით უფრო კაშკაშაა და მკვეთრი სიმართლის მზის – მკვდრეთით აღმსდგარი მაცხოვრის სხივები” (ე. უაითი. ახალგაზრდობის დამრიგებელი, 5 აპრილი, 1900).
კითხვები მსჯელობისათვის
1.
იოანე მკითხველს გადმოსცემს პატმოსის კუნძულზე ნანახსა და მოსმენილს. რას ხედავთ და გესმით, როცა კითხულობთ გამოცხ. 1:12-20-ს? სიმშვიდის რომელ სიტყვებს პოულობთ აქ?
2.
გამოცხ. 14:7-ში პირველი ანგელოზი მოუწოდებს ადამიანებს, რომლებიც ბოლო დროში ცხოვრობენ დედამიწაზე: “თაყვანი ეცით ცისა და მიწის, ზღვისა და წყალთა წყაროების შემქმნელს”. იგივე ფორმულირება გამოიყენება გამ. 20:11-ში. რას გვამცნობს პირველი ანგელოზის უწყება ბოლო დროში შაბათის მნიშვნელობის შესახებ? 
3.
ბევრი ქრისტიანი ხვდება უცნაურ მოვლენას: რაც უფრო დიდ ხანს არიან ისინი ეკლესიაში, მით უფრო ადვილია რომ მათი რწმენა დაუძლურდეს ან საერთოდ გამოილიოს, თუმცა ყველაფერი პირიქით უნდა იყოს. რადგან რაც უფრო დიდხანს დავდივართ იესოსთან ერთად, მით უფრო მეტი უნდა ვიცოდეთ მასზე და ჩვენს მიმართ მისი სიყვარულის შესახებ. როგორ ვისწავლოთ არა მხოლოდ შევინარჩუნოთ რწმენის ცეცხლი, არამედ სულ უფრო მეტად და მეტად გავაღვივოთ კიდეც?
გაკვეთილი 3                                                                            12 - 18 იანვარი
იესოს ეპისტოლეები ეკლესიების მიმართ
გამოსაკვლევად შესასწავლი ბიბლიური მუხლები: გამოცხ. 2:8-29; 3:1-22;  ეს. 61:10
სამახსოვრო მუხლი: “გამარჯვებულს გვერდში მოვისვამ ჩემს ტახტზე ისევე, როგორც მე გავიმარჯვე და დავჯექი ჩემს მამასთან მის ტახტზე” (გამოცხ. 3:21).
პატმოსის კუნძულიდან იესომ იოანეს მეშვეობით თავის ხალხს გაუგზავნა წერილი შვიდი ეპისტოლით. და თუმცა ეპისტოლეები განეკუთვნებოდა ასიის ეკლესიებს, ასევე ისინი სიმბოლურ ენაზე გადმოგვცემს მთელი ქრისტიანული ისტორიის განმავლობაში ეკლესიის მდგომარეობას. 
ეპისტოლეების დეტალური შედარება მოწმობს, რომ მათ გააჩნიათ ერთი და იგივე ექვსნაწილიანი სტრუქტურა. თითოეული ეპისტოლის დასაწყისში იესო მიმართავს კონკრეტულ ეკლესიას სახელით. მეორე ნაწილში სიტყვათშეთანხმების “ასე ამბობს” შემდეგ იესო წარუდგენს საკუთარ თავს ყოველ ეკლესიას პირველ თავში არსებული აღწერებისა და სიმბოლოების დახმარებით. ყოველი აღწერა საუკეთესოდ შეესაბამება კონკრეტული ეკლესიის განსაკუთრებულ საჭიროებებს. ამით იესო ხაზს უსვამს, რომ მას შეუძლია დაეხმაროს მორწმუნეებს ბრძოლასა და სხვადასხვა ცხოვრებისეულ სიტუაციებში. შემდეგ იესო აფასებს ეკლესიას და გამოსავალს კარნახობს მისი რთული მდგომარეობიდან. თითოეული წერილის დასკვნით ნაწილში ისმის მოწოდება მოუსმინოთ სულიწმიდის სიტყვებს და დაპირება ეკლესიისათვის. 
როგორც წინა გაკვეთილიდან გავიგეთ, როცა ეფესოს ეკლესიის მიმართ ეპისტოლეს განვიხილავდით, ამ კვირის განმავლობაშიც, დანარჩენი ექვსი მიმართვის შესწავლისას დავინახავთ, რომ იესო სთავაზობს იმედს და, ყოველ შემთხვევაში, აკმაყოფილებს თითოეული ეკლესიის მოთხოვნილებას. ზუსტად ასევე შეუძლია დღეს მას დააკმაყოფილოს ჩვენი საჭიროებებიც.
კვირადღე                                                                                                          13 იანვარი
ქრისტეს მიმართვები სმირნისა და პერგამოს ეკლესიებს
ლამაზი მდიდარი ქალაქი სმირნა იმპერატორის თაყვანისცემის დაკანონებული კულტის ცენტრს წარმოადგენდა. ამ დადგენილების დაცვაზე უარის თქმას ადამიანი შეიძლება მიეყვანა სამართლებრივი სტატუსის დაკარგვამდე, დევნებამდე და სიკვდილამდეც კი.
წაიკითხეთ გამოცხ. 2:8-11. რა კავშირია, თუ როგორ წარუდგენს იესო საკუთარ თავს სმირნის ეკლესიასა და მის მდგომარეობას შორის? რა მდგომარეობაში აღმოჩნდა ეს ეკლესია? რა გაფრთხილებას აძლევს იესო მას მომავალ მოვლენებთან დაკავშირებით?
სმირნის ეკლესიის მიმართ წერილი მიესადაგება ეკლესიას მოციქულთა პერიოდის შემდეგ, როცა ქრისტიანებს სასტიკად დევნიდა რომის იმპერია. გამოცხ. 2:10-დან “ათი დღე” მიგვითითებს დიოკლეტიანეს ათწლიან დევნაზე ჩვ. წ-ით 303-313 წწ., მანამ, სანამ კონსტანტინე დიდმა არ გამოსცა მილანის ედიქტი, რისი წყალობითაც ქრისტიანებმა რელიგიური თავისუფლება მოიპოვეს. 
პერგამოში თავმოყრილი იყო სხვადასხვა წარმართული კულტი, მათ შორის ესკულაპის - მკურნალობის ბერძნული ღმერთის კულტი, რომელსაც გველის ფორმით გამოსახავდნენ და “მხსნელს” უწოდებდნენ. ადამიანები დედამიწის სხვადასხვა მხარეებიდან ჩამოდიოდნენ ესკულაპის ტაძარში, რათა განკურნებულიყვნენ. პერგამო საკვანძო როლს თამაშობდა იმპერატორის თაყვანისცემის კულტის დანერგვაში, რომელიც ისევე როგორც სმირნაში, სავალდებულო ხასიათს ატარებდა. არ არის გასაკვირი, რომ გამოცხადების წიგნში პერგამო აღწერილია როგორც ქალაქი, სადაც იმყოფება სატანის ტახტი და სადაც სატანა მკვიდრობს.
წაიკითხეთ გამოცხ. 2:12-15. როგორ წარუდგენს იესო საკუთარ თავს პერგამოს ეკლესიას? როგორ შეაფასა მან მისი სულიერი მდგომარეობა?
პერგამოს ქრისტიანები წააწყდნენ როგორც გარეგან, ასევე შინაგან საფრთხეებს. იმ დროს, როცა მათი უმრავლესობა ინახავდა ერთგულებას, ეგრეთ წოდებული ნიკოლაელები დევნის თავიდან აცილების მიზნით წარმართობასთან წავიდნენ კომპრომისზე. მსგავსად ბილყამისა, რომელიც განუდგა რწმენას და აღთქმული მიწისკენ მიმავალ გზაზე ისრაელს უბიძგა ცოდვისა და ღმერთის წინააღმდეგ ამბოხისაკენ (იხ. რიცხ. 31:16), მათ აირჩიეს, როგორც ეჩვენებოდათ, უფრო მოხერხებული და სარგებლიანი გზა, ამჯობინეს რა თავისი რელიგიური პრინციპების ღალატი. თუმცა იერუსალიმის კრებამ დაადგინა თავის არიდება ნაკერპავისა და მრუშობისაგან (საქმე. 15:29), ეკლესიის წევრები ბილყამის სწავლების ზემოქმედების ქვეშ უგულებელყოფდნენ ამ დადგენილებას და უარყვეს იგი. ერთადერთი გამოსავალი, რომელიც იესოს შეუძლია შესთავაზოს პერგამოს: “მოინანიე” (გამოცხ. 2:16).
პერგამოს ეკლესია ეს არის წინასწარმეტყველური სურათი ეკლესიისა, რომელიც არსებობდა, დაახლოებით, 313-538 წწ.-ში. თუმცა იყვნენ ეკლესიაში ერთგული ადამიანებიც, მაგრამ სწრაფად იზრდებოდა სულიერი დაცემა და რწმენისგან განდგომილება.
რას ნიშნავს არ უარყო “ჩემი რწმენა” (გამოცხ. 2:13; იხ., აგრეთვე, გამოცხ. 14:12)? როდესაც უარს ვამბობთ რწმენისაგან განდგომაზე, როგორ შეიძლება დაგვეხმაროს ეს წინ აღვუდგეთ დათმობებს და ერთგულები ვიყოთ სიკვდილამდე (იხ. გამოცხ. 2:10)?

თუ იმის მიხედვით ვიმსჯელებთ, რაც ჩვენთვის არის ცნობილი, სხვა ქალაქებისგან განსხვავებით, ძველი ისტორიის განმავლობაში თიატირას განსაკუთრებული პოლიტიკური თუ კულტურული როლი არ უთამაშია, ხოლო ეკლესია შეუმჩნეველი და მცირერიცხოვანი იყო. საკუთარი საქმე რომ ეკეთებინათ და სამსახური ჰქონოდათ, რომის იმპერიაში ადამიანები სავაჭრო გილდიებში უნდა გაწევრიანებულიყვნენ. თიატირას ხელისუფლება განსაკუთრებულად გამოირჩეოდა იმით, რომ მკაცრად აკონტროლებდა მოცემული მოთხოვნის დაცვას. ამ საზოგადოების წევრები უნდა დასწრებოდნენ გილდიის დღესასწაულებს და მონაწილეობა უნდა მიეღოთ სატაძრო რიტუალებში, რასაც ხშირად თან ახლდა ამორალური საქციელი. ვინც უარს ამბობდა დამორჩილებოდა ნახსენებ მოთხოვნებს, გილდიებიდან აგდებდნენ და ეკონომიკურ სანქციებს აკისრებდნენ. იმ დროში ქრისტიანებს არჩევანი უნდა გაეკეთებინათ: ან განდგომილება, ან სიდუხჭირე სახარების გულისთვის.
წაიკითხეთ გამოცხ. 2:18-29. როგორ წარუდგენს იესო საკუთარ თავს ამ ადამიანებს (იხ. აგრეთვე, დან. 10:6)? ეკლესიის რომელი თვისებები შეაფასა იესომ დადებითად და რომლები აღელვებდა მას?
თიატირას ეკლესია, როგორც პერგამოს ეკლესია, წარმართულ საზოგადოებასთან წავიდა კომპრომისზე. იეზაბელი ერქვა მეფე ახაბის ცოლს, რომელმაც ისრაელი განდგომილებამდე  მიიყვანა (იხ. 3მეფ. 16:31-33). იესო აღწერს მას, როგორც სულიერად უზნეოს. მათ, ვინც კომპრომისზე წავიდა ჭეშმარიტების საკითხში  და მიიღო “უწმიდური წარმართული სწავლება”, სულიერად იმრუშეს.
თიატირას ეკლესია სიმბოლოა, დაახლოებით, 538-1517 წწ.-ის პერიოდის ქრისტიანობის ზოგადი მდგომარეობისა. ეკლესიას უბედურება თავს გარედან კი არ დაატყდა, არამედ - შიგნიდან. ბიბლია ჩაანაცვლეს გადმოცემებით, სამღვდელოებამ და წმიდა რელიქვიებმა ადამიანთა თვალთახედვიდან განდევნეს ქრისტეს მღვდელმსახურება, ხოლო ხსნის საშუალებად საქმეები მიიჩნიეს. ვინც ამ გახრწნილ ზეგავლენას ეწინააღმდეგებოდა, დევნიდნენ და სიკვდილითაც კი სჯიდნენ. ფაქტობრივად, ადამიანებმა მრავალი საუკუნით (იხ. დან. 7:25) დაივიწყეს სახარება, სანამ 1517 წელს დაწყებულმა რეფორმაციამ არ შეახსენა მათ მის შესახებ. 
დაფიქრდით იესოს რჩევის შესახებ: “რაც გაქვთ მხოლოდ ის გეჭიროთ, სანამ მოვიდოდე” (გამოცხ. 2:25). რა მნიშვნელობა აქვს ამ სიტყვებს ჩვენთვის, როგორც მთლიანობაში ეკლესიისთვის და ცალ-ცალკე თითოეული ჩვენგანისთვის? რაზე საუბრობს იესო?

ქალაქ სარდეს გააჩნია საოცარი ისტორია. თუმცა რომის ეპოქის დაწყებისთანავე მან დაკარგა თავისი დიდებულება. მისი მოსახლეობა კვლავ სარგებლობდა კეთილდღეობით, რაც მხოლოდ მათი წინაპრების დამსახურება იყო. ძველი ქალაქი ციცაბო ბორცვის მწვერვალზე ააშენეს, ამიტომ მას აუღებლად მიიჩნევდნენ. სარდეს მაცხოვრებლები თავს იმდენად უსაფრთხოდ თვლიდნენ, რომ ქალაქის კედლებს დაუდევრად იცავდნენ.
წაიკითხეთ გამოცხ. 3:1-6; ასევე მათ. 24:42-44 და 1თეს. 5:1-8. რომელი სამი ქმედებისკენ მოუწოდებს იესო სარდეს ქრისტიანებს, რათა გაუმჯობესდეს მათი სულიერი მდგომარეობა? როდესაც იესო მოუწოდებს სიფხიზლისკენ, როგორ შეესაბამება ეს ქალაქის მდგომარეობას ისტორიის იმ მომენტში?
ზოგიერთ სარდელ ქრისტიანს იესო უწოდებს ერთგულს, თუმცა უმრავლესობა სულიერად მკვდარია. ერთგული მოწმე ადანაშაულებს ეკლესიას არა რომელიმე აშკარა ცოდვაში ან რწმენისგან განდგომილებაში (პერგამოს ან თიატირას ეკლესიების მსგავსად), არამედ სულიერ უმოქმედობაში.
სარდეს ეკლესიის წერილი წინასწარმეტყველურად უკავშირდება პროტესტანტების სულიერ მდგომარეობას პოსტრეფორმაციულ პერიოდში (დაახლოებით 1565-1740 წწ.), რადგან ეკლესია მიექანებოდა უსიცოცხლო ფორმალობისა და სულიერი თვითკმაყოფილებისკენ. დოგმატიზმისა და სეკულარიზაციის გაძლიერებული ზეგავლენის შედეგად, ეკლესიებში სახარების გამომსყიდველი მადლისა და ქრისტესადმი ერთგულების ჭეშმარიტებებმა მეორე ხაზზე გადაიწია. და თუმცა ამ დროისთვის ეკლესია ფიზიკურად აგრძელებდა არსებობას, სულიერად ის მკვდარი იყო.
მიმართვა სარდეს ეკლესიას სარდეს ეკლესიისადმი გაგზავნილი მიმართვა ასევე ეხება ქრისტიანთა ყველა თაობას. ზოგიერთი ქრისტიანი გამუდმებით აღფრთოვანებული საუბრობს ქრისტეს მიმართ თავისი წინანდელი ერთგულების შესახებ. მაგრამ, სამწუხაროდ, ასეთ ადამიანებს პრაქტიკულად არაფერი აქვთ მოსაყოლი ქრისტესთან თავიანთი ახლანდელი ურთიერთობების შესახებ. მათ რელიგიას ნომინალური ხასიათი აქვს, მაშინ როცა გულს ესაჭიროება ჭეშმარიტი რელიგია და სახარებისთვის ჭეშმარიტი მიძღვნა.
ყოველთვის ვაცნობიერებთ რა ჭეშმარიტებას ხსნის შესახებ მხოლოდ და მხოლოდ ქრისტეში რწმენით, რა შემთხვევაში შევძლებდით თქმას, რომ ჩვენი საქმეები ღმერთის წინაშე არ აღმოჩენილა “სრულყოფილი”? რას ნიშნავს ეს ფრაზა და როგორ შეგვიძლია “სრულვყოთ” ჩვენი საქმეები მის წინაშე? იხ. მათ. 5:44-48.

მეექვსე ეკლესია, რომელსაც იესომ მიმართა, იყო ფილადელფიაში (ბერძ. “ძმათმოყვარეობა”). ეს ქალაქი იმპერიის სავაჭრო გზაზე მდებარეობდა და “ღია კარს” წარმოადგენდა მსხვილ ნოყიერ პლატოზე. გათხრები მოწმობენ, რომ ქალაქი წარმოადგენდა ცენტრს, სადაც ადამიანები ჩამოდიოდნენ გამოსაჯანმრთელებლად და განკურნების მისაღებად. ხშირი მიწისძვრების გამო ქალაქის მაცხოვრებლები გადავიდნენ სოფელში, სადაც მოკრძალებულ ქოხებში დასახლდნენ.
წაიკითხეთ გამოცხ. 3:7-9. რა კავშირია ამ წერილში, თუ როგორ წარუდგენს იესო საკუთარ თავს ეკლესიას და მის მდგომარეობას შორის? რას გვამცნობს ეკლესიის მდგომარეობის შესახებ იესოს შემდეგი სიტყვები: “მცირე ძალა გაქვს” (გამოცხ. 3:8)? რა აღთქმას აძლევს იგი ამ ხალხს?
ფილადელფიის ეკლესიის მიმართ წერილი კარგად მიესადაგება პროტესტანტიზმის პირველი და მეორე გამოღვიძების დროს დიდებულ აღორძინებას, რომელიც მოხდა დიდ ბრიტანეთსა და ამერიკაში, დაახლოებით, 1740-1844 წწ.-ში. როცა უფლის ხალხმა მიიღო ზეციური სინათლე, იგი მართლაც ისწრაფოდა ღვთის სიტყვის დაცვისკენ (იხ. გამოცხ. 3:8). ყურადღება გამახვილებული იყო ღვთის მცნებების მორჩილებასა და ცხოვრების სისპეტაკეზე. “ღია კარი” არის ზეციური საწმიდრისკენ მიმავალი გზა, ჩვენ ხომ ასევე გვხვდება ადგილი, სადაც ნახსენებია “ჩემი ღმერთის ტაძარი” (გამოცხ. 3:12, შეად. გამოცხ. 4:1,2). ერთი კარი იკეტება, მეორე კი იღება, რაც მიგვითითებს ცვლილებაზე, რომელიც უნდა აღსრულებულიყო ქრისტეს სამღვდელმთავრო მსახურების დროს 1844 წელს.
წაიკითხეთ გამოცხ. 3:10-13. რა მიუთითებს ამ მუხლებში იმაზე, რომ დრო ცოტა დაგვრჩა და მოახლოებულია ქრისტეს მოსვლის ჟამი? რა მნიშვნელობა აქვს ღვთის სახელის დაწერას მის ხალხზე (2ტიმ. 2:19)? თუკი სახელი ასახავს ადამიანის ხასიათს, მაშინ რას გვამცნობს გამ. 34:6 ღვთისა და იმ ადამიანთა შესახებ, ვინც მის სახელს ატარებს?
დიდებული აღორძინება მოხდა ატლანტიკის ორივე მხარეს მდებარე ეკლესიებში. 1844 წლამდე უწყება ქრისტეს მალე დაბრუნების შესახებ მსოფლიოს მრავალ ნაწილში გავრცელდა. გამარჯვებულებზე ღვთის სახელის დაწერის დაპირება მოწმობს, რომ უფლის ხალხი აირეკლავს მის ხასიათს. ქრისტეს მალე დაბრუნების შესახებ უწყებას დიდი მნიშვნელობა აქვს, მაგრამ არანაკლებ მნიშვნელოვანია უწყება იმის შესახებ, რომ იესო გვპირდება მოამზადოს თავისი ხალხი ამ დიდებული მოვლენისთვის, აპატიებს რა მათ ცოდვებს და თავის რჯულს ჩაუდებს გულებში (იხ. ფილიპ. 1:6; ებრ. 10:16,17).
პირადად თქვენთვის რა მნიშვნელობა აქვს ქრისტეს მალე დაბრუნების იმედს? რა დარწმუნებულობას ბადებს ჩვენში ქრისტეს დაპირება, რომ იგი დაასრულებს თავის მიერ დაწყებულ შრომას?
ხუთშაბათი                                                                                                                  17 იანვარი
ქრისტიანები ლაოდიკიაში
ბოლო ეკლესია, რომელსაც იესომ მიმართა, იყო ლაოდიკიაში, მდიდარ ქალაქში, რომელიც სავაჭრო გზაზე მდებარეობდა. ქალაქი ცნობილი იყო შალის ნაწარმით, ბანკებით, სადაც დიდი რაოდენობის ოქრო ინახებოდა, თვალის მალამოთი, რომელსაც ადგილობრივი ფარმაცევტები ამზადებდნენ. ლაოდიკიის კეთილდღეობამ ქალაქის მაცხოვრებლებში აღძრა თვითკმაყოფილების გრძნობა. როცა იგი მიწისძვრამ დაანგრია (დაახლოებით, ჩვ. წ. 60 წ.), ამ ქალაქის მაცხოვრებლებმა უარი თქვეს რომის მხრიდან დახმარებაზე.
რაკი ქალაქს არ გააჩნდა საკუთარი წყაროები, წყალი გრძელი აკვედუკების საშუალებით იერაპოლის ცხელი წყაროებიდან მოედინებოდა. ლაოდიკიაში წყალი უკვე ნელ-თბილი ჩადიოდა.
წაიკითხეთ გამოცხ. 3:14-17 და ოს. 12:8. როგორ შეაღწია ლაოდიკიის ქრისტიანთა წრეში ქალაქის მაცხოვრებელთა თვითკმაყოფილების სულმა? 
იესოს არ გაუკიცხავს ლაოდიკიელი ქრისტიანები სერიოზული ცოდვის, ერესის ან განდგომილების გამო. მათი პრობლემა თვითკმაყოფილებაში მდგომარეობდა, რადგან მიყავდა ისინი სულიერ უმოქმედობამდე. მსგავსად ქალაქში მომდინარე წყლისა, ამ ადამიანთა მდგომარეობაც არც ცხელი იყო და არც ცივი, არამედ - თბილი. ისინი თავს მიიჩნევდნენ მდიდრებად, რომლებსაც არაფერი ესაჭიროებოდათ, თუმცა სულიერ სფეროში იყვნენ ღატაკნი, შიშველნი და ბრმანი.
ლაოდიკიის ეკლესია არის დედამიწის ისტორიის დასკვნით ეტაპზე ღვთის ეკლესიის სულიერი მდგომარეობის სიმბოლო. ამაზე მეტყველებს გამოცხადების წიგნში ზოგიერთ მუხლებს შორის არსებული პარალელები. ამ მუხლებში საუბარი მიდის ბოლო დროის მოვლენების შესახებ. ერთ-ერთი მათგანი ჩაწერილია გამოცხ. 16:15-ში და მიუთითებს ქრისტეს სიმართლის “თეთრ შესამოსლებზე”, რაც ესაჭიროება სულიერად შიშველ ლაოდიკიას (იხ. გამოცხ. 3:18). მოწოდება, რომ დავიცვათ ჩვენი სამოსელი და არ ვიაროთ შიშვლებმა, მოცემულია ნაწყვეტის ცენტრში, რომელიც მიუთითებს არმაგედონის სულიერ ბრძოლაზე. თავიდან იესოს ეს დროის პარალელი შეიძლება უცნაურად მოგეჩვენოთ, რადგან მაშინ ხომ შეუძლებელი იქნება უკვე ამ სამოსლის მიღება, რადგან თითოეული ადამიანისთვის გამოსაცდელი ვადა დასრულებული იქნება. მაგრამ სამოსელის დაცვის მოწოდება ჩნდება მეექვსე წყლულსა და არმაგედონთან კავშირში, რადგან იესოს სურს შეახსენოს ლაოდიკიას, რომ წინასწარ მოემზადოს ამ საშინელი კონფლიქტისთვის, სანამ ჯერ კიდევ არ არის გვიანი. ამგვარად, გამოცხადების 16:15 აფრთხილებს ლაოდიკიელებს: თუკი ყურს არ დაუგდებენ ქრისტეს რჩევას და ამჯობინებენ შიშვლად დარჩენას (გამოცხ. 3:17,18), მაშინ მისი მოსვლის დროს შერცხვებიან და დაიღუპებიან (იხ. 1იოან. 2:28-3:3).
იესო ლაოდიკიელებს არწმუნებს თავის სიყვარულში და მოუწოდებს მონანიებისკენ (გამოცხ. 3:19). დასკვნაში ქრისტე მიუთითებს საკუთარ თავზე როგორც მიჯნურზე ქებათა ქების წიგნიდან (5:2-6), რომელიც დგას კართან, აკაკუნებს და შესვლა სურს (გამოცხ. 3:20). თითოეულს, ვინც გაუღებს კარს იესოს და შემოუშვებს, იგი დაპირდა მასთან სერობას, ხოლო, საბოლოო შედეგად, ისინი იმეფებენ ქრისტესთან ერთად მის ტახტზე (იხ. გამოცხ. 20:4).
წაიკითხეთ გამოცხ. 3:18-22. რა ნათელს აძლევს იესო ლაოდიკიელებს? რისი სიმბოლოა ოქრო, თეთრი სამოსელი და თვალის მალამო (იხ. 1პეტრ. 1:7; ეს. 61:10; ეფეს. 1:17,18)? რაზე მოწმობს ეს რჩევა ჩვენთვის, როგორც მეშვიდე დღის ადვენტისტებისთვის, რომლებიც თავს ლაოდიკიის ეკლესიად ვთვლით?
პარასკევი                                                                                                                     18 იანვარი
შემდგომი გამოკვლევისათვის
ელენ უაითის წიგნში “მოციქულთა საქმეები” წაიკითხეთ თავი “გამოცხადება” (გვ. 578-592).
ეკლესიის მიმართ შვიდი წერილი მოწმობს მათ თანდათანობით სულიერ დაცემაზე. ეფესოს ეკლესია ერთგული იყო, თუმცა დროთა განმავლობაში დაკარგა თავისი პირველი სიყვარული. სმირნისა და ფილადელფიის ეკლესიები უფრო მეტად იყვნენ რწმენის ერთგულნი. პერგამოსა და თიატირის ეკლესიები სულ უფრო მეტად და მეტად მიდიოდნენ კომპრომისზე, სანამ … მორწმუნეთა უმრავლესობა სრულად არ განუდგა წმინდა ქრისტიანულ რწმენას. სარდეს ეკლესია აღმოჩნდა ძალიან რთულ მდგომარეობაში. ამ ეკლესიის წევრების უდიდესი ნაწილი სახარების საწინააღმდეგოდ იქცეოდა. ფილადელფიაში კი მუჭისოდენა რაოდენობის მორწმუნეებმა შეინარჩუნეს ღვთის ერთგულება. ლაოდიკიის ეკლესია იმყოფებოდა ისეთ სულიერ უმოქმედობაში და თვითკმაყოფილების მდგომარეობაში, რომ შეუძლებელი იყო მასზე რაიმე კარგის თქმა.
თითოეული წერილის ბოლოს იესო დაპირებას აძლევს მისი რჩევის გამგონეს და ვხედავთ საინტერესო კანონზომიერებას: რაც უფრო დიდი სულიერი დაცემაა ეკლესიაში, მით უფრო მეტი დაპირებაა მიცემული. ეფესოს ეკლესიამ, რომელსაც იესო გადასცემს პირველ უწყებას, მოისმინა მხოლოდ ერთი დაპირება. ყოველი მომდევნო ეკლესია, რომელიც გვიჩვენებს მორწმუნეთა სულიერი მდგომარეობის გაუარესებას, სულ უფრო მეტ დაპირებას იღებს, ვიდრე წინა. ბოლო, ლაოდიკიის ეკლესიამ  ასევე მიიღო ერთადერთი, მაგრამ ყველაზე დიდებული დაპირება: იესოს გვერდით მის ტახტზე დაჯდომა (გამოცხ. 3:21).
კითხვები მსჯელობისათვის:
როგორ ასახავს დაპირებების მზარდი რაოდენობა ეკლესიებში სულიერი დაცემის გამწვავებულ ფონზე პრინციპს: იქ, სადაც მრავლდება ცოდვა, უხვდება მადლი (რომ. 5:20)? დაფიქრდით ამაზე და ამასთანავე გაითვალისწინეთ შემდეგი ციტატა: “ეკლესია, რამდენადაც უძლური და მცირერიცხოვანი არ უნდა იყოს, არის ქრისტეს მხრიდან უდიდესი ყურადღების ერთადერთი ობიექტი დედამიწაზე. იგი მუდმივად ზრუნავს მასზე, განამტკიცებს რა მას თავისი სულიწმიდით” (ე. უაითი, რჩეული უწყებები, ტ. 2, გვ. 396).
ქრისტიანებს შორის გავრცელებულია აზრი, რომ სამრეწველო, სავაჭრო ქალაქებსა და დედაქალაქებში საკმაოდ რთულია იყო ქრისტიანი. აზიის აყვავებულ ქალაქებში ცხოვრობდნენ ქრისტიანები, რომლებიც ზეწოლას განიცდიდნენ წარმართი მოსახლეობის მხრიდან, მაგრამ შეინარჩუნეს სახარების ერთგულება და ურყევნი აღმოჩნდნენ ღმერთის მიმართ თავიანთ თავდადებულობაში. რა შეგვიძლია ვისწავლოთ მათი გამოცდილებიდან? დაფიქრდით ამის შესახებ იესოს იმ ლოცვის კონტექსტში, რომელიც ჩაწერილია იოან. 17:15-19-ში. როგორ გამოვიყენოთ პრინციპი: “წუთისოფელში, მაგრამ არა წუთისოფლისანი” თანამედროვე ქრისტიანებთან დაკავშირებით, განსაკუთრებით მათ მიმართ, ვინც დიდ ქალაქებში ცხოვრობს?
როგორ შეგვიძლია ჩვენ, როგორც მეშვიდე დღის ადვენტისტებმა, ანგარიში გაუწიოთ რჩევებს, რომლებიც ლაოდიკიის ეკლესიას განეკუთვნება?
გაკვეთილი 4                                                                       19 - 25 იანვარი
ღირსია კრავი
გამოსაკვლევად შემოთავაზებული ბიბლიური მუხლები: გამოცხ. 4,5; ეზეკ. 1:5-14; ეფეს. 1:20-23; ებრ. 10:12; საქმე. 2:32-36.
სამახსოვრო მუხლი: “ნუ სტირი, გაიმარჯვა ლომმა, იუდას ტომიდან, დავითის ფესვმა, რათა გახსნას წიგნი და მისი შვიდი ბეჭედი” (გამოცხ. 5:5).
წინა კვირას განვიხილეთ ქრისტეს ეპისტოლეები დედამიწაზე თავისი ხალხისადმი გაგზავნილი. იოანეს ახალ ხილვას დედამიწიდან ზეცაში გადავყავართ და გვიხსნის მომავალს “რაც უნდა მოხდეს ამის შემდგომ” (გამოცხ. 4:1).
ხილვა, რომელიც ჩაწერილია გამოცხადების წიგნის მე-4 და მე-5 თავებში, მიმდინარეობს ზეცის სატახტო დარბაზში. ამ თავებში, ისევე როგორც მე-12-ში, სცენები სიმბოლურად გამოსახავს ღვთის კონტროლს ისტორიასა და ხსნის გეგმაზე. მაგრამ სანამ დაიწყება მომავლის გამოცხადება, ჩვენთვის ნაჩვენებია ზეცაში ქრისტეს სამღვდელმთავრო მსახურების ცენტრალური როლი მის უზენაეს ძალაუფლებაში დედამიწაზე და კაცობრიობის გამოსყიდვაში. ამგვარად, მე-4 და მე-5 თავში წარმოდგენილია წინასწარმეტყველური ხედვა მომავალი მოვლენების მნიშვნელობაზე, რომლებზეც საუბარი იქნება წიგნის დანარჩენ თავებში.
ასევე შეგვიძლია აღვნიშნოთ: თუკი შვიდი ეკლესიისთვის წერილები მეტად მარტივ ენაზეა დაწერილი, მაშინ ამ მომენტიდან წიგნში გამოიყენება სიმბოლური ენა, რომლის განმარტებაც ყოველთვის არ არის ადვილი. ეს ენა აღებულია ძველ აღთქმაში ჩაწერილი ღვთის ხალხის ისტორიიდან. სწორად რომ განვმარტოთ გამოცხადების წიგნი, აუცილებელია ვისწავლოთ მისი სიმბოლური ენის გაგება ძველი აღთქმის ნათელში.
კვირადღე                                                                                                               20 იანვარი
ზეციურ სატახტო დარბაზში
გამოცხ. 4:1-ში იესო სთავაზობს იოანეს ავიდეს ზეცაში, რათა პანორამულად გადახედოს ისტორიას მისი დროიდან მოყოლებული ქრისტეს დაბრუნებამდე პერიოდში.
გამოცხ. 4:1-8; 5:8-12; ეზეკ. 1:26-28 მუხლებში აღწერილია ზეციური სატახტო დარბაზი. რას გვამცნობს ეს მუხლები ამ ადგილის ბუნების (არსის) შესახებ?
ღია კარიდან მოციქულმა დაინახა ზეციური ტაძარი და ღვთის ტახტი. ტახტი ღმერთის ქმნილებათა ზედ უზენაესობისა და უმაღლესი ხელმწიფების სიმბოლოა, მაშინ, როცა ტახტის გარშემო არსებული ცისარტყელა აღნიშნავს ღვთის ერთგულებას თავისი სიტყვის მიმართ (დაბ. 9:13-16; ეს. 54:9,10). მაგრამ სატანა - ქრისტეს მოწინააღმდეგე, რომელმაც ხელყო ღვთის ხელმწიფება - ცდილობს სადაო გახადოს ღვთის ავტორიტეტი. ღმერთსა და სატანას შორის დიად ბრძოლაში მთავარი საკითხი მდგომარეობს იმაში, თუ ვის ეკუთვნის სამყაროს მართვის უფლება. იოანეს მიერ დანახული ზეციური საბჭო შეიკრიბა ზეციურ სატახტო დარბაზში, რათა დაედასტურებინა ღმერთის მიერ სამყაროს მართვის კანონიერება (გამოცხ. 4:1-8; 5:11-14).
წაიკითხეთ გამოცხ. 4:8-11 და 5:9-14. რა არის ნათქვამი ამ ნაწყვეტებში ჭეშმარიტი თაყვანისცემის შესახებ? რატომ არიან თაყვანისცემის ღირსი უფალი ღმერთი და კრავი?
გამოცხ. 4-ში ვხედავთ ზეციურ ტაძარში სატახტო დარბაზისა და მასში მუდმივად მიმდინარე თაყვანისცემის საერთო აღწერას. და თუკი მე-4 თავში თაყვანისცემის დროს ამაღლებულია ღვთის შემოქმედი ძალა, მე-5 თავში განდიდებულია დაკლული კრავის მიერ ნაბოძები გამოსყიდვა. ეს თავები მოწმობს, რომ ჭეშმარიტი თაყვანისცემა მიუთითებს ღვთის ძლევამოსილ საქმეებზე - შექმნასა და გამოსყიდვაზე - და აქებს მათ. ღმერთს, რომელმაც სამყარო ექვს დღეში შექმნა, აქვს ძალაუფლება გარდაქმნას სამყარო თავდაპირველ მდგომარეობამდე და აქციოს თავისი ხალხის საუკუნო სამკვიდროდ თავისი დანაპირების შესაბამისად.
დაფიქრდით, რას ასწავლის სახარება: ის, ვინც შეგვქმნა არა მხოლოდ ჩვენ და ჩვენი მსოფლიო, არამედ მთელი სამყაროც, ჩვენთვის დაკლულ კრავად იქცა (იხ. გამოცხ. 5:12). რა საოცარ იმედს გვაძლევს ეს უწყება წუთისოფელში, რომელიც სავსეა ტკივილითა და შფოთით?
ორშაბათი                                                                                                           21 იანვარი
ზეციური საბჭო სატახტო დარბაზში
გამოცხ. 4:4-ში უხუცესების აღწერა მოწმობს, რომ ისინი არ არიან ანგელოზები (ბერძ. პრესბუტეროს - “უხუცესი”). უხუცესებს ბიბლიაში ყოველთვის უწოდებდნენ ადამიანებს. ანგელოზებისგან განსხვავებით, რომლებიც მუდმივად იმყოფებიან ღვთის თანდასწრებაში, ეს უხუცესები სხედან ტახტებზე. მათი თეთრი სამოსლები არის ღვთის ერთგული ხალხის ატრიბუტი (იხ. გამოცხ. 3:4,5). ოქროს გვირგვინები (ბერძ. სტეფანოს, გამოცხ. 4:4) მათ თავზე განკუთვნილია მხოლოდ გამარჯვებული წმიდებისთვის (იხ. იაკ. 1:12). ყველა ეს დეტალი მოწმობს, რომ 24 უხუცესი არიან ზეცად ამაღლებული განდიდებული წმიდები. 
რიცხვი 24 არის სიმბოლური. ეს ორჯერ თორმეტია, 12 კი ბიბლიაში ღვთის ერის სიმბოლოა. 24 უხუცესი შეიძლება განასახიერებდეს ღვთის ერს მთელ თავის სისრულეში ძველი აღთქმისა და ახალი აღთქმის დროს. რიცხვი 24 ასევე შეიძლება წარმოადგენს 24 სამღვდელო რიგის თავკაცების სიმბოლოს, რომლებიც მსახურებდნენ მიწიერ ტაძარში (იხ. 1ნეშტ. 24:1-19).
ის ფაქტი, რომ 24 უხუცესი ბიბლიაში არსადაა ნახსენები, ნიშნავს, რომ ეს ახალი ჯგუფია ზეციურ სატახტო დარბაზში. შესაძლებელია, ეს ის ადამიანები არიან, რომლებიც ქრისტეს სიკვდილის დროს მკვდრეთით აღდგნენ (იხ. მათ. 27:51-53).
თუკი ეს ასეა, მაშინ ეს 24 უხუცესი, რომლებიც იესოსთან ერთად ზეცად ამაღლდნენ, ხდება კაცობრიობის წარმომადგენელი, რათა დაამოწმონ ღვთის საქმეების სამართლიანობა, რომელიც ახორციელებს ხსნის გეგმას. გამოცხ. 5:8-ში ვკითხულობთ, რომ 24 უხუცესი და ოთხი ცხოველი დაემხო კრავის წინაშე, რომელიც დაიკლა და ახლა ცოცხალია. ისინი ერთად გალობენ ახალ სიმღერას და კრავს განადიდებდნენ ასეთი სიტყვებით: “შენ ღირსი ხარ, ვინაიდან შენ დაიკალი და შენი სისხლით გამოგვისყიდე ღვთისათვის ყოველი ტომისა და ენისაგან, ხალხისა და ერისაგან. და შეუქმენი ისინი ჩვენს ღმერთს სამეფოდ და მღვდლებად, და იმეფებენ მიწაზე” (გამოცხ. 5:9,10).
გამოცხ. 4:6-8-შიც ნახსენებია ოთხი ცხოველი ან ოთხი ცოცხალი არსება. შეადარეთ მათი აღწერა ოთხი ცოცხალი არსების გამოსახვას ეზეკ. 1:5-14-ში, 10:20-22-ში, ასევე სერაფიმების აღწერას ეს. 6:2,3-ში.
ოთხი ცხოველი არის სიმბოლო არსებებისა, რომლებიც იკავებენ მაღალ მდგომარეობას და ღმერთს ემსახურებიან მისი შუამავლების და მისი ტახტის მცველების სახით (იხ. ფსალმ. 98:1). მათი ფრთები სიმბოლოა ღვთის დავალებების დაუყოვნებელი აღსრულებისა, თვალები კი მიუთითებს სხვადასხვა საკითხებში კარგ ჩახედულობაზე. ამ არსებების ტახტის გარშემო თანდასწრება 24 უხუცესსა და ურიცხვი რაოდენობის ანგელოზთან ერთად (გამოცხ. 5:11) მოწმობს იმის შესახებ, რომ სატახტო დარბაზში წარმოდგენილია ზეცაც და დედამიწაც. 
სამშაბათი                                                                                                                  22 იანვარი
დაბეჭდილი წიგნი
წაიკითხეთ გამოცხ. 5:1. რა მნიშვნელობა აქვს დაბეჭდილ წიგნს ეს. 29:11,12-ის კონტექსტში და რატომ ტიროდა იოანე?
ეს ტექსტი ბერძნულ ორიგინალში მიუთითებს იმაზე, რომ წიგნი იდო ტახტზე მამისგან მარჯვნივ. იგი ელოდა მას, ვინც ღირსი იქნებოდა მისი აღებისა და “ბეჭდების ახსნის” (გამოცხ. 5:2). 
ელენ უაითი წერს, რომ დაბეჭდილი წიგნი შეიცავს “ღვთის განგების ისტორიას, ერებისა და ეკლესიის წინასწარმეტყველურ ისტორიას. აქ მოთავსებულია ღვთაებრივი გამონათქვამები, მისი უფლებამოსილებანი, მცნებები, რჯულდებები, დაუსაბამოს ყველა დარიგება, ასევე დედამიწაზე ერების ყველა მმართველ ძალთა ისტორია. ამ გრაგნილში ხატოვანი ენით არის აღწერილი თითოეული ტომის, ენისა და ერის ზეგავლენა დედამიწის ისტორიის დასაწყისიდან მის დასასრულამდე” (ე. უაითი. ხელნაწერები, ტ.9, გვ. 7).
ამგვარად, დაბეჭდილი წიგნი ინახავს ღვთაებრივ საიდუმლოს, რომელიც ეხება ღმერთის მიერ ცოდვის პრობლემის მოგვარებასა და დაცემული კაცობრიობის ხსნას. ეს საიდუმლო სრულად განხორციელდება ქრისტეს მეორედ მოსვლის დროს (იხ. გამოცხ. 10:7).
წაიკითხეთ გამოცხ. 5:5-7. რატომ არის ქრისტე მთელ სამყაროში ერთადერთი, ვინც ღირსია აიღოს დაბეჭდილი წიგნი და ახსნას მისი ბეჭდები?
იოანეს მიერ წარმოდგენილ სატახტო დარბაზში არსებული ვითარება დაკავშირებულია სატანის ამბოხებასთან. მიუხედავად იმისა რომ ჩვენი პლანეტის შემოქმედი ღმერთია, ეს პლანეტა სატანის ტყვეობაში აღმოჩნდა. იოანეს ტირილი სიმბოლურად გამოხატავს ცრემლებს ღვთის ხალხისა, რომელიც ადამის დროიდან ელის ცოდვის მონობისაგან ხსნას. დაბეჭდილ წიგნში ინახებოდა ღვთის გეგმა ცოდვის პრობლემის გადაჭრასთან დაკავშირებით. ეჭვგარეშეა, თავისი უსასრულო ძალის წყალობით მამა ღმერთს თავად შეეძლო ამ გეგმის აღსრულება. მაგრამ დაცემული კაცობრიობის გამოსყიდვა ითხოვდა განსაკუთრებულ მსხვერპლს და ის მსხვერპლი გახდა იესო. მან “გაიმარჯვა”, ამიტომ ღირსია ახსნას წიგნის ბეჭდები, გახდეს დედამიწის მბრძანებელი და ჩვენი შუამავალი ზეციურ საწმიდარში.
როგორ შეგვიძლია ვისწავლოთ ჩვენს ცხოვრებაში ქრისტეს გამოუყოთ ცენტრალური ადგილი?
ოთხშაბათი                                                                                                                 23 იანვარი
ღირსია კრავი
წაიკითხეთ გამოცხ. 5:8-14, ასევე ეფეს. 1:20-23 და ებრ. 10:12. რა დიდებულ იმედსა და ნუგეშისცემას ვპოულობთ ამ ნაწყვეტებში, როდესაც ვიმყოფებით სამყაროში, რომელსაც თავისთავად არ შეუძლია ჩვენი გამხნევება და მას კი თავისთავად არ ძალუძს ჩვენი გამხნევება?
ქრისტე-კრავი მიდის ტახტთან და იღებს წიგნს. ასეთი ქმედება მოწმობს იმის შესახებ, რომ ყველა უფლებამოსილება და უზენაესი ხელმწიფება მას ეკუთვნის (იხ. მათ. 28:18; ეფეს. 1:20-22). ამ მომენტში მთელი სამყარო აღიარებს ქრისტეს კანონიერ უფლებას - მართოს დედამიწა. ქრისტემ კვლავ მოიპოვა ის, რაც ერთხელ დაკარგა ადამმა.
ქრისტემ აიღო გრაგნილი და ეს ნიშნავს იმას, რომ მის ხელშია მთელი კაცობრიობის ხვედრი. ოთხი ცოცხალი არსება და 24 უხუცესი დაემხო მის წინაშე, თაყვანი სცეს და ამბობდნენ: “შენ ღირსი ხარ, აიღო წიგნი და ახსნა მისი ბეჭდები, ვინაიდან შენ დაიკალი” (გამოცხ. 5:9). თაყვანისცემის ასეთი აქტით მაღალი მდგომარეობის მქონე ანგელოზები და დახსნილი კაცობრიობის წარმომადგენლები ადასტურებენ ადამიანების გამო გაღებულ ქრისტეს მსხვერპლს. დაცემული კაცობრიობისთვის მან თავისი სისხლით გადაიხადა გამოსასყიდი და თითოეულ ადამიანს სთავაზობს გამოსყიდვის იმედსა და დაპირებას მომავალ სიკეთეებზე, რაც ოდნავ შეგვიძლია წარმოვიდგინოთ.
ოთხ ცოცხალ არსებასა და უხუცესებს უერთდება ტახტის გარშემო არსებულ ანგელოზთა ურიცხვი რაოდენობა. ისინი განადიდებდნენ კრავს, რომელიც დაიკლა და ახლა “ცოცხალია”, რათა იშუამდგომლოს დაცემული კაცობრიობისთვის (იხ. ებრ. 7:25). სატახტო დარბაზში დამსწრეთა ხმები ერთმანეთს ერწყმის ხმამაღალ შეძახილებში: “ღირსია დაკლული კრავი, მიიღოს ძალა და სიმდიდრე, სიბრძნე და სიმტკიცე, დიდება, პატივი და კურთხევა” (გამოცხ. 5:12).
იმავ წამს ცაში და დედამიწაზე ყველა ქმნილება ერთიანდება მამისა და ქრისტეს დიდებულ თაყვანისცემაში: “ტახტზე მჯდომსა და კრავს კურთხევა და პატივი და დიდება და სიმტკიცე უკუნითი უკუნისამდე” (გამოცხ. 5:13). ამ ქების საპასუხოდ ოთხი ცოცხალი არსება და 24 უხუცესი შესძახებენ: “ამინ”, ასრულებენ რა დიდებულ თაყვანისცემას ზეციურ სატახტო დარბაზში. 
მეცნიერები ვარაუდობენ, რომ ერთხელაც იქნება სამყარო ან აფეთქდება, ან კოლაპსს განიცდის (ვარსკვლავის კატასტროფულად სწრაფი შეკუმშვა მისი ბირთვული ენერგიის შინაგანი წყაროების ამოწურვის შემდეგ) ან ნაწილებად დაიშლება. როგორ გასაოცარ კონტრასტს წარმოადგენს მომავალი, რომელიც გამჟღავნებულია წმიდა წერილში! როგორ შეგვიძლია უკვე აქ გავიხაროთ იმით, რაც მომავალში გველოდება?
ხუთშაბათი                                                                                                                24 იანვარი
ორმოცდაათობის მნიშვნელობა
ორმოცდაათობის დღეს სულიწმიდის გადმოსვლით (საქმე. 2:1-4) იყო აღნიშნული ერთ-ერთი გადამწყვეტი მოვლენა ხსნის ისტორიაში: ქრისტეს მიძღვნა პოსტგოლგოთის მსახურებაზე მღვდელმთავრისა და მეფის სტატუსით ზეციურ საწმიდარში (იხ. აგრეთვე საქმე. 1:4-8; საქმე. 2:33). მამის მარჯვნივ თავისი სამღვდელმთავრო მსახურების წყალობით (გამოცხ. 5:6,7) ქრისტეს ძალუძს სრულად აღასრულოს ხსნის გეგმა. როგორც ჩვენი შუამდგომელი ზეციურ საწმიდარში, იესო აღასრულებს მსახურებას ჩვენი ხსნის გულისათვის. მისი მეშვეობით მორწმუნეებს აქვთ თავისუფალი მისადგომი ღმერთთან და ღებულობენ ცოდვების მიტევებას.
წაიკითხეთ საქმე. 2:32-36 და იოან. 7:39. რა იმედსა და გამამხნევებელ უწყებას პოულობთ იმაში, რომ იესო მსახურობს ზეცაში როგორც ჩვენი მღვდელმთავარი და მეფე?
ქრისტეს ზეციურ საწმიდარში გამეფების შემდეგ მოწაფეებზე გადმოვიდა სულიწმიდა. გამოცხ. 5:6-ში ნახსენებია ღვთის შვიდი სული “წარმოგზავნილი მთელ ქვეყანაზე”. როგორც უკვე გამოვიკვლიეთ, შვიდი სული მიუთითებს წუთისოფელში სულიწმიდის მოქმედების სისავსეზე. ქრისტეს ტახტზე ასვლის დროს სულიწმიდა დედამიწაზე გამოიგზავნა. ეს ფაქტი დაკავშირებულია ზეციურ საწმიდარში ქრისტეს, როგორც ჩვენი მღვდელმთავრის, ერთ-ერთ პირველ ქმედებასთან. სულიწმიდის გადმოსავლა ნიშნავს, რომ იესო წარდგა მამის წინაშე და მისი მსხვერპლი ადამიანთა გამო მიღებულ იქნა ღმერთის მიერ.
“ქრისტეს ზეცად ამაღლება იყო იმის საწინდარი, რომ მისი მიმდევრები მიიღებენ დაპირებულ კურთხევას… ქრისტე შევიდა რა ზეციური კარიბჭით, გამეფდა ანგელოზთა საყოველთაო ზეიმისა და თაყვანისცემის თანხლებით. როგორც კი ეს მოხდა, სულიწმიდა უხვად გადმოვიდა მოწაფეებზე და ქრისტე იყო ჭეშმარიტად განდიდებული იმავე დიდებით, რომელიც მას გააჩნდა მამასთან მარადისობიდან. სულიწმიდის გადმოსვლა ორმოცდაათობის დღეს მოწმობდა იმაზე, რომ მხსნელი აყვანილი იქნა ტახტზე. თავისი დაპირების თანახმად, მან თავის მიმდევრებს ზეციდან გამოუგზავნა სულიწმიდა იმის ნიშნად, რომ როგორც მეფემ და მღვდელმთავარმა მან მიიღო მთელი ხელმწიფება ზეცასა და დედამიწაზე და გახდა ცხებული თავის ხალხზე” (ე. უაითი. მოციქულთა საქმეები, გვ. 38,39).
წაიკითხეთ ებრ. 4:16; 8:1. რა გამამხნევებელ უწყებას პოულობთ რწმუნებაში, რომ იესომ, როგორც მღვდელმა და მეფემ, მიიღო მთელი ხელმწიფება ზეცასა და დედამიწაზე? როგორ გვეხმარება ამ ჭეშმარიტების რწმენა ყოველდღიურ ცხოვრებაში გადავლახოთ სირთულეები და გვქონდეს მომავლის რწმენა?
პარასკევი                                                                                                           25 იანვარი
შემდგომი გამოკვლევისათვის
წაიკითხეთ ელენ უაითის წიგნიდან “ქრისტე - წუთისოფლის იმედი” თავი “მამაჩემთან და მამათქვენთან” (გვ. 829-835), ასევე “მოციქულთა საქმეების” წიგნში თავი “სულის ნიჭი” გვ. 47-56).
გამოცხადების წიგნის მე-4 და მე-5 თავებში ჩაწერილ უწყებას დიდი მნიშვნელობა აქვს ღვთის ხალხისთვის, რომელიც ცხოვრობს დედამიწის ისტორიის დასკვნით პერიოდში. ორმოცდაათობის დღეს სულიწმიდის გადმოსვლამ აღნიშნა მთელი ქვეყნიერებისთვის სახარების ქადაგების დასაწყისი. ამ ქადაგების მთავარ შინაარსად გახდა იესო, რომელიც ავიდა ზეციურ ტახტზე როგორც მღვდელმთავარი და მეფე მამის მარჯვნივ. იესოს შესახებ ამ ჭეშმარიტებამ ცენტრალური ადგილი დაიკავა ადრეულ ქრისტიანთა მრწამსში (იხ. ებრ. 8:1) და იქცა მათი ქადაგების ქვაკუთხედად (იხ. საქმე. 2:32,33; 5:30,31). იგი მათთვის ასევე იყო წამახალისებელ ფაქტორი, რწმენისა და მამაცობის წყარო დევნასა და ცხოვრების რთულ სიტუაციებში (იხ. საქმე. 7:55,56; რომ. 8:34). საბოლოო შედეგად მრავალი ადამიანი გამოეხმაურა მათ მიერ ნაქადაგებ უწყებას. სულიწმიდის მსახურების მეშვეობით ღვთის სამეფო გამოვლინდა მაშინ და დღესაც აგრძელებს გამოვლინებას.
არასდროს არ უნდა დაგვავიწყდეს, რომ მხოლოდ ქრისტეში ხსნის შესახებ კეთილ უწყებას შეუძლია შეეხოს ადამიანთა გულებს, გარდაქმნას ისინი და დაეხმაროს ადამიანებს უპასუხონ მარადიული სახარების მოწოდებას: ეშინოდეთ ღვთისა, დიდება მიაგონ და თაყვანი სცენ მას (იხ. გამოცხ. 14:7). ჩვენი ერთადერთი იმედი მხსნელშია, ზეციურ საწმიდარში ჩვენს მღვდელმთავარსა და მეფეში. იგი იქნება თავის ხალხთან საუკუნის აღსასრულამდე (მათ. 28:20). მომავალი მის ხელშია.
მოდით, ყოველთვის გვახსოვდეს, რომ, როდესაც მხედველობიდან არ გამოგვრჩება სახარების არსი, დიდ წარმატებას შეგვიძლია მივაღწიოთ ბოლო უწყების ქადაგებაში გზააბნეული და ტანჯული კაცობრიობისათვის. ჩვენ მიერ ნაქადაგებიდან არაფერია იმაზე მეტად მნიშვნელოვანი, ვიდრე გოლგოთის ჯვარი, რომელიც მჭერმეტყველურად მოწმობს ღმერთის შესახებ.
კითხვები მსჯელობისათვის:
ერთხელაც იქნება ზეცაში თაყვანს ვცემთ და დიდებას მივაგებთ უფალს მისი სიკეთის, ძალისა და მადლის გამო. როგორ შეგვიძლია უკვე ახლა მოვემზადოთ ამ დიდებული დღისთვის? სხვა სიტყვებით, როგორ შეგვიძლია გულში მადლიერებით თაყვანი ვცეთ ღმერთს და განვადიდოთ ყველაფრისთვის, რაც უკვე მოიმოქმედა, აკეთებს და გააკეთებს მომავალში?
წაიკითხეთ გამოცხ. 4:11 და 5:9. მოცემულ მუხლებში რომელ ორ როლში გვევლინება მამა და ძე? ხსნის გეგმაში ღმერთის მიერ აღსრულებული ეს ორი ცენტრალური როლი როგორ ხდის მას ჩვენი თაყვანისცემის ღირსად? როგორ ასახავს შაბათი ამ ორ საოცარ ჭეშმარიტებას ჩვენი ღმერთის შესახებ?
გაკვეთილი 5                                                        26 იანვარი - 1 თებერვალი
შვიდი ბეჭედი
გამოსაკვლევად შემოთავაზებული ბიბლიური მუხლები: გამოცხ. 6:1-17; ლევ. 26:21-26; ეზეკ. 4:16; რჯლ. 32:43; 2თეს. 1:7-10.
სამახსოვრო მუხლი: “შენ ღირსი ხარ, აიღო წიგნი და ახსნა მისი ბეჭდები, ვინაიდან შენ დაიკალი და შენი სისხლით გამოგვისყიდე ღვთისათვის ყოველი ტომისა და ენისაგან, ხალხისა და ერისაგან. და შეუქმენი ისინი ჩვენს ღმერთს სამეფოდ და მღვდლებად, და იმეფებენ მიწაზე” (გამოცხ. 5:9,10).
გამოცხადების წიგნის მე-6 თავი აგრძელებს მე-4 და მე-5 თავებში არსებული სცენის აღწერას, რომელშიც ქრისტე ღირსია გადაშალოს დაბეჭდილი წიგნი. რადგან მან თავისი გამარჯვებული ცხოვრებითა და სიკვდილით ხელახლა მოიპოვა ის, რაც დაკარგა ადამმა. ახლა იესო მზად არის ახსნას მას ბეჭდები, რათა ბოლომდე აღასრულოს ხსნის გეგმა.
ორმოცდაათობამ მოასწავა სახარების ქადაგების დასაწყისი, რომლის საშუალებითაც ქრისტე აფართოებს თავისი სამეფოს საზღვრებს. ამგვარად, ბეჭდების ახსნა დაკავშირებულია სახარების ქადაგებასთან და მისი უარყოფის შედეგებთან. ბოლო, მეშვიდე ბეჭდის ახსნას მივყავართ სამყაროს ისტორიის დასკვნით ეტაპთან.
გამოცხ. 3:21-ში მოცემულია შვიდი ბეჭდის გაგების გასაღები: “გამარჯვებულს გვერდში მოვისვამ ჩემს ტახტზე ისევე, როგორც მე გავიმარჯვე და დავჯექი ჩემს მამასთან მის ტახტზე”. მე-4 და მე-5 თავები გვამცნობენ ქრისტეს გამარჯვების შესახებ და ასევე იმის შესახებაც, რომ გოლგოთაზე თავისი მსხვერპლის წყალობით იგი ღირსია იყოს ჩვენი ზეციერი მღვდელმთავარი და გახსნას წიგნი. მე-7 თავის ბოლო მუხლები გვამცნობს ქრისტეს ტახტის წინაშე მდგარ გამარჯვებულთა შესახებ. ამგვარად, მე-6 თავში საუბარი წავა ღვთის ერის ბრძოლის შესახებ იესოსთან ერთად ტახტზე დაჯდომის უფლებისათვის.
კვირადღე                                                                                                                27 იანვარი
პირველი ბეჭდის ახსნა
წაიკითხეთ გამოცხ. 6:1-8, ასევე ლევ. 26:21-26 და მათ. 24:1-14. ამ მუხლებში იპოვეთ საერთო საკვანძო სიტყვები. პარალელური მუხლების საფუძველზე რა შეგვიძლია გავიგოთ პირველი ოთხი ბეჭდის მნიშვნელობის შესახებ?
შვიდი ბეჭდის მოვლენები უნდა გავიგოთ ძველაღთქმისეული წყევლების კონტექსტში, რაც გამოიხატება მახვილის, შიმშილის, წყლულისა და ველური ცხოველების სახით (იხ. ლევ. 26:21-26). ეზეკიელი განსაზღვრავს მათ როგორც ღვთის “ოთხი მძიმე სასჯელი” (ეზეკ. 14:21). ეს იყო სადისციპლინო ზომები, რომლებსაც ღმერთი გამოიყენებდა ადამიანთა მიმართ, როცა ისინი აღთქმას არღვევდნენ. ამით სურდა გამოეფხიზლებინა თავისი ერი, რათა გაეცნობიერებინა თავისი სულიერი მდგომარეობა. ამის მსგავსად, ოთხი მხედარი არის ღვთის ხელსაწყო, რომელსაც ღმერთი გამოიყენებს მაშინ, როცა საშუალებას არ აძლევს თავის ხალხს ჩაეძინოს იესოს დაბრუნების მოლოდინში.
ასევე მჭიდრო პარალელებს ვხედავთ პირველ ოთხ ბეჭედსა და მათ. 24:4-14-ის მუხლებს შორის, სადაც იესო გვიმჟღავნებს მომავალ მოვლენებს. ოთხი მხედარი არის საშუალება, რომლის წყალობითაც ღმერთი იცავს თავის შვილებს სწორ გზაზე და შეახსენებს, რომ ეს წუთისოფელი არ არის მათი სახლი.
გამოცხ. 6:1,2 მუხლები ხატოვნად საუბრობს გამარჯვების შესახებ. ისინი ეხმიანება გამოცხ. 19:11-16 ნაწყვეტს, სადაც ქრისტე გამოსახულია როგორც თეთრ ცხენზე ამხედრებული მხედარი, რომელიც მთელი ზეციური ანგელოზების წინამძღოლია და ისწრაფვის თავისი ერი გადაარჩინოს მეორედ მოსვლის დროს. თეთრი ფერი, რომელიც სიწმიდის სიმბოლოა, ასოცირდება ქრისტესა და მის მიმდევრებთან. ცხენზე ამხედრებულ მხედარს ხელში უჭირავს მშვილდი და მიცემული აქვს გვირგვინი (გამოცხ. 6:2). ეს პორტრეტი გვახსნებს ღვთის ხატებას ძველ აღთქმაში – ცხენზე ამხედრებული მხედარი მშვილდით ხელში, რომელიც თავისი ერის მტრებს ამარცხებს (იხ. აბაკ. 3:8-13; ფს. 44:5,6). მხედრის თავზე გვირგვინი (გამოცხ. 6:2) აღნიშნულია ბერძნული სიტყვით “სტეფანოს” ანუ “გამარჯვების გვირგვინი” (გამოცხ. 2:10; 3:11). ეს მხედარი წინ მიიწევს გამარჯვების მიზნით.
პირველი ბეჭდის აღწერაში გამოხატულია სახარების ქადაგება, რომელიც გაძლიერდა ორმოცდაათობის დღეს, ამის საშუალებით კი ქრისტემ იწყო თავისი სამეფოს გაფართოება. როგორც მაშინ, ასევე ახლაც არსებობს მრავალი ტერიტორია, რომლებიც ქადაგებამ უნდა მოიცვას. ბევრი ადამიანი საჭიროებს იმას, რომ გახდეს იესოს მიმდევარი მანამ, სანამ საბოლოოდ არ გაიმარჯვებს ქრისტე დიდებით დაბრუნებული.
წინასწარმეტყველური თვალსაზრისით, პირველი ბეჭდის შესახებ მონათხრობს შეესაბამება ეფესელთა ეკლესიის მიმართ დაწერილი წერილი. მასში აღწერილია პირველი საუკუნის სამოციქულო პერიოდი, რომლის განმავლობაშიც სახარება მიზანმიმართულად ვრცელდებოდა მთელ სამყაროში (კოლ. 1:23).
რატომ უნდა გვხსოვდეს ყოველთვის ის, რომ როცა არჩევანს ქრისტეს სასარგებლოდ ვაკეთებთ, ჩვენ ვდგებით გამარჯვებულის მხარეს? 
ორშაბათი                                                                                                                28 იანვარი
მეორე და მესამე ბეჭედი
წაიკითხეთ გამოცხ. 6:3,4. წითელ ცხენზე ამხედრებული მხედრის აღწერაზე დაყრდნობით, რა დასკვნის გაკეთება შეგვიძლია ადამიანთა დამოკიდებულების შესახებ სახარების გავრცელების მიმართ?
წითელი არის სისხლის ფერი. ამ მხედარს აქვს დიდი მახვილი და მიცემული ჰქონდა მიწიდან მშვიდობის წაღების ნება, რათა ადამიანებმა დახოცონ ერთმანეთი (მათ. 24:6).
მეორე ბეჭდის შესახებ მონათხრობი გამოხატავს სახარების მიუღებლობის შედეგებს, რაც გამომჟღავნდა მეორე საუკუნეში. ქრისტე აწარმოებს სულიერ ომს სახარებისე ქადაგების საშუალებით, მაგრამ ბოროტი ძალები ძლიერ ეწინააღმდეგებიან, ამიტომ დევნა გარდუვალია. მხედარი არ კლავს, არამედ მშვიდობა მიაქვს მიწიდან, რასაც მოჰყვება დაუყოვნებელი დევნა (მათ. 10:34).
წაიკითხეთ გამოცხ. 6:5,6, ასევე ლევ. 26:26 და ეზეკ. 4:16. შავ ცხენზე ამხედრებული მხედრის აღწერილობიდან გამომდინარე, რა შეგვიძლია ვთქვათ ამ პერიოდში სახარების ქადაგების შესახებ?
შავ ცხენზე ამხედრებულ მხედარს ხელში უჭირავს პროდუქტების ასაწონი სასწორი. ისმის განცხადება: “საწყაო ხორბალი დინარად და სამი საწყაო ქერი დინარად” (გამოცხ. 6:6). სამყაროს იმ ნაწილში მარცვლეული, ზეთი და ღვინო პირველადი მოხმარების პროდუქტია (რლჯ. 11:14). მარცვლეულის საგულდაგულოდ აწონვა ნიშნავდა განიცადო დიდი გაჭირვება ან შიმშილი (იხ. ლევ. 26:26; ეზეკ. 4:16). იოანეს დღეებში დინარი იყო დღიური ხელფასი (მათ. 20:2). ჩვეულებრივ გარემოებებში დღიურ ანაზღაურებას შეეძლო დაეფარა ოჯახის ერთი დღის ყველა ხარჯი. თუმცა შიმშილობის გამო ფასებმა უსაშველოდ მოიმატა. მესამე ბეჭდის ეპიზოდი იუწყება, რომ მთელი სამუშაო დღის ხელფასით საკმარისი იყო მხოლოდ ერთი ადამიანის უზრუნველყოფა აუცილებელი ოდენობის საკვებით. რომ დააპურო მცირე ოჯახი/მცირე ოჯახის დასაპურებლად დღიური ანაზღაურებით უნდა გეყიდა სამი საწყაო ქერი - ყველაზე იაფი პროდუქტი ღარიბი ადამიანებისთვის.
ნაწყვეტი მესამე ბეჭდის შესახებ მიგვითითებს სახარების მიუღებლობის შემდგომ შედეგებზე მეოთხე საუკუნეში. მაშინ ეკლესიამ მოიპოვა პოლიტიკური ძალაუფლება. თუკი თეთრი ცხენი სახარების გავრცელების სიმბოლოა, მაშინ შავი აღნიშნავს მის არ არსებობას და ადამიანურ ტრადიციებზე დაყრდნობას. ბიბლიაში მარცვალი ღვთის სიტყვის სიმბოლოა (ლუკ. 8:11). სახარების უარყოფა აუცილებლად გამოიწვევს ღვთის სიტყვის შიმშილს, რაზეც წერდა ამოს წინასწარმეტყველი (იხ. ამოს. 8:11-13).
სამშაბათი                                                                                                                29 იანვარი
მეოთხე ბეჭედი
წაიკითხეთ გამოცხ. 6:7,8. რა სურათია ნაჩვენები ნაწყვეტში? როგორ არის იგი დაკავშირებული წინა ნაწყვეტთან?
ცხენის ფერს მეოთხე ბეჭდის ნაწყვეტში გადმოგვცემს ბერძნული სიტყვა “ხლოროს”, რაც ნიშნავს გახრწნადი გვამის წამხდარ-უფერულ ფერს. მხედრის სახელი სიკვდილია. მას თან ახლავს ჯოჯოხეთი (ბერძ. ჰადეს - საფლავი) - მკვდართა სამყოფელი. ამ ორს მიეცა ძალაუფლება მოაკვდინოს ადამიანები მახვილით, შიმშილით, ჭირითა და მიწის მხეცებით დედამიწის მეოთხედ ნაწილში (მათ. 24:7,8).
კეთილი უწყება იმაში მდგომარეობს, რომ სიკვდილისა და ჯოჯოხეთის (საფლავის) ძალაუფლება შემოისაზღვრება დედამიწის მეოთხედი ნაწილით. იესო გვარწმუნებს, რომ აქვს ჯოჯოხეთისა და სიკვდილის გასაღები (იხ. გამოცხ. 1:18).
კიდევ ერთხელ გადახედეთ ეფესოს, სმირნის, პერგამოსა და თიატირას ეკლესიების მიმართ წერილის შინაარსს, რაც ჩაწერილია გამოცხადების წიგნის მეორე თავში. შეადარეთ ამ ეკლესიების მდგომარეობა პირველი ოთხი ბეჭდის ახსნის თანმდევ სცენებს. რა პარალელების აღნიშვნა შეგიძლიათ?
შვიდი ბეჭდის ახსნის სურათები გვიჩვენებს ეკლესიის მომავალს. შვიდი ეკლესიის მსგავსად, ბეჭდებიც შეესაბამება ქრისტიანობის ისტორიის სხვადასხვა პერიოდს. მოციქულთა პერიოდში სახარება მიზანმიმართულად ვრცელდებოდა მთელ მსოფლიოში. ამას მოყვა რომის იმპერიაში დევნის პერიოდი (I საუკუნის დასასრული - IV საუკუნის დასაწყისი), რაც ასახულია მეორე ბეჭდის ეპიზოდში. მესამე ბეჭედი მიუთითებს კომპრომისის პერიოდზე (IV-VI სს.), როცა იგრძნობოდა ბიბლიის სულიერი შიმშილი, რამაც შუა საუკუნეების ბნელ პერიოდამდე მიგვიყვანა. მეოთხე ბეჭდის შესახებ მონათხრობი საუკეთესოდ აღწერს ქრისტიანთა სულიერი სიკვდილის მდგომარეობას თითქმის ათასი წლის განმავლობაში. 
გამოცხ. 6:6-ში ნათქვამია, რომ მესამე ბეჭდის პერიოდში გაბატონებული შიმშილის ჭირის შედეგები არ შეეხება “ზეთსა და ღვინოს”. ზეთი არის სულიწმიდის სიმბოლო (1მეფ. 16:13; საქმე. 10:38), ღვინო კი (ანუ ყურძნის წვენი) სიმბოლოა იესო ქრისტეს მიერ ჩვენთვის დაღვრილი სისხლისა, რომელიც გვანიჭებს ხსნას (მათ. 26:27,28). როგორ მოწმობს ამ სიმბოლოთა მნიშვნელობა იმაზე, რომ, მიუხედავად ხანდახან ღვთის სიტყვის მწვავე უკმარისობისა, სულიწმიდა უწინდებურად მოქმედებს, ქრისტეში ხსნა კი ხელმისაწვდომია ჭეშმარიტების შეცნობის თითოეული მსურველისათვის?
ოთხშაბათი                                                                                                          30 იანვარი
მეხუთე ბეჭდის ახსნა
წაიკითხეთ გამოცხ. 6:9,10. რას გვამცნობს ეს მუხლები?
ბიბლიაში სიტყვა “სამშვინველი” (ქართულ თარგმანებში ბევრ შემთხვევაში თარგმნილია სიტყვით “სული”) აღნიშნავს ადამიანს (იხ. დაბ. 2:7; საქმე. 2:41; 1პეტრ. 3:20; რომ. 13:1). ღვთის ერთგული დევნილი ერის მოწამეობრიობა ამ ნაწყვეტში წარმოდგენილია მსხვერპლად შეწირული სისხლის სახით, რომელიც დაიღვარა მიწიერ საწმიდარში სრულადდასაწველის სამსხვერპლოს საძირკველთან (იხ. გამ. 29:12; ლევ. 4:7). ღვთის შვილებმა დევნა და სიკვდილი გამოსცადეს სახარებისადმი თავიანთი ერთგულების გამო. ისინი შეჰღაღადებენ ღმერთს, რომ ჩაერიოს და გაამართლოს ისინი. მოყვანილ მუხლებში საუბარი მიდის დედამიწაზე გამეფებული უსამართლობის შესახებ და არავითარ შემთხვევაში მკვდართა მდგომარეობის შესახებ.
წაიკითხეთ გამოცხ. 6:11, ასევე რჯლ. 32:43 და ფსალმ. 78:10. რა ეთქვათ ღვთის ერში მყოფ მოწამეებს მათ ლოცვაზე საპასუხოდ?
წმიდა მოწამეებს მიეცათ თეთრი სამოსი, რაც ქრისტეს სიმართლის სიმბოლოა, და რისი წყალობითაც ისინი მართლდებიან. ღმერთი ანიჭებს ქრისტეს სიმართლეს მათ, ვინც ღებულობს ღვთის მადლს (იხ. გამოცხ. 3:5; 19:8). შემდეგ ამ ადამიანებს ებრძანა დამშვიდებულიყვნენ მანამ, სანამ მათი ძმები, რომელთაც ელით იგივე ხვედრი, არ შეავსებენ რიცხვს. მნიშვნელოვანია აღვნიშნოთ, რომ გამოცხ. 6:11-ის ბერძნულ ტექსტში სიტყვა “რიცხვი” არ არის. გამოცხადების წიგნში საუბარი მიდის არა წამებულთა კონკრეტულ რიცხვზე, რომელიც უნდა მიღწეულ იქნას ქრისტეს დაბრუნებამდე, არამედ მათი ხასიათის სისრულეზე (ბერძ. “ჰეოს პლეროტოსინ” ნიშნავს “სანამ შეივსებიან/დასრულდებიან”). ღვთის ხალხი სულიერ სისრულეს მიაღწევს ქრისტეს სიმართლის სამოსის წყალობით და არა საკუთარი დამსახურების ფასად (იხ. გამოცხ. 7:9,10). წმიდა მოწამეები არ იგემებენ აღდგომასა და გამართლებას მანამ, სანამ არ დადგება ქრისტეს მეორედ მოსვლა და ათასწლოვანი მეფობა (იხ. გამოცხ. 20:4).
მეხუთე ბეჭედთან დაკავშირებული მოვლენები ისტორიულად განეკუთვნება პერიოდს, რომელიც წინ უსწრებდა რეფორმაციას, რომლის განმავლობაშიც თავისი ერთგულების გამო მილიონობით ადამიანმა გადაიტანა მოწამეობრივი სიკვდილი (მათ. 24:21). გამოცხადებიდან ეს ნაწყვეტი გვახსენებს იმ ტანჯვების შესახებ, რომლებსაც იტანდა ღვთის ხალხი მთელი ისტორიის განმავლობაში ჯერ კიდევ აბელის დროიდან მოყოლებული (იხ. დაბ. 4:10) და იქამდე მოუწევს მათი გადატანა, სანამ ღმერთი შურს არ იძიებს “თავისი მონების სისხლის” (გამოცხ. 19:2) გამო.
“როდემდე, ხელმწიფევ?” - საუკუნეების განმავლობაში ისმის ღვთის ხალხის ტანჯული ღაღადი. რომელ ჩვენგანი არ იბრძოდა არასდროს უსამართლობის წინააღმდეგ ამ ცხოვრებაში? რას პოულობთ სანუგშოს მეხუთე ბეჭდის შესახებ ისტორიაში, როცა იცით, რომ სამართლიანობა იზეიმებს?
ხუთშაბათი                                                                                                                 31 იანვარი
მეექვსე ბეჭდის ახსნა
მეხუთე ბეჭდის სცენაში ვხედავთ ღვთის ხალხს, რომელიც მტრულად განწყობილ წუთისოფელში იტანჯება უსამართლობისაგან და უფალს სთხოვს ჩარევას. დადგა დრო უფალი გამოესარჩლოს თავის ხალხს და უპასუხოს მათ ლოცვებს.
წაიკითხეთ გამოცხ. 6:12-14, ასევე მათ. 24:29,30 და 2თეს. 1:7-10. რას გვამცნობს ეს მუხლები?
მეექვსე ბეჭდის ბოლო სამი ნიშანი ნაწინასწარმეტყველები იყო იესოს მიერ მათ. 24:29,30-ში. როგორც მეორედ მოსვლის წინამორბედი ისინი უნდა აღსრულებულიყო “დიდი გასაჭირის” (გამოცხ. 7:14) დასრულებისთანავე 1798 წელს. როგორც მათ. 24-ში ჩაწერილ ქრისტეს წინასწარმეტყველებაში მზე, მთვარე, ვარსკვლავები (მეტეორიტები) და ზეცა ნახსენებია პირდაპირი მნიშვნელობით. კავშირის “როგორც” გამოყენება გვიხატავს რეალური საგნებისა თუ მოვლენების სურათს: მზე დაბნელდა, როგორც ბალნის ძაძა; მთვარე გახდა, როგორც სისხლი; ვარსკვლავები ჩამოცვივდა დედამიწაზე, როგორც ლეღვის ხეს სცვივა დაუმწიფებელი ნაყოფი. ქრისტიანებმა დასავლურ სამყაროში იესოს წინასწარმეტყველების აღსრულებად აღიქვეს 1755 წლის ლისაბონის მიწისძვრა, 1780 წლის 19 მაისის “შავი დღე” ნიუ-იორკის აღმოსავლეთ ნაწილსა და ახალი ინგლისის სამხრეთ ნაწილში, ასევე სანახაობრივი მეტეორიტული წვიმა ატლანტიკის ოკეანის თავზე 1833 წლის 13 ნოემბერს. ამ წინასწარმეტყველების (გამოცხ. 6:12-14) აღსრულებამ, თავის მხრივ, გამოიწვია მთელი რიგი გამოღვიძება და ქრისტეს მოსვლის სიახლოვის გაცნობიერება.
წაიკითხეთ გამოცხ. 6:15-17, ასევე ეს. 2:19; ოს. 10:8 და ლუკ. 23:30. ეს სურათები გამოხატავს საზოგადოების ყველა ფენის წარმომადგენელს, რომლებიც ქრისტეს მეორედ მოსვლის დროს პანიკაში მყოფნი ცდილობენ დაიმალონ. მიმართავენ რა მთებსა და კლდეებს, სთხოვენ დამალონ ისინი “ტახტზე მჯდომარის პირისაგან და კრავის რისხვისაგან” (გამოცხ. 6:16). დადგა სამართლიანობის აღზევების დრო, ქრისტე ხომ მოდის, რომ “განდიდდეს თავის წმიდებს შორის” (2თეს. 1:10). უწმიდურთა ხვედრი ნაჩვენებია გამოცხ. 19:17-21-ში.
ამ მოვლენების დასასრულს შიშით განცვიფრებულ უწმიდურთა ბაგეებიდან ისმის რიტორიკული შეკითხვა: “ვინაიდან მოვიდა მათი დიდი რისხვის დღე და ვინ გაუძლებს?” (გამოცხ. 6:17; იხ., აგრეთვე, ნაუმ. 1:6; მალ. 3:2). ამ შეკითხვაზე პასუხი მდგომარეობს გამოცხ. 7:4-ში: ამ დღეს გაუძლებს მხოლოდ ღვთის ბეჭედდასმული ხალხი.
“ვინ აიტანს მისი მოსვლის დღეს?” (მალ. 3:2). თქვენ როგორ უპასუხებდით ამ შეკითხვას? ბიბლიიდან რომელი არგუმენტების მოყვანას შეძლებდით? გაუზიარეთ თქვენი პასუხები საშაბათო სკოლის ჯგუფს.
პარასკევი                                                                                                          1 თებერვალი
შემდგომი გამოკვლევისათვის
წაიკითხეთ ელენ უაითის წიგნიდან “მოწმობანი მქადაგებლებისათვის” თავი “წუთისოფლის საჭიროება” (გვ. 457-460).
შვიდი ბეჭდის ხილვა სიმბოლურად მიუთითებს იმაზე, რომ ღმერთი ზრუნავს დედამიწაზე მყოფ თავის ხალხზე და ასწავლის მას. კენეტ ა. სტრენდი აღნიშნავს:
“წმიდა წერილი გვარწმუნებს, რომ ღმერთი ყოველთვის ზრუნავს თავის ხალხზე. თავად ისტორია მოწმობს, რომ იგი მუდმივად იმყოფებოდა თავის შვილებთან და მხარში ედგა მათ. ხოლო დიდებული ესქატოლოგიური დასასრულის შემდეგ უფალი აძლევს მათ სრულ გამართლებას და მეტად გულუხვ ჯილდოს - საუკუნო სიცოცხლეს. გამოცხადების წიგნში წამოიჭრება და დაწვრილებით განიმარტება იგივე თემა და არავითარ შემთხვევაში არ წარმოადგენს განსაკუთრებულად განსხვავებულ წინასწარმეტყველურ გამოცხადებას, რომელიც არ არის თანხმობაში მთლიანობაში ბიბლიურ ლიტერატურასთან; იგი გვამცნობს ბიბლიური უწყების თვით არსს. გამოცხადების წიგნში აღნიშნულია, რომ ცოცხალი - ის, ვინც გაიმარჯვა სიკვდილსა და საფლავზე (იხ. 1:18) - არასოდეს მიატოვებს თავის ერთგულ მიმდევრებს. და მოწამეობრივი სიკვდილის გადატანის შემთხვევაშიც, ისინი გამარჯვებულთა უფლებებით (12:11) მიიღებენ “სიცოცხლის გვირგვინს” (იხ. 2:10; 21:1-4; 22:4)” (Kenneth A. Strand, “The Seven Heads: Do They Represent Roman Emperors?” in Symposium on Revelation – Book 2, Danel and Revelation Committee Series, vol. 7, p. 206).
კითხვები მსჯელობისათვის:
რა ძვირფასი გაკვეთილები მიიღეთ შვიდი ბეჭდის განხილვისას? რატომ არის ასეთი მნიშვნელოვანი იცოდეთ, რომ, დედამიწაზე ასეთი სავალალო მდგომარეობის მიუხედავად, უმაღლესი ძალაუფლება უწინდებურად ღმერთს ეკუთვნის და ყველა დაპირება, რაც გაგვაჩნია ქრისტეში, საბოლოო შედეგად აღსრულდება?
დაფიქრდით შემდეგ მტკიცებაზე: “ღვთის ჩანაფიქრის მიხედვით, ადამიანთა ხსნის საქმეში ეკლესია მოწოდებულია უფალთან თანამშრომლობისათვის. იგი შეიქმნა მსახურებისათვის  და მისი ამოცანაა წუთისოფლისთვის სახარების მიტანა” (ე. უაითი. მოციქულთა საქმეები, გვ. 9). დაფიქრდით თქვენი ადგილობრივი ეკლესიის შესახებ. როგორ შეუძლია მას კიდევ უფრო გამოამჟღავნოს მეტი მოშურნეობა სახარების უწყების გავრცელებაში?
გაუზიარეთ საშაბათო სკოლის ჯგუფს თქვენი პასუხი ხუთშაბათის დღის ბოლო შეკითხვაზე. ვინ შეძლებს იდგეს მტკიცედ ქრისტეს მოსვლის დღეს და რატომ? როგორი უნდა იყოს ჩვენი ცხოვრების წესი დღეს, რათა მზად ვიყოთ მისი მოსვლის დღისთვის?
გაკვეთილი 6                                                                                                     2 - 8 თებერვალი
ღვთის აღბეჭდილი ხალხი
გამოსაკვლევად შემოთავაზებული ბიბლიური მუხლები: გამოცხ. 7; 2პეტრ. 3:9-14; რჯლ. 8:11-17; გამოცხ. 14:4,5,12; 17:5; რომ. 3:19-24.
სამახსოვრო მუხლი: “ესენი არიან დიდი გასაჭირიდან მოსულები. გაირეცხეს თავიანთი სამოსელი და გაათეთრეს ისინი კრავის სისხლით” (გამოცხ. 7:14).
შვიდი ბეჭდის შესახებ უწყება მოწმობს, რომ თითოეული ადამიანი, ვინც აცხადებს ქრისტეში თავისი რწმენის შესახებ, ერთგულების სანაცვლოდ ჯილდოდ იღებს კურთხევებს ან ურჩობისთვის მოიმკის წყევლას. პირველი ოთხი ბეჭდის ხილვებში აღწერილია აღმზრდელობითი ზომები, რომლებსაც ღმერთი მიმართავს თავის შვილებთან მიმართებაში, რადგან სურს გააღვიძოს ისინი სულიერი გაშეშებისგან და აქციოს გამარჯვებულებად. მაგრამ ღვთის ხალხი ასევე იტანჯება უსამართლობისაგან და შევიწროებისაგან წუთისოფელში, რომელიც მტრულად არის განწყობილი სახარების მიმართ. მეექვსე ბეჭდის შესახებ ხილვა მოწმობს: ღმერთი დაახევინებს უკან ყველას, ვინც ტანჯვას აყენებს მის ხალხს. 
გამოცხადების წიგნის მე-7 თავი არის ინტერლუდია (ინტერლუდია – მცირე პიესა, რომელიც ჩართულია მუსიკალური ნაწარმოების ორ ნაწილს შორის) მეექვსე და მეშვიდე ბეჭდებს შორის. მეექვსე ბეჭედს მივყავართ ქრისტეს მეორედ მოსვლასთან. იმ დროს, როცა უწმიდურები წარდგებიან სამსჯავროზე, მე-7 თავი პასუხობს მათ შეკითხვას იმის შესახებ, თუ ვინ გაუძლებს ქრისტეს მოსვლის დღეს: ბეჭედდასმული 144 ათასი.
ამ ხალხის ხასიათის სხვა თვისებებზე შეგვიძლია წავიკითხოთ გამოცხ. 14:1-5-ში. მეექვსე და მეშვიდე საყვირს შორის (გამოცხ. 10:1-11:14) ასევეა ჩასმული ინტერლუდია. იგი თხრობას იწყებს მეორე დიდ გამოღვიძებაზე, ადვენტისტური მოძრაობის გაჩენაზე და ეკუთვნის დროის იმავე პერიოდს, რომელსაც - მე-7 თავის ხილვა, ასევე გვამცნობს ბოლო დროში არსებულ ღვთის ხალხის განცდებსა და მისიაზე.
კვირადღე                                                                                                             3 თებერვალი
ქარების შეკავებისას
წაიკითხეთ გამოცხ. 7:1-3 და 2პეტრ. 3:9-14. რას ხედავს იოანე? რამდენ ხანს უნდა შეაკავონ ანგელოზებმა ქარები? რა მოხდება ბეჭდების დასმის შემდეგ?
ძველ აღთქმაში ქარები სიმბოლოა დამანგრეველი ძალისა, რომელთა დახმარებითაც ღმერთი განაჩენს გამოუტანს უწმიდურებს (იხ. იერ. 23:19,20; დან. 7:2). “როგორც კი უფლის ანგელოზები თავის ნებაზე მიუშვებენ ადამიანთა ვნებების ულმობელ ქარებს, ყველა მტრული სტიქია ამოძრავდება” (ე.უაითი. დიადი ბრძოლა, გვ. 614). ღმერთი განზრახ აკავებს ამ დამანგრეველ ძალებს, სანამ მოხდება ღვთის ერის აღბეჭდვა.
ძველად აღბეჭდვის (ბეჭდის დასმის) მთავარი მიზანი იყო საკუთრების უფლებაზე მინიშნება. ახალ აღთქმაში სიმბოლური აღბეჭდვა ნიშნავს: “იცნო უფალმა თავისიანები” (2ტიმ. 2:19). ღმერთი ცნობს ხალხს თავისად და აღბეჭდავს მას სულიწმიდით (იხ. ეფეს. 1:13,14; 4:30). დროის აღსასრულს შუბლზე დაესმევა სიმბოლური ბეჭედი ღვთის ერთგულ ხალხს, რომლებიც იცავენ მის მცნებებს (გამოცხ. 14:1,12). ღვთის ბეჭედი არის არა შუბლზე არსებული ხილვადი ნაჭდევი ან ნიშანი, რომლის დანახვაც შესაძლებელია, არამედ, როგორც ელენ უაითი წერს, “ჭეშმარიტებაში მყარი ფესვგადგმა როგორც ინტელექტუალური, ასევე სულიერი” (ბოლო დროის მოვლენები, გვ. 220). და ვინც საბოლოო შედეგად მხეცის მხარეს დაიკავებს, ის მიიღებს მის ნიშანს (იხ. გამოცხ. 13:16,17).
ღვთის აღბეჭდილი ერის ერთგულება გამოიცდებოდა ყველა თაობაში. მაგრამ ბოლო კრიზისის დროს ერთგულების შემოწმება მოხდება ღვთის მცნებების დაცვით (იხ. გამოცხ. 12:17; 14:12), განსაკუთრებით მეოთხე მცნების, რომელიც ღვთის მორჩილების ნიშნად იქცევა (იხ. გამოცხ. 14:7). და თუკი ბიბლიურ დროში შაბათი ღვთის ხალხის ნიშანი იყო (იხ. ეზეკ. 20:12,20; ებრ. 4:9,10), მაშინ უკანასკნელი კრიზისის პერიოდში იგი გახდება ღვთის ერთგულების ნიშანი.
დროის აღსასრულს ეს ბეჭედი წარმოადგენს ასევე ბოლო შვიდი წყლულის დამანგრეველი ძალებისაგან თავდაცვის ნიშანს (გამოცხ. 7:1-3 იხ. ეზეკ. 9:1-11-ის კონტექსტში). ამიტომ გამოცხ. 6:17-ში გაჟღერებულ შეკითხვაზე საბოლოოდ გაიცემა პასუხი: ღვთის რისხვის დღეს დაცული იქნება ღვთის აღბეჭდილი ხალხი.
პავლე გვაფრთხილებს: “ნუ დაანაღვლიანებთ ღვთის სულიწმიდას, რომლითაც თქვენ აღიბეჭდეთ გამოსყიდვის დღისათვის” (ეფეს. 4:30). რას ნიშნავს ეს? როგორ შეგვიძლია დავანაღვლიანოთ სულიწმიდა? რომელმა გადაწყვეტილებებმა შეიძლება დაგვიცვას ამისგან?

ღვთის აღბეჭდილი ხალხი
წაიკითხეთ გამოცხ. 7:4-8. რა არის ღვთის ბეჭედდასმული ადამიანების რიცხვი? რა მნიშვნელობა აქვს ამ კონკრეტულ რიცხვს?
ბეჭედდასმულთა რიცხვის გაცხადება აღნიშნავს ბეჭდის დადების დასასრულს. იოანეს ესმის, რომ მათი რიცხვია 144 ათასი ისრაელის თორმეტი ტომიდან. მუხლი მიგვითითებს ადამიანთა არა კონკრეტულ რიცხვზე, არამედ რიცხვის სიმბოლურ მნიშვნელობაზე. რიცხვი 144000 შედგება რამდენიმე მამრავლისგან - 12, 12 და 1000. რიცხვი 12 არის ღვთის ხალხის სიმბოლო: ისრაელის 12 მუხლი და ეკლესია, რომელიც 12 მოციქულის საძირკველზეა დაშენებული (იხ. ეფეს. 2:20). ამგვარად, რიცხვი 144 ათასი სიმბოლოა ბოლო დროის ღვთის ხალხის სისავსისა, “მთელი ისრაელი” - ქრისტეს მოსვლისთვის მზადმყოფი იუდეველები და წარმართები, რომლებიც ზეცად წარიტაცებიან ისე, რომ არ იგემებენ სიკვდილს (რომ. 11:26; 1კორ. 15:51-53).
უპირობოდ, გამოცხადების წიგნის მე-7 თავში 12 ტომის ჩამოთვლა არ უნდა აღვიქვათ პირდაპირი მნიშვნელობით, რადგან დღეს ისრაელის 12 ტომი, რომლებიც ჩრდილოეთ და სამხრეთ სამეფოებს მოიცავს, არ არსებობს. ჩრდილოეთის სამეფოს ათი ტომი აშურმა დაპყრობის დროს ტყვედ წაიყვანა (იხ. 4მეფ. 17:6-23), სადაც სხვა ხალხებს შეერივნენ. ამგვარად, 12 ტომი არ წარმოადგენს თანამედროვე იუდაიზმს.
გარდა ამისა, გამოცხადების წიგნის მე-7 თავში 12 ტომის ჩამონათვალს წმიდა წერილში არ მოეპოვება ანალოგი (შეად. რიცხ. 1:5-15; ეზეკ. 48:1-29). მის სათავეშია იუდას ტომი (გამოცხ. 7:5) და არა რეუბენისა (შეად. რიცხ. 1:5). ამასთანავე დანისა და ეფრემის ტომი, რომლებიც მოცემულია რიცხ. 1-ში და ეზეკ. 48-ში, გამოცხ. მე-7 თავში საერთოდ არ არის, მათ ადგილს კი იკავებს იოსებისა და ლევის მუხლები (გამოცხ. 7:7,8). გამოცხ. 7-ში ეფრემისა და დანის ტომთა გამორიცხვა სრულიად გასაგები მიზეზით ხდება, ეს მუხლები განუდგნენ ჭეშმარიტ რწმენას  და ჩაცვივდნენ კერპთაყვანისმცემლობაში (იხ. 3მეფ. 12:29,30; ოს. 4:17).
გამოცხადების წიგნის მე-7 თავში ტომების ჩამონათვალს აქვს არა ისტორიული, არამედ სულიერი ხასიათი. დანისა და ეფრემის ტომთა ჩამონათვლიდან ამოგდება მოწმობს იმის შესახებ, რომ ღვთის ბეჭედდასმულ ხალხში ადგილს არ იმკვიდრებს ღალატი, რაც ამ ტომებმა გამოამჟღავნეს. გარდა ამისა, ახალ აღთქმაში ეკლესიაზე საუბარია როგორც ისრაელის 12 ტომზე (იხ. იაკ. 1:1). გამოცხადების წიგნის მე-7 თავში 12 ტომად წარდგენილია ბოლომდე მომთმენი ღვთის მთელი ხალხი: იუდეველები და წარმართები.
რა ბიბლიურ დაპირებებს აძლევს ღმერთი მათ, ვინც უნდა გადაიტანოს გასჭირის ჟამი?

უამრავი ხალხი
წაიკითხეთ გამოცხ. 7:9,10. წმიდანთა რა ჯგუფს ხედავს იოანე მოცემულ მომენტში? როგორ არიან გამოსახული ეს ადამიანები და საიდან მოვიდნენ? რას აცხადებენ ღვთის ტახტის წინაშე?
იოანე ხედავს “უამრავ ხალხს, რომლის დათვლა არავის შეეძლო”, რომლებიც არიან “დიდი გასაჭირიდან მოსულები. გაირეცხეს თავიანთი სამოსელი და გაათეთრეს ისინი კრავის სისხლით” (გამოცხ. 7:9,14). ეს არის განსაკუთრებული ჯგუფი ადამიანებისა, რომლებმაც, მიუხედავად გადატანილი გასაჭირისა, შეინარჩუნეს იესოსადმი ერთგულება და ამის ნიშნად შემოსილი არიან მისი სრულყოფილი სიმართლის სამოსით. ბიბლიაში სიტყვა “გასაჭირი” ხშირად გამოიყენება იმის აღსაწერად, თუ რას განიცდის მორწმუნე, როცა რწმენისთვის იტანჯება (იხ. გამ. 4:31; ფს. 9:9; მათ. 24:9; იოან. 16:33; რომ. 5:3). ამგვარად, თუმცა ზოგიერთი მკვლევარის აზრით, ეს ჯგუფი წარმოადგენს 144 ათასის კიდევ ერთ ხატებას, მაგრამ “უამრავ ხალხში” შეგვიძლია ვივარაუდოთ ყველა დახსნილი, რომლებიც თავიანთი რწმენის გამო იტანჯებოდნენ საუკუნეების განმავლობაში.
იოანეს მიერ გადმოცემულ აღწერაში უამრავი ხალხისა, “რომლის დათვლა არავის შეეძლო”, ისევე, როგორც მთელ ბიბლიაში, ასახულია მადლით გადარჩენის დიდებული თემა. გამოსყიდულთა ერთადერთი იმედი ხსნისა, საუკუნო სიცოცხლისა, ახალი ცისა და ახალი მიწისა არის ქრისტეს სიმართლე, რომელიც მადლით ებოძათ მათ.
“ტახტის გარშემო დგანან ისინი, ვინც ერთ დროს ერთგულად ემსახურებოდნენ სატანას, მაგრამ შემდეგ “ცეცხლიდან ამოტაცებული მუგუზლებივით” ღრმა, გულწრფელი ერთგულებით გაჰყვნენ თავიანთ მხსნელს. მათ უკან დგანან ისინი, ვინც წუთისოფლის სიცრუესა და ურჯულოებაში მონახა ჭეშმარიტების გზა და სრულქმნილებას ქრისტეში მიაღწია, ვინც უფლის მცნებები მაშინ დაიცვა, როდესაც მთელმა ქრისტიანულმა სამყარომ უარყო ისინი, უფრო მოშორებით კი _ ყველა საუკუნის მილიონობით მოწამენი რწმენისათვის. და მათ გარდა, “უამრავი ხალხი, რომლის დათვლა არავის შეეძლო, ყოველი ერიდან და ტომიდან, ხალხებიდან და ენებიდან, იდგნენ ტახტის წინ და კრავის წინ სპეტაკი სამოსელით შემოსილნი და პალმებით ხელში” (გამოცხ. 7:9). მათი ბრძოლა დამთავრებულია, ისინი გამარჯვებული არიან. მათ ისე განვლეს თავიანთი ცხოვრების გზა, რომ ჯილდო დაიმსახურეს. პალმის ტოტები ხელში _ მათი ტრიუმფის სიმბოლოა, თეთრი სამოსი კი _ ქრისტეს შეურყვნელი სიმართლის ნიშანი, რომელიც ახლა მათი სიმართლეცაა” (ე. უაითი. დიადი ბრძოლა, გვ. 665).
ჩვენ შემოსილები ვართ ქრისტეს სიმართლით - რწმენის ნიჭით. მაგრამ როგორ შეგვიძლია შევინარჩუნოთ ეს რწმენა და ერთგულება განსაცდელსა და გასაჭირში? ან, რაც კიდევ უფრო მეტად მნიშვნელოვანია, როგორ შეგვიძლია შევინარჩუნოთ რწმენა სიმშვიდისა და კეთილდღეობის დროს? (იხ. რჯლ. 8:11-17; გამოცხ. 3:10).

“ისინი, რომლებიც მიჰყვებიან კრავს”
წაიკითხეთ გამოცხ. 14:1-5. რომელი სამი მთავარი განსაკუთრებულობა ახასიათებს 144 ათას წმიდას? როგორ შეესაბამება ხასიათის ეს თვისებები გამოცხ. 14:12-ში აღწერილ ბოლო დროის წმიდებს?
გამოცხ. 14:4,5 საშუალებას გვაძლევს 144 ათასი დავუკავშიროთ ბოლო დროის ღვთის ხალხს, “რომლებიც იცავენ ღვთის მცნებებს და იესოს რწმენას” (გამოცხ. 14:12). და თუმცა უკანასკნელი კრიზისის დროს ამ ადამიანებმა სრული სისავსით გამოსცადეს სატანის რისხვა, მაგრამ ისინი უდრეკნი დარჩნენ იესოსთან მჭიდრო ურთიერთობების წყალობით.
რა იგულისხმება, რომ 144 ათასი არ წაბილწულან დედაკაცებთან (იხ. გამოცხ. 14:5)? როგორ შეეფარდება მათი ხასიათის სისპეტაკე იმ ფაქტს, რომ ისინი ადამიანთა შორის დახსნილები არიან როგორც “პირველნაყოფი ღვთისა” (გამოცხ. 14:4)?
მოცემულ კონტექსტში სექსუალური თავაშვებულობა (მრუშობა) ღვთისადმი ორგულობის სიმბოლოს გამოხატავს. გამოცხ. 17:5-ში საუბარია ბოლო დროში ბაბილონის მეძავისა და მისი ქალიშვილების შესახებ, ვისთანაც წუთისოფლის ყველა ერი იმრუშებს (იხ. გამოცხ. 18:3). თუმცა 144 ათასი ქრისტეს ერთგული დარჩება, რაკი არ აყვა ბაბილონისა და რწმენისაგან განდგომილი ეკლესიების ცდუნებებს. ამგვარად, 144 ათასი “მიჰყვება კრავს, სადაც არ უნდა მიდიოდეს” (გამოცხ. 14:4).
შემდეგ ვკითხულობთ, რომ 144 ათასი წარმოდგენილნი არიან ასეთი სიტყვებით: “ისინი არიან ადამიანთაგან გამოსყიდულნი, როგორც პირველნაყოფი ღვთისა და კრავისათვის” (გამოცხ. 14:4). ძველ ისრაელში მოსავლის პირველი საუკეთესო ნაყოფი განკუთვნილი იყო ღვთისთვის და ეწოდებოდა “პირველმოწეული ნაყოფი” ან “პირველნაყოფი” (იხ. რიცხ. 18:12). სიტყვა “პირველნაყოფი” შეიძლება გამოყენებულ იქნას დახსნილი ერის მიმართებაში, რომლებიც განსხვავდებიან ამ წუთისოფლის ადამიანებისაგან (იხ. იაკ. 1:18); მაგრამ გამოცხადების წიგნში 144 ათასი ეს, ეჭვგარეშეა, ადამიანთა განსაკუთრებული ჯგუფია, რადგან ისინი ცოცხლები შეხვდებიან უფალს და გარდაიქმნებიან ისე, რომ არ იხილავენ სიკვდილს (1კორ. 15:50-52). ამგვარად, ისინი წარმოადგენენ მრავალი საუკუნის განმავლობაში დახსნილთა უხვი სამკლის პირველმოწეულს (იხ. გამოცხ. 14:14-16).
რა შემთხვევაში შეიძლება აღვმოჩნდეთ სულიერი მრუშობის საფრთხეში? რატომ არ შეიძლება ამ საფრთხის სათანადოდ ვერშეფასება?
ხუთშაბათი                                                                                                           7 თებერვალი
ისინი უბიწონი არიან
წაიკითხეთ გამოცხ. 14:5, ასევე 2პეტრ. 3:14 და იუდ. 24, 25. გამოცხადების წიგნში ბოლო დროის ღვთის ხალხს ეწოდება “უბიწონი”. როგორ მივაღწიოთ ასეთ მდგომარეობას?
144 ათასთან დაკავშირებით მუხლში ნახსენები ბოლო თავისებურება იმაში მდგომარეობს, რომ “სიცრუე არ აღმოჩნდა მათ ბაგეში. ისინი უბიწონი არიან ღვთის ტახტის წინაშე” (გამოცხ. 14:5). მაშინ, როცა წუთისოფლის ადამიანები ამჯობინებენ სჯეროდეთ სიცრუის, ბოლო დროის ღვთის ხალხი მიიღებს “ჭეშმარიტების სიყვარულს თავიანთ სახსნელად” (2თეს. 2:10,11).
სიტყვა “უბიწონი” (ბერძ. ამომოს - უდანაშაულო, უმწიკვლო) მიუთითებს 144 ათასის ქრისტესადმი ერთგულებაზე. ბიბლიაში ღვთის ერი წმიდადაა წოდებული (იხ. ლევ. 19:2; 1პეტრ. 2:9). აბრაამი (იხ. დაბ. 17:1) და იობი (იხ. იობ. 1:1) იყვნენ უბიწონი. ქრისტიანები მოწოდებულნი არიან იყვნენ წმიდები და უბიწონი ღვთის წინაშე (იხ. ეფეს. 5:27; ფილიპ. 2:15).
წაიკითხეთ რომ. 3:19-24. რატომ არ უნდა გვავიწყდებოდეს არასდროს ამ დიდებული ჭეშმარიტების შესახებ?
წუთისოფლის ისტორიის ბოლო დღეებში 144 ათასი აირეკლავს ქრისტეს ხასიათს. ეს ადამიანები დახსნილი იქნებიან არა საკუთარი სიწმიდის და დამსახურების შედეგად, არამედ ქრისტეს მიერ მათთვის გაღებული მსხვერპლის წყალობით (იხ. ეფეს. 2:8-10). 144 ათასმა გაირეცხა სამოსელი და გაათეთრეს ისინი კრავის სისხლით (გამოცხ. 7:14) და ახლა არიან “შეუბღალავნი და უბიწონი უფლის წინაშე” (2პეტრ. 3:14).
“აუცილებელია გავთავისუფლდეთ, გავსუფთავდეთ ყველაფერი მიწიერისგან, რათა მუდმივად ავირეკლოთ ჩვენი მაცხოვრის ხატება და გავხდეთ “ღვთიური ბუნების ზიარნი”… როცა ცხოვრებისეული ბრძოლა დასრულდება, როცა საჭურველი ჩამოიხსნება იესოს ფერხთით, როცა ღვთის წმიდები განდიდდებიან, მაშინ და მხოლოდ მაშინ იქნება შესაძლებელი დარწმუნებით განვაცხადოთ, რომ გადარჩენილები ვართ და უცოდველები” (ე. უაითი. რჩეული უწყებები, ტ. 3, გვ. 355,356).
როგორ შეგვიძლია ვიცხოვროთ განწმენდილი ცხოვრებით, ვემზადებოდეთ მარადისობისთვის, მაგრამ, ამავდროულად, არ აღმოვჩნდეთ პერფექციონალიზმისა (ფსიქოლოგიაში შეხედულება, რომ იდეალი შეიძლება და უნდა იყოს მიღწეული. პათოლოგიური ფორმით – შეხედულება, რომ სამუშაოს არასრულყოფილ შედეგს არ აქვს არსებობის უფლება) და ფანატიკური სიწმიდის მახეში? 

შემდგომი გამოკვლევისათვის
წაიკითხეთ ელენ უაითის წიგნიდან “რჩეული უწყებები” თავი “უცოდველობა და ხსნა” (ტ. 3, გვ. 353-357).
ქრისტიანები გაცხოველებული მსჯელობენ საკითხზე იმის შესახებ, თუ ვინ არიან  144 ათასი. გამოცხადების წიგნიდან სრულიად ნათელია, რომ 144 ათასი არის დედამიწის ისტორიის ბოლო დღეებში ღვთის ხალხის უკანასკნელი თაობა. ჩვენთვის ცნობილია, რომ ამ ადამიანებმა უნდა გადაიტანონ გასაჭირის დრო და მოიპოვონ დაცვა ბოლო შვიდი წყლულისაგან (იხ. ფსალმ. 90:7-16), ხოლო მათი ერთგულება ისეთი განსაცდელში აღმოჩნდება, როგორიც არ შეხვედრია არც ერთ თაობას.
ჩვენთვის არ არის ზუსტად ცნობილი, თუ ვინ აღმოჩნდება ამ ჯგუფში. ეს არის ღვთისგან დაფარული ერთ-ერთი საიდუმლო (იხ. რჯლ. 29:29). მხოლოდ მომავალი  გაგვიცხადებს, თუ ვინ შეუერთდება გადარჩენილ წმიდათა ამ ჯგუფს. ამ საიდუმლოსთან მიმართებაში მოცემული გვაქვს გაფრთხილება:
“ქრისტე ამბობს, რომ ეკლესიაში გამოჩნდებიან ადამიანები, რომლებიც გამოიგონებენ ვარაუდებსა და იგავებს მაშინ, როცა ღმერთმა მოგვცა დიდებული ამაღლებული და კეთილშობილური ჭეშმარიტებები, რომლებიც მუდამ უნდა ვინახოთ გონების საგანძურში. თუკი ადამიანები ეჭიდებიან ამა თუ იმ თეორიას, თუკი მათ ცნობისმოყვარეობა იზიდავს გაიგონ რაიმე, რაც სულაც არაა საჭირო, ეს ნიშნავს იმას, რომ მათ ღმერთი არ მართავს. მას არ სურს, რომ მისმა ხალხმა იქადაგოს ის, რაც არ წერია წმიდა წერილში და ეს მხოლოდ მათი წარმოსახვის ნაყოფია. არ არის უფლის ნება, რომ მისი შვილები კამათობდნენ ისეთ საკითხებზე, რომლებიც არ ეხმარება მათ სულიერ ზრდაში; მაგალითად: ვინ შევა 144 ათასის რიცხვში? ეჭვგარეშეა, ამ შეკითხვაზე პასუხი სულ მალე გახდება ცნობილი ღვთის რჩეულთათვის” (ე. უაითი. რჩეული უწყებები, ტ. 1, გვ. 174).
კითხვები მსჯელობისათვის:
იმსჯელეთ შემდეგ დარიგებაზე: “მივმართოთ ყველა ძალისხმევა, რომ ღმერთი დაგვეხმაროს აღმოვჩნდეთ 144 ათასის რიცხვში” (ე. უაითი. მეშვიდე დღის ადვენტისტთა ბიბლიური კომენტარები, ტ. 7, გვ. 970). როგორ შეგვიძლია პრაქტიკულად განვახორციელოთ ეს რჩევა? რა ზეგავლენას ახდენს ეს მისწრაფება ჩვენს ყოველდღიურ გადაწყვეტილებებზე?
აღსანიშნავია ფაქტი, რომ ბოლო დროის 144 ათასი წმიდა ახალ საგალობელს გალობს. ამ საგალობლის შესრულება შეუძლიათ მხოლოდ 144 ათასს, რადგან ის რაც მათ გადაიტანეს, ერთგულთა სხვა არც ერთ ჯგუფს არ უნახავს დედამიწის მთელი ისტორიის განმავლობაში (გამოცხ. 14:3,4; 15:2,3). დაფიქრდით თქვენი ცხოვრების შესახებ: როგორ მოწმობს იგი ღმერთთან ურთიერთობაში ახლად გადატანილი განსაცდელის შესახებ? თუ იგი ინახავს მხოლოდ წარსულ გამოცდილებებს? რა ცვლილებები დაგეხმარებათ ხელახლა მიუძღვნათ უფალს თქვენი ცხოვრება?
რა განსხვავებაა ამ ორ ფრაზას შორის “იცოდე ქრისტეს შესახებ” და “იცნობდე ქრისტეს”? როგორ უპასუხებდით შეკითხვას: “როგორია ქრისტე?”

შვიდი საყვირი
გამოსაკვლევად შემოთავაზებული ბიბლიური მუხლები: გამოცხ. 8:1-13; რიცხ.10:8-10; ეზეკ. 10:2; გამოცხ. 10:1-11; დან. 12:6,7; გამოცხ. 11:1-13; ლევ. 16.
სამახსოვრო მუხლი: “ანგელოზის ხმის დღეებში, როცა ის დააყვირებს საყვირს, აღსრულდება ღვთის საიდუმლო, როგორც მან ახარა თავის მსახურთ - წინასწარმეტყვლებს” (გამოცხ. 10:7).
მეხუთე ბეჭდის ეპიზოდში დავინახეთ, რომ შევიწროებული ღვთის ერის ღაღადი ასახავს ყველა დროის ერთგულთა ღაღადს. სიმბოლურად ეს ერთგულები გამოსახულნი არიან როგორც სამსხვერპლოს ქვეშ არსებული სულები, რომლებიც ღმერთს შეჰღაღადებენ სამართლიანობისა და შურისგების შესახებ: “როდემდე, ხელმწიფევ?” (გამოცხ. 6:10). ხმა ზევიდან დაბეჯითებით მოუწოდებს მათ მოიცადონ, რადგან ახლოვდება დღე, როცა ღმერთი გაასამართლებს იმათ, ვინც ტკივილი მიაყენა ამ ადამიანებს. გამოცხ. 6:15-17-ში გამოსახულია იესო, რომელიც ბრუნდება დედამიწაზე, რათა გაასამართლოს მისი ერთგული მიმდევრების მჩაგვრელები.
მეხუთე ბეჭდის ხილვაში აღწერილია ღვთის ხალხის განცდები, რომელიც დედამიწის მთელი ისტორიის განმავლობაში იტანჯებოდა. ტანჯვები დაიწყო აბელის დროიდან და გაგრძელდება იქამდე, სანამ, საბოლოოდ, ღმერთი არ გაასამართლებს მათ და არ მოჰკითხავს “თავისი მონების სისხლს” (გამოცხ. 19:2). ღვთის გატანჯული ხალხი უნდა დარჩეს მტკიცე და უნდა სწამდეს, რომ ღმერთს ესმის მისი ლოცვები.
შვიდი საყვირის შესახებ ხილვა მოწმობს იმის შესახებ, რომ მთელი ისტორიის განმავლობაში ღმერთი ესარჩლებოდა თავის შევიწროებულ ხალხს და სამსჯავროს აღასრულებდა მის მჩაგვრელებზე. შვიდი საყვირი მოწოდებულია დაარწმუნოს ღვთის ხალხი იმაში, რომ ზეცა გულგრილად არ უყურებს მის ტანჯვას.

წმიდანთა ლოცვები
გამოცხადების წიგნის მე-8 თავის დასაწყისში ჩვენ წინაშე იშლება შემდეგი სურათი: ღვთის წინაშე დგას შვიდი ანგელოზი, რომლებიც საყვირში ჩასაბერად არიან გამზადებული. მაგრამ სანამ ეს მოხდება, ვხედავთ კიდევ ერთ სცენას, რომლის მიზანიცაა ახსნას საყვირის ღვთისმეტყველური მნიშვნელობა.
წაიკითხეთ გამოცხ. 8:3,4 იერუსალიმის ტაძარში ყოველდღიური მსახურების აღწერის კონტექსტში. ბიბლიის ებრაელი კომენტატორები განმარტავენ, რომ საღამოს მსხვერპლის დროს კრავს ათავსებდნენ სრულადდასაწველის სამსხვერპლოზე, ხოლო სისხლს ღვრიდნენ სამსხვერპლოს ძირში. მღვდელს ტაძარში შეჰქონდა ოქროს საკმეველი და აკმევდა ოქროს სამსხვერპლოზე წმიდაში. როცა ასრულებდა ამ მსახურებას, შვიდი მღვდელი ჩაჰბერავდა საყვირს, რაც ნიშნავდა, რომ იმ დღის სატაძრო მსხვერპლშეწირვები დასრულებულია.
შეიძლება აღინიშნოს, რომ გამოცხ. 8:3-5-ში გამოიყენება საღამოს სატაძრო მსახურების ენა. მნიშვნელოვანია ის, რომ ანგელოზი ღებულობს საკმეველს ოქროს სამსხვერპლოსთან “ტახტის წინ” (გამოცხ. 8:3). საკმეველი ღვთის ხალხის ლოცვების სიმბოლოა (გამოცხ. 5:8). ახლა ღმერთი უპასუხებს მათ ლოცვებს.
გამოცხ. 8:3-5 მუხლები შეიცავს გამოცხადების წიგნში არსებულ მნიშვნელოვან ინფორმაციას საყვირებთან დაკავშირებით:
•
შვიდი საყვირი არის ღვთის სამსჯავროები, რაც ელის ურჩ კაცობრიობას მისი დევნილი ხალხის ლოცვებზე საპასუხოდ.
•
საყვირების ხმა გაისმის იესო-კრავის სიკვდილის შემდეგ, და ასე ერთი მეორეს მიყოლებით ისმის საყვირების ხმა მთელი ისტორიის განმავლობაში მეორედ მოსვლამდე (იხ. გამოცხ. 11:15-18).
წაიკითხეთ გამოცხ. 8:5 და ეზეკ. 10:2. ეზეკიელის ხილვა განდგომილ იერუსალიმზე ცეცხლის გადმოსვლის შესახებ როგორ ჰფენს ნათელს გამოცხადების წიგნში შვიდი საყვირის მნიშვნელობას?
ანგელოზი ავსებს საცეცხლურს სამსხვერპლოდან აღებული ცეცხლით და აგდებს მიწაზე. აღსანიშნავია, რომ ცეცხლი აღებულია სამსხვერპლოდან, სადაც წმიდანთა ლოცვები იყო მიტანილი. ეს ფაქტი მოწმობს, რომ შვიდი საყვირის სამსჯავრო თავს დაატყდება დედამიწის მაცხოვრებლებს ღვთის ხალხის ლოცვების საპასუხოდ და რომ ღმერთი გამოესარჩლება მათ მის მიერ დანიშნულ დროზე. საცეცხლურის დედამიწაზე გადმოგდება შეიძლება იყოს გაფრთხილებაც, რომ ქრისტეს შუამდგომლობა არ გაგრძელდება საუკუნოდ. გამოსაცდელი დრო დასრულდება (იხ. გამოცხ. 22:11,12).

საყვირების მნიშვნელობა
ძველი აღთქმიდან აღებული საყვირების სახის საშუალებით გამოცხადების წიგნში გამოსახულია ღვთის გამოსარჩლება თავისი ხალხისთვის. ძველი ისრაელის ყოველდღიურ ცხოვრებაში საყვირები ძალზე მნიშვნელოვან როლს თამაშობდა (იხ. რიცხ. 10:8-10 და 2ნეშტ. 13:14,15). მათი ხმა ახსენებდა ადამიანებს ტაძარში თაყვანისცემის შესახებ; საყვირებს ჩაჰბერავდნენ ასევე ომის, მკისა და დღესასწაულების დროსაც.
სატაძრო მსახურების კონტექსტში საყვირის ხმები განუყრელად იყო დაკავშირებული ლოცვასთან. ტაძარში თაყვანისცემის ან დღესასწაულების დღეებში საყვირები “ახსენებდა” ღმერთს მისი ხალხთან დადებული აღთქმის შესახებ. საყვირები ასევე ხალხს ახსენებდა, რომ მზად უნდა ყოფილიყვნენ უფლის დღისათვის (იხ. იოელ. 2:1). ომის დროს საყვირის ხმები გადასცემდა ძირითად მითითებებსა და გაფრთხილებებს, ასევე შეჰღაღადებდნენ ღმერთს თავისი ერის ხსნის შესახებ. ამ კუთხით უნდა გავიგოთ გამოცხადების წიგნის შვიდი საყვირი.
წაიკითხეთ გამოცხ. 8:13; 9:4,20,21. ვის ატყდება თავს შვიდი საყვირის განკითხვანი?
მოვლენები, რომლებიც საყვირების ხმის გამოცემის შემდეგ ვითარდებოდა, მოწმობს ისტორიაში ღვთის ჩარევაზე მისი ხალხის ლოცვებზე საპასუხოდ. და თუკი ბეჭდები ეხებოდა უპირატესად მათ, ვინც თავს მიიჩნევს ღვთის ხალხის ნაწილად, მაშინ საყვირები გვაუწყებს სამსჯავროებზე, რომლებიც გამოეგზავნება დედამიწის მაცხოვრებლებს (იხ. გამოცხ. 8:13). ამავდროულად ისინი წარმოადგენს გაფრთხილებას დედამიწის მაცხოვრებლებისათვის და მოუწოდებს მათ მონანიებისკენ, სანამ ჯერ კიდევ არ არის გვიანი.
შვიდი საყვირი მოიცავს მოვლენათა განვითარების პერიოდს იოანეს დღეებიდან საუკუნის აღსასრულამდე (იხ. გამოცხ. 11:15-18). ისინი ხმას გამოსცემენ იქამდე, სანამ ზეცაში მიმდინარეობს საშუამდგომლო მსახურება (იხ. გამოცხ. 8:3-6), ხოლო დედამიწაზე იქადაგება სახარება (იხ. გამოცხ. 10:8-11:14). საყვირების ხმით თანმხლებ სამსჯავროებს ნაწილობრივი ხასიათი აქვთ, რადგან ზეგავლენას ახდენს მხოლოდ ქმნილების მესამედ ნაწილზე. მეშვიდე საყვირი აცხადებს, რომ დადგა დრო ღმერთმა აიღოს მართვა თავის ხელში. შვიდი საყვირი დაახლოებით იმავე პერიოდებს შეესაბამება, რასაც შვიდი ეკლესია და შვიდი ბეჭედი. 
პირველი ორი საყვირის შესახებ ხილვა აუწყებს სამსჯავროებზე, რომლებიც თავს დაატყდება ერებს, ვინც ქრისტე ჯვარს აცვა და დევნიდა ადრეულ ეკლესიას, სახელდობრ: ამბოხებულ იერუსალიმს და რომის იმპერიას.
მესამე და მეოთხე საყვირის შესახებ ხილვა აღწერს ზეციურ სამსჯავროს შუა საუკუნეებში ქრისტიანული ეკლესიის განდგომილების გამო.
მეხუთე და მეექვსე საყვირის შესახებ ხილვა გამოხატავს რელიგიურ სამყაროში გადამტერებულ მხარეებს გვიანი შუასაუკუნეებისა და პოსტრეფორმაციული პერიოდების დროს. ეს პერიოდები ხასიათდება ეშმაკის გაძლიერებული მოქმედებით, რის შედეგადაც მსოფლიო ჩაბმული აღმოჩნდა არმაგედონის ბრძოლაში.
ჩვენი დედამიწის ისტორია სავსეა სისხლისღვრით, ტკივილითა და მწუხარებით. როგორ შეუძლია ამ სამწუხარო რეალობას დაგვეხმაროს გავაცნობიეროთ მთელი სილამაზე და დიდებულება იმისა, რასაც იესო დაგვპირდა?

ანგელოზი გადაშლილი წიგნით
მეექვსე საყვირს მივყავართ დროის აღსასრულთან. რით არის მოწოდებული ღვთის ხალხი დაკავდეს ამ პერიოდის განმავლობაში? მანამ, სანამ გაისმება მეშვიდე საყვირი, ტექსტში ვხვდებით ინტერლუდიას, სადაც ჩამოყალიბებულია ბოლო დროში ღვთის ხალხის მისია და ცხოვრება.
წაიკითხეთ გამოცხ. 10:1-4. რაზე მიდის საუბარი მოცემულ მუხლებში?
“ძლევამოსილი ანგელოზი, რომელიც იოანეს აძლევდა მითითებებს იყო სხვა არავინ, თუ არა იესო ქრისტე” (ე. უაითი. მეშვიდე დღის ადვენტისტთა ბიბლიური კომენტარები, ტ. 7, გვ. 971). იგი დგამს თავის ფეხებს ზღვასა და მიწაზე, რაც მოწმობს მის კანონიერ  უფლებაზე მართოს მთელი სამყარო, ასევე იმ უწყების გლობალურ ხასიათზე, რომლის გაცხადებასაც აპირებს. ანგელოზი შესძახებს ხმამაღლა, როგორც ლომის ბრდღვინვა. მოცემულ კონტექსტში ლომის ბრდღვინვა ღვთის ხმის სიმბოლოა (იხ. ოს. 11:10; გამოცხ. 5:5).
წაიკითხეთ გამოცხ. 10:5-7. შეადარეთ ეს ნაწყვეტი დან. 12:6,7. რა სიტყვები აერთიანებს მოცემულ მუხლებს?
ანგელოზის მტკიცებულებაში, რომ “დრო აღარ იქნება” (გამოცხ. 10:6), გამოიყენება ბერძნული სიტყვა “ხრონოს” (“დროის შუალედი”), რომელიც მოწმობს, რომ ანგელოზი მიუთითებს დროის გარკვეულ პერიოდზე. ეს გვაბრუნებს დან. 12:6,7-თან, სადაც ანგელოზი ამტკიცებს, რომ წმიდანთა დევნა გაგრძელდება დროის, დროებისა და ნახევარი დროის განმავლობაში. ორიგინალის თანახმად, გამონათქვამი: დრო, დროები და ნახევარი დრო ნიშნავს წელიწადს, ორ წელიწადსა და ნახევარ წელიწადს, რაც მთლიანობაში შეადგენს სამწელიწად-ნახევარს, ებრაული მთვარის კალენდრის მიხედვით წელიწადი უდრის 360 დღეს, ესე იგი სამნახევარი წელი არის 1260 დღე. დანიელისა და გამოცხადების წიგნებში წინასწარმეტყველური დღე წელიწადის სიმბოლოა (იხ. რიცხ. 14:34; ეზეკ. 4:6), ამიტომ 1260 დღე არის 1260 წელი (538-1798წწ.), რომლის განმავლობაში რომის პაპები დევნიდნენ ეკლესიას (შეად. დან. 7:25).
მტკიცებულება იმის შესახებ, რომ დრო აღარ იქნება, მიუთითებს დანიელის დროთა წინასწარმეტყველებებზე, კერძოდ კი 2300 წინასწარმეტყველურ დღეზე დან. 8:14-დან (ძვ. წ. 457 წ. - ჩვ. წ.1844 წ.). ამ პერიოდის შემდეგ სხვა წინასწარმეტყველური დროთა პერიოდები აღარ იქნება. ელენ უაითი წერს: “მითითებული დრო, რომელსაც ანგელოზი საზეიმო ფიცით აცხადებს, არის… წინასწარმეტყველური დრო, რომელიც წინ უნდა უსწრებდეს ჩვენი უფლის მოსვლას. ანუ ადამიანებს აღარ მიეცემათ სხვა უწყება, რომელიც მოიცავს განსაზღვრულ დროებსა და ვადებს. 1842-დან 1844 წლამდე პერიოდის შემდეგ, შეუძლებელია რაიმე განსაზღვრული წინასწარმეტყველური პერიოდის მიკვლევა. მათგან ყველაზე ხანგრძლივი დასრულდა 1844 წლის შემოდგომაზე. (ე.უაითი. მეშვიდე დღის ადვენტისტთა ბიბლიური კომენტარები, ტ. 7, გვ. 971).
ციტირებული ნაწყვეტის თანახმად, რატომ უნდა შეიკავოთ თავი მომავალთან დაკავშირებული ვადებისა და თარიღების დადგენისაგან?

გრაგნილის შეჭმა
წაიკითხეთ გამოცხ.10:8-11. ბიბლიაში შეჭმის მეტაფორა იმისთვის გამოიყენება, რომ აღწეროს უფლის უწყების მიღება ადამიანებისთვის მისი ქადაგების მიზნით (იხ. ეზ.2:8-3:11; იერ.15:16). უწყების მიღება სასიამოვნოა და სასიკეთო, მაგრამ მისმა გაცხადებამ ზოგჯერ შეიძლება მოიტანოს სიმწარე, რადგან მრავალი ეწინააღმდეგება და უარყოფს მას.
იოანეს მიერ შეჭმა გრაგნილისა (რომელიც დანიელის წიგნს წარმოადგენს) და სიტკბოსა და სიმწარის თანმდევი შეგრძნებები მიგვითითებს ბოლო დროსთან დაკავშირებულ დანიელის წინასწარმეტყველებიდან ბეჭდის ახსნაზე. აქ, იოანეს სახით წარმოდგენილია ნარჩომის ეკლესია, რომელსაც აკისრია  მარადიული სახარების გამოცხადების მისია (იხ. გამოცხ. 14:6,7) დანიელის წინასწარმეტყველების თანახმად 1260 დღის/წლის დასრულებისთანავე (დან. 7:25).
კონტექსტი იმაზე მოწმობს, რომ იოანეს ხილვა მიგვითითებს 2300 წლიანი წინასწარმეტყველური პერიოდის დასასრულს სხვა  ტკბილ-მწარე გამოცდილებაზე. როცა მილერის თანამოაზრეებმა, რომლებიც ეყრდნობოდნენ რა დანიელის წინასწარმეტყველებებს, დაასკვნეს, რომ ქრისტე დაბრუნდება 1844 წელს, მათთვის ეს ამბავი იყო ტკბილი. მაგრამ როცა ქრისტე არ მოვიდა, ამ ადამიანებმა განიცადეს იმედგაცრუების სიმწარე და კვლავ დაიწყეს წმიდა წერილის საგულდაგულო გამოკვლევა უფრო გარკვეული გაგებისათვის.
იოანესთვის მიცემული დავალება “კვლავ იწინასწარმეტყველოს” მიგვითითებს შაბათის დამცველი ადვენტისტების მისიაზე, რომლებსაც მიენდოთ ეხარებინათ მეორედ მოსვლის შესახებ უწყება დანიელისა და გამოცხადების წინასწარმეტყველებების ფარგლებში.
წაიკითხეთ გამოცხ. 11:1,2. რა ებრძანა იოანეს აღსასრულებლად?
ეს ნაწყვეტი გამოცხადების წიგნის მე-10 თავში არსებული ხილვის გაგრძელებაა. იოანეს ებრძანა გაეზომა ტაძარი, სამსხვერპლო და იქ არსებული თაყვანისმცემლები. გაზომვის ბიბლიური კონცეფცია უწყვეტ კავშირშია სამსჯავროსთან (იხ. მათ. 7:2). ტაძარი, რომელიც აუცილებლად უნდა გაეზომა, ზეცაშია, სადაც იესო მსახურებას ეწევა ჩვენი გულისთვის. ტაძრის, სამსხვერპლოსა და თაყვანისმცემთა ხსენება მიგვითითებს შენდობის დღეზე (იხ. ლევ. 16:16-19). ეს დღე ასევე განკითხვის დღეს წარმოადგენდა, რადგან ღმერთი განიკითხავდა თავისი ხალხის ცოდვებს. ამგვარად, გამოცხ. 11:1 მიგვითითებს სამსჯავროზე მეორედ მოსვლის წინ. ეს განკითხვა ეხება მხოლოდ ღვთის ხალხს, რომელიც თაყვანს სცემდა ტაძარში.
გამოცხ. 11:1 მოწმობს, რომ ზეციური საწმიდრის შესახებ უწყება წარმოადგენს სახარების ბოლო გამოცხადების გულს, ღვთის ხასიათის გამართლების ჩათვლით. ამ უწყებაში მდგომარეობს სახარებისეული ჭეშმარიტების მთელი სისრულე ქრისტეს გამომსყიდველი მსახურებისა და მისი სიმართლის შესახებ - ადამიანთა მოდგმის გადრჩენისთვის ერთადერთი საშუალების შესახებ.
როცა ვაცნობიერებთ შენდობის დღეს აღსრულებულ წეს-ჩვეულებებში სისხლის საკვანძო როლს (იხ. ლევ. 16), როგორ შეგვიძლია გვახსოვდეს, რომ სამსჯავროს შესახებ უწყება კეთილი უწყებაა? რატომ არის ეს ჭეშმარიტება ასეთი მნიშვნელოვანი?

ორი მოწმე
წაიკითხეთ გამოცხ. 11:3-6. რა მხრივ გავს ორი ნახსენები მოწმე ზერუბაბელსა და იესოს, იეჰოცადაკის ძეს, თავიანთ სამეფო და სამღვდელო როლებში? იხ. ზაქ. 4:2,3,11-14.
თავად ორი მოწმის იდეა სათავეს იღებს ებრაელთა სამართლებრივ სისტემაში, რომელიც გულისხმობს სულ ცოტა ორი ადამიანის არსებობას, რომლებიც შეძლებენ დაამოწმონ რაიმეს ჭეშმარიტება (იხ. იოან. 8:17). ორი მოწმე ბიბლიის - ძველი და ახალი აღთქმების სიმბოლოს გამოხატავენ. ეს ორი მოწმე ერთმანეთისგან დაუშორებელია. ღვთის ხალხი მოწოდებულია მთელს დედამიწაზე იქადაგოს ბიბლიური უწყება მთელი სისავსით - “ღვთის ყოველი ნება” (საქმე. 20:27).
ზემოთ მოყვანილ ნაწყვეტში ვხედავთ ძაძაბით შემოსილ მოწმეებს, რომლებიც წინასწარმეტყველებნენ 1260 დღის/წლის (538-1798 წწ.) საწინასწარმეტყველო პერიოდის განმავლობაში. ძაძები არის ტანსაცმელი, რომელსაც გლოვის დროს ატარებდნენ (იხ. დაბ. 37:34); იგი მიუთითებს ძნელ პერიოდზე, როცა ბიბლიური ჭეშმარიტებები, თითქოს, დასამარდა, ხოლო ისინი ჩაანაცვლა ადამიანურმა ტრადიციებმა.
წაიკითხეთ გამოცხ. 11:7-13. თქვენი სიტყვებით აღწერეთ, თუ რა დაემართათ ორ მოწმეს 1260 წლის დასრულების შემდეგ.
მხეცი, რომელმაც მოკლა ორი მოწმე, გამოდის სატანის სამკვიდროდან. მოწმეთა მკვლელობა ისტორიულ პერსპექტივაში შეესაბამება ათეისტურ თავდასხმებს ბიბლიაზე და რელიგიასთან ბრძოლას საფრანგეთის რევოლუციის პერიოდში. ანტირელიგიურ სისტემას, რომელიც საფრანგეთში ჩამოყალიბდა, ახასიათებდა სოდომის მორალური გახრწნილება, ეგვიპტის ათეისტური თვითდაიმედება და იერუსალიმის დუმორჩილებლობა. ის, რაც იესოს გადახდა იერუსალიმში, ახლა იგივე ემართება ბიბლიას ამ ანტირელიგიური სისტემის ზემოქმედებით. 
მოწმეთა აღდგომა მიუთითებს ბიბლიის მიმართ ინტერესის დიად აღორძინებაზე საფრანგეთის რევოლუციის შემდგომ პერიოდში, რამაც გამოიწვია ადვენტისტური მოძრაობის გაჩენა, ბიბლიური ჭეშმარიტებების აღდგენა, ბიბლიური საზოგადოებების ჩამოყალიბება და ღვთის სიტყვის მსოფლიო მასშტაბით გავრცელება.
უშუალოდ აღსასრულის წინ დედამიწა გახდება ღვთის სიტყვის საბოლოო მსოფლიო გაცხადების მოწმე (გამოცხ. 18:1-4). ეს ბოლო უწყება გამოიწვევს წინააღმდეგობას ბოროტი ძალების მხრიდან, რომლებიც მოიმოქმედებენ სასწაულებს, რათა აცდუნონ მსოფლიო და მხეცის თაყვანისმცემელნი ჩართონ ღვთის ერთგულ მოწმეთა წინააღმდეგ გამართულ ბრძოლაში (იხ. გამოცხ. 16:13-16).

შემდგომი გამოკვლევისათვის
მეშვიდე საყვირის ხილვა (იხ. გამოცხ. 11:15-18) მიგვითითებს ამ სამყაროს ისტორიის დასასრულზე. დადგა დრო, ღმერთმა გამოავლინოს თავისი ძალა და ხელმწიფება. ჩვენი მეამბოხე პლანეტა, რომელიც სატანის ხელმწიფებაში იმყოფებოდა ათასობით წლის განმავლობაში, სულ მალე კვლავ ღვთის მორჩილებაში აღმოჩნდება. ქრისტეს ჯვარზე სიკვდილისა და მისი ზეცად ამაღლების შემდეგ მხსნელი გამოცხადდა როგორც დედამიწის კანონიერი მმართველი (იხ. გამოცხ. 12:10,11). სატანა, “რადგან იცის, რომ დრო მცირეღა დარჩა” (გამოცხ. 12:12), ეცდება ქაოსი დათესოს ყველგან, სადაც კი გამოუვა. მეშვიდე საყვირი აცხადებს, რომ ბოროტი ძალების მოქმედება დასრულებულია და ეს სამყარო იმყოფება ქრისტეს კანონიერ მმართველობაში.
მეშვიდე საყვირის შესახებ ხილვა მოკლედ გადმოგვცემს გამოცხადების წიგნის დარჩენილი თავების შინაარსს: 1) გამძვინვარდნენ წარმართები: 12-14 თავებში ვხედავთ განრისხებულ სატანას (იხ. გამოცხ. 12:17), რომელიც თავის ორ მოკავშირესთან – ზღვიდან ამომავალ მხეცთან და მიწიდან ამომავალ მხეცთან ერთად ამზადებს მსოფლიოს ერებს ღვთის ხალხის საწინააღმდეგოდ საბრძოლველად. 2) მოვიდა შენი რისხვა: წარმართთა რისხვაზე საპასუხოდ ღმერთი ამზადებს შვიდ საბოლოო წყლულს, რომელსაც ეწოდება ღვთის მძვინვარება (იხ. გამოცხ. 15:1). 3) მკვდართა განკითხვის დროა: სამსჯავროს სცენა წარმოდგენილია გამოცხ. 20:11-15-ში. 4) ღვთის მსახურთა საზღაური წარმოდგენილია გამოცხ. 21-22-ში. 5) დედამიწის დამაქცეველთა განადგურება: გამოცხ. 19:2-ში ნათქვამია, რომ ბაბილონი დროის აღსასრულს განიკითხება, რადგან გახრწნა ქვეყანა. სატანის, მისი მხედრობისა და ორი მოკავშირის განადგურება - ეს არის დიადი ბრძოლის დრამაში დასკვნითი აქტი (იხ. გამოცხ. 19:11-20:15).
კითხვები მსჯელობისათვის:
ხანდახან აღმოვაჩენთ, რომ სახარების ქადაგებას მოაქვს სიმწარე (გამოცხ. 10:10). ჩვენს სიტყვებს უკუაგდებენ, დასცინიან და თავად ჩვენც შეიძლება უარგვყონ და დაგვცინონ. იშვიათი არაა, როცა სახარების ქადაგება უკუქმედებას იწვევს. ბიბლიის რომელი პერსონაჟები ხვდებოდნენ მსგავს განსაცდელს და რა შეგვიძლია ვისწავლოთ მათი გამოცდილებიდან?
დაფიქრდით შემდეგ მტკიცებულებაზე: “კვლავ და კვლავ ვიღებ გაფრთხილებებს დროის დადგენასთან დაკავშირებით. ღვთის ხალხი აღარასდროს მიიღებს უწყებას, რომელიც ვადებზე იქნება დაფუძნებული. ჩვენ არ მოგვეცა ვიცოდეთ არც სულიწმიდის გადმოსვლის და არც ქრისტეს მეორედ მოსვლის განსაზღვრული დრო (ე. უაითი. რჩეული უწყებები, ტ. 1, გვ. 188). რა შედეგი მოყვება ბოლო მოვლენებთან დაკავშირებული მეტისმეტად დაწვრილებითი წინასწარმეტყველური სქემების შედგენა 1844 წლის შემდეგ? როგორ დავიცვათ საკუთარი თავი საფრთხეებისგან, რომლებიც ამ სქემების მიღმა იმალება?

სატანა – შემუსრული მტერი
გამოსაკვლევად შემოთავაზებული ბიბლიური მუხლები: გამოცხ. 12; დაბ. 3:15; ეს. 14:12-15; დან. 7:23-25; 2თეს. 2:8-12; გამოცხ. 13:13,14; 19:20.
სამახსოვრო მუხლი: “გაიმარჯვეს მასზე კრავის სისხლით და მათი მოწმობის სიტყვით და არ შეიყვარეს მათი სული თვით სიკვდილამდე” (გამოცხ. 12:11).
გამოცხადების წიგნის 12-14 თავები გვამზადებს გამოცხადების წიგნის ნაწილისათვის, რომელიც მოგვითხრობს ბოლო ჟამის მოვლენების შესახებ (გამოცხ. 15:1-22:21). თუკი წიგნის პირველ ნაწილში (გამოცხ. 1:1-11:19) ნაჩვენებია სულიერი ბრძოლა, რომელიც ეკლესიას ქრისტიანობის მთელი ისტორიის განმავლობაში ჰქონდა გაჩაღებული მტრულად განწყობილ წუთისოფელში, მაშინ სხვა დანარჩენ თავებში ყურადღება გამახვილებულია საკვანძო მოვლენებზე, რომლებიც წინ უსწრებს მეორედ მოსვლასა და ღვთის სასუფევლის დამყარებას.
გამოცხადების წიგნის მე-12 თავი წარმოგვიდგენს სრულ სურათს, რომელიც განმარტავს სამყაროს ისტორიაში უკანასკნელ კრიზისს. მასში ნაჩვენებია დიადი ბრძოლის განვითარება ქრისტესა და სატანას შორის დედამიწის მთელი ისტორიის განმვალობაში.
გამოცხადების წიგნში სატანა წარდგება როგორც ღვთისა და მისი ხალხის წინაშე დაუძინებელი მტერი. ეს არის რეალური არსება, რომელიც სამყაროში მთელი ბოროტებისა და ჯანყის უკან დგას. ეშმაკმა იცის, რომ მეორედ მოსვლის წინ მისი ბოლო შანსი მიაღწიოს წარმატებას ღმერთის წინააღმდეგ არის ის, რომ გაიმარჯვოს არმაგედონის ბრძოლაში. ამიტომ იგი მთელ თავის ძალისხმევას მიმართავს ამ მოვლენისათვის მოსამზადებლად.
მე-12 თავის მიზანია ღვთის ხალხის დარწმუნება იმაში, რომ სატანის ძალისხმევა არ დასრულდება წარმატებით. ასევე გვესმის გაფრთხილება, რომ სატანა მთელი შეუპოვრობით წარმართავს ტოტალურ ომს ბოლო დროის ღვთის ნარჩომის ეკლესიის წინააღმდეგ; ხოლო მისი გამარჯვების ერთადერთი იმედი და ძალა არის ქრისტეში.

დედაკაცი და გველეშაპი
წაიკითხეთ გამოცხ. 12:1-5. ხილვაში იოანე ხედავს ორ დიდებულ ნიშანს. პირველი არის დედაკაცი, რომელიც თავისი გულის ქვეშ ატარებს ბავშვს, მეორე კი - გველეშაპი. რისი სიმბოლოები არიან ისინი და რაზე მიდის საუბარი მუხლებში?
ბიბლიაში დედაკაცი ღვთის ერის სიმბოლოა (იხ. 2კორ. 11:2). უბიწო დედაკაცი განასახიერებს ერთგულ ქრისტიანებს, ხოლო მეძავი - რჯულგანდგომილებს. გამოცხადების წიგნის მე-12 თავიდან დედაკაცი ჯერ სიმბოლოა ისრაელისა, ვისთანაც მოვიდა მესია (იხ. გამოცხ. 12:1-5), ხოლო 13-17 მუხლებში განასახიერებს ჭეშმარიტ ეკლესიას, მის ერთგულ ნარჩომს. 
უბიწო დედაკაცი მზით არის შემოსილი, ხოლო მის ფერხთით მთვარეა. ბიბლიაში მზე წარმოადგენს ქრისტეს ხასიათის დიდებას, მის სიმართლეს (მალ. 4:2). იგი არის “ნათელი სოფლისა” (იოან. 8:12) და მისი ხალხი წუთისოფელს უნდა უსხივოსნებდეს ღვთის მოსიყვარულე ხასიათის ნათელს (მათ. 5:14-16). მთვარე “უფრო მცირე მნათობი” (დაბ. 1:16), მიუთითებს ძველაღთქმისეულ სახეებზე და დაპირებებზე, რომლებიც წინასწარ მიანიშნებდნენ ქრისტეს მსახურებაზე სახარების ერაში.
იოანე ხედავს ხილვაში კიდევ ერთ სიმბოლურ პერსონაჟს; ეს არის “დიდი წითელი გველეშაპი, რომელსაც ჰქონდა შვიდი თავი და ათი რქა” (გამოცხ. 12:3). რამდენიმე მუხლის შემდეგ ამ გველეშაპს ეწოდება ეშმაკი და სატანა (იხ. გამოცხ. 12:9). მისმა კუდმა, რომელიც სიმბოლური მნიშვნელობით ცდუნების იარაღია (იხ. ეს. 9:14,15; გამოცხ. 9:10), “ციდან წამოათრია ვარსკვლავების მესამედი და მოისროლა მიწაზე” (გამოცხ. 12:4). ეს ქმედება მოწმობს იმაზე, რომ როგორც კი ეშმაკმა დაკარგა ზეცაში თავისი უმაღლესი მდგომარეობა (იხ. ეს. 14:12-15), მან მოახერხა ანგელოზთა მესამედის ცდუნება (გამოცხ. 12:4). ეს დაცემული ანგელოზები არიან ბოროტი სულები, რომლებიც ეშმაკს ეხმარებიან დაუპირისპირდეს ღმერთს და მის გადარჩენის საქმეს (იხ. 1ტიმ. 4:1). გამოცხადების წიგნში მოხსენიებული შვიდთავიანი და ათრქიანი გველეშაპი ასევე არის ეშმაკის მიერ გამოყენებული შუამავლების - წარმართული რომისა (გამოცხ. 12:4) და სპირიტიზმის (გამოცხ. 16:13,14) სიმბოლო. “გველეშაპს სატანასაც უწოდებენ (გამოცხ. 12:9). ეს მან შთაუნერგა ჰეროდეს მაცხოვრის მოკვლა. მაგრამ ქრისტიანული ერის პირველ საუკუნეში ქრისტეს და მისი ხალხის წინააღმდეგ ბრძოლაში სატანის მთავარი იარაღი იყო რომის იმპერია, რომელშიც წარმართული რელიგია ჭარბობდა. ამგვარად, თუმცა უპირველეს ყოვლისა, გველეშაპი სატანის განსახიერებაა, მაგრამ, მეორეს მხრივ, იგი წარმართული რომის სიმბოლოცაა” (ე. უაითი. დიადი ბრძოლა, გვ. 438). 
წაიკითხეთ გამოცხ. 12:9. სატანას ეწოდება “ძველი გველი”. რა კავშირი არსებობს დაბ. 3:15 დაპირებასა და გველეშაპის მცდელობას შორის, დაეღუპა დედაკაცის თესლი, “როგორც კი შობდა” (გამოცხ. 12:4)?
სატანა თავიდანვე ელოდა მესიას - ყრმას, რომელიც უნდა შობილიყო, რათა დაეღუპა იგი. როცა დაიბადა მესია, სატანამ გამოიყენა წარმართული რომი (რომლის განსახიერებას წარმოადგენს გამოცხ. 12:4-ში გველეშაპი), რათა გაენადგურებინა იგი (იხ. მათ. 2:13-16). მაგრამ “ატაცებულ იქნა მისი ბავშვი ღმერთთან და მის ტახტთან” (გამოცხ. 12:5).
ორშაბათი                                                                                                              18 თებერვალი
სატანა გადმოგდებულია დედამიწაზე
წაიკითხეთ გამოცხ. 12:7-9, სადაც საუბარია ზეცაში მომხდარ ომზე. რა ომი იყო ეს, რომელიც დასრულდა ეშმაკის დედამიწაზე გადმოგდებით?
სატანა გამოძევებულ იქნა ზეციდან დიადი ბრძოლის დასაწყისშივე, როცა ღიად წინაღუდგა ღვთის მმართველობას. მან ისურვა დაეპყრო ზეციური ტახტი და გამხდარიყო უზენაესის მსგავსი (იხ. ეს. 14:12-15). ეშმაკი ღიად დაუპირისპირდა ღმერთს, მაგრამ მარცხი იწვნია და გადმოგდებულ იქნა დედამიწაზე. თუმცა, პირველ ადამიანთა წყვილის შეცდენის შემდეგ, ეშმაკმა ხელთ იგდო ადამის ძალაუფლება ამ წუთისოფელზე (იხ. ლუკ. 4:6). და როგორც თვითმარქვია მმართველმა (იხ. იოან. 12:31), მან მიისაკუთრა უფლება დედამიწის წარმომადგენლის სახელით წარმდგარიყო ზეციურ საბჭოზე (იხ. იობ. 1:6-12). თუმცა გოლგოთაზე ეშმაკის დამარცხების შემდეგ ღმერთმა შეზღუდა იგი და დაცემული ანგელოზები დედამიწის ტერიტორიით, რომელიც მათი პატიმრობის ადგილად იქცა შურისძიების უკანასკნელ დღემდე (იხ. 2პეტრ. 2:4; იუდ. 6).
იესომ თავისი სიკვდილით გამოისყიდა გზააბნეულნი და მთელმა სამყარომ დაინახა მეამბოხის ნამდვილი სახე. “სატანამ დაინახა, რომ ნიღაბი ჩამოეხსნა. გაცხადდა მისი საქმენი უცოდველ ანგელოზთა და მთელი ზეციური სამყაროს წინაშე. მან თავი გამოავლინა როგორც მკვლელი. ღვთის ძის სისხლის დაღვრით ძირფესვიანად მოსპო ზეციური არსებების სიბრალული საკუთარი თავის მიმართ. ამის შემდეგ მისი მოღვაწეობა შეიზღუდა” (ე. უაითი. ქრისტე - წუთისოფლის იმედი, გვ. 761). უსასრულო სამყაროს წინაშე დედამიწაზე ძალაუფლება სატანიდან იესოს ხელში გადავიდა და იგი გამოცხადდა ჩვენი პლანეტის კანონიერ მმართველად (იხ. ეფეს. 1:20-22; ფილიპ. 2:9-11).
იესომ იწინასწარმეტყველა ეს მოვლენა: “ახლაა ამ სოფლის სამსჯავრო. ამ სოფლის მთავარი ახლა გარეთ გაიდევნება” (იოან. 12:31). 
სატანაზე ამ სამსჯავროს შემდეგ “დადგა ჩვენი ღვთის ხსნა, ძალა და სუფევა და მისი ქრისტეს ხელმწიფება” (გამოცხ. 12:10). სატანას დღესაც შეზღუდული აქვს ხელმწიფება ტკივილი მიაყენოს ღვთის ერს დედამიწაზე, მაგრამ აცნობიერებს, “რომ დრო მცირეღა დარჩა” (გამოცხ. 12:12). და თუმცა სატანას მართლაც დრო “მცირეღა” აქვს, მთელ ძალისხმევას არ იშურებს, რომ დედამიწაზე გამოიწვიოს ქაოსი, ტკივილი და ტანჯვა.
გამოცხ. 12:11-ის თანახმად, როგორ შეგვიძლია დავიცვათ თავი ეშმაკისაგან? (იხ., აგრეთვე, ეფეს. 6:10-18).

ომი მიწაზე
წაიკითხეთ გამოცხ. 12:13,14. რადგანაც სატანამ დაკარგა მისადგომი ზეცასთან, იგი განაგრძობს თავდასხმებს ეკლესიაზე 1260 წლის განმავლობაში. როგორ მოქმედებდა ღმერთი ამ პერიოდის განმავლობაში ეკლესიის ცხოვრებაში?
“ზეცაში სატანის, როგორც ძმების ცილისმწამებლის, დამხობა ქრისტემ დიდი შრომის შედეგად მოახერხა, მან გაიღო საკუთარი სიცოცხლე. მიუხედავად სატანის მუდმივი წინააღმდეგობისა, ხსნის გეგმა მაინც განხორციელდა… სატანამ იცის, რომ მის მიერ უზურპირებული იმპერია, ბოლოს და ბოლოს, წაერთმევა, ამიტომ ძალებმოკრებილმა გადაწყვიტა, რადაც არ უნდა დაუჯდეს, გაანადგუროს რაც შეიძლება მეტი არსება, რომლებიც ღმერთმა შექმნა თავის ხატად. მას სძულდა ადამიანი, რადგან ქრისტემ მის მიმართ გამოხატა ყოვლის მიმტევებელი სიყვარული და თანაგრძნობა და ახლა ეშმაკი მზად არის მიმართოს ნებისმიერი სახის ტყუილს, რათა ამით დაღუპოს ადამიანი. რაკი გააცნობიერა თავისი უიმედო მდგომარეობა, ახლა ეშმაკმა გაორმაგებული ენერგიით მოკიდა საქმეს ხელი” (ე. უაითი. წინასწარმეტყველების ნიჭი, ტ. 3, გვ. 194,195).
ეჭვგარეშეა, სატანა აგრძელებს დედამიწაზე მოქმედებას და თავის რისხვას აფრქვევს ქრისტეს სიყვარულის მთავარ ობიექტზე - ეკლესიაზე. თუმცა ეკლესია 1260-წლიანი წინასწარმეტყველური პერიოდის განმავლობაში უდაბნოში იმყოფება ღვთის მფარველობაში.
გამოცხადების წიგნის მე-12 თავში ორჯერ არის ნახსენები სატანის დევნის პერიოდი. პირველ შემთხვევაში ეს არის 1260 დღე/წელი (გამოცხ. 12:6), მეორე შემთხვევაში კი - დროის, დროთა და ნახევარი დროის პერიოდი (იხ. გამოცხ. 12:14). დროის ეს ორი პერიოდი შეესაბამება დან. 7:23-25-ში ნახსენები მომცრო რქის მხრიდან დევნის პერიოდს. ბიბლიაში წინასწარმეტყველური დღე უდრის წელიწადს “ერთი დღე ერთი წლისთვის” პრინციპის თანახმად. ისტორიული პერიოდი, რომელიც ამ აღწერას შეესაბამება, მოიცავს 538-1798 წლებს. მთელი ამ დროის განმავლობაში რომის კათოლიკური ეკლესია საეკლესიო-სახელმწიფო ხელმწიფების უფლებებით დომინირებდა დასავლეთ სამყაროში 1798 წლამდე, სანამ ნაპოლეონის გენერალმა ბერტიემ ბოლო არ მოუღო მის დესპოტიზმს.
დედაკაცის უდაბნოში ყოფნის წინასწარმეტყველური პერიოდის დასასრულს, სატანა ახალ შეტევას განახორციელებს, რათა გაანადგუროს ღვთის ეკლესია. ასეთი ხანგრძლივი პერიოდის განმავლობაში, როცა გველეშაპს სურდა დედაკაცის განადგურება, იგი თავისი პირიდან ანთხევს წყლის ნაკადს, როგორც მდინარეს. წყლები ხალხებისა და ერების სიმბოლოა (გამოცხ. 17:15). ამ პერიოდში რომმა გამოაგზავნა ჯარები და ერები ღვთის ერთგული ხალხის წინააღმდეგ. ხსენებული წინასწარმეტყველური პერიოდის დასრულებისთანავე მიწა შთანთქავს მდინარეს და გადაარჩენს დედაკაცს, თან უზრუნველყოფს საიმედო თავშესაფარს. ეს მიუთითებს ამერიკის მიერ მონიჭებულ თავშესაფარზე, სადაც რელიგიური თავისუფლება სუფევდა (გამოცხ. 12:16).
დაფიქრდით რამდენად დიდხანს გრძელდებოდა დევნა: 1260 წელი! რას გვეუბნება ეს ჩვენი შეზღუდული წარმოდგენების შესახებ, რომლებიც გვაფიქრებინებს, რომ ქრისტეს მეორედ მოსვლა გაუმართლებლად ყოვნდება?

შებრძოლება დანარჩენებთან 
წაიკითხეთ გამოცხ. 12:17. ვის წინააღმდეგ იომებს სატანა ბოლო დროს?
“დანარჩენები” ან “ნარჩომი” ეწოდება მათ, ვინც ღვთის ერთგულია მაშინაც კი, როცა უმრავლესობა განუდგა უფალს (იხ. 3მეფ.19:18; გამოცხ. 2:24). ბოლო დროს, როცა ადამიანთა უმრავლესობა ეშმაკის მხარეს დაიკავებს, იქნება ადამიანთა ისეთი ჯგუფიც, რომელიც უფალმა წარმოშვა 1798 წლიდან. ისინი შეინარჩუნებენ ერთგულებას ქრისტესადმი და საკუთარ თავზე გამოსცდიან ეშმაკის მთელ მძვინვარებას.
რომელი ორი დამახასიათებელი თვისება არის ნიშანდობლივი “დანარჩენებისთვის” გამოცხ. 12:17-ში? როგორ შეიძლება დარწმუნებული ვიყოთ იმაში, რომ ვეკუთვნით ბოლო დროის ღვთის ნარჩომს?
ბოლო დროის ღვთის ნარჩომი იცავს უფლის მცნებებს. გამოცხადების წიგნის მე-13 თავში ვხედავთ, რომ ბოლო დროის კონფლიქტში მთავარ როლს ითამაშებს დეკალოგის პირველი ფიქალი. პირველი ოთხი მცნების საკვანძო კომპონენტს თაყვანისცემა წარმოადგენს. ვის უნდა ვცეთ თაყვანი - აი, უკანასკნელი კრიზისის მთავარი შეკითხვა. იმ დროს, როცა ამ წუთისოფლის ადამიანები გადაწყვეტენ თაყვანი სცენ მხეცსა  და მის ხატებას (იხ. გამოცხ. 13:4,15), ერთგული ნარჩომი თაყვანს სცემს შემოქმედ ღმერთს (იხ. გამოცხ. 14:7). შაბათის შესახებ მეოთხე მცნება განსაკუთრებულად მიუთითებს ღმერთზე, როგორც შემოქმედზე, ამიტომ ჩვენ გვწამს, რომ ეს მცნება გადამწყვეტ როლს ითამაშებს უკანასკნელი კრიზისის დროს.
ბოლო დროის ნარჩომის მეორე დამახასიათებელი თვისებაა “იესო ქრისტეს მოწმობა” (გამოცხ. 12:17), რომელიც “წინასწარმეტყველების სულია” (გამოცხ. 19:10). როცა ამ მუხლს ვადარებთ გამოცხ. 22:9-ს, ვხედავთ, რომ იოანეს “ძმები”, რომელთაც იესოს მოწმობა აქვთ, არიან წინასწარმეტყველები. ამგვარად, სიტყვათშეთანხმება “იესოს მოწმობა” მიუთითებს იესოზე, რომელიც მოწმობს ჭეშმარიტებაზე თავისი წინასწარმეტყველების მეშვეობით ისევე, როგორც ამას იოანეს მეშვეობით აკეთებდა (იხ. გამოცხ. 1:2). გამოცხადების წიგნი გვიჩვენებს, რომ ბოლო დროს ღვთის ერს ექნება “წინასწარმეტყველების ნიჭი”, რომელიც წარმართავს მათ, როცა სატანა მიმართავს ძალისხმევას, რათა აცდუნოს და დაღუპოს ისინი. ჩვენ, როგორც ადვენტისტებმა, ეს ნიჭი მივიღეთ ელენ უაითის მსახურებისა და ნაშრომების სახით.
რომელი ყველაზე წარმოუდგენელი გამოცხადებები მოგვეცა “წინასწარმეტყველების სულის” მეშვეობით? რა მოვალეობებს გვაკისრებს ეს ნიჭი როგორც ეკლესიას და ასევე თითოეულ ჩვენგანს?
ხუთშაბათი                                                                                                       21 თებერვალი
სატანის სტრატეგია ჟამის აღსასრულს
გამოცხ. 12:17 გვიჩვენებს სატანის სტრატეგიის გარდამტეხ მომენტს, სადაც ეშმაკი ისწრაფვის თავის მხარეს გადმოიბიროს ამ წუთისოფლის ხალხი და აცდუნოს ქრისტეს ერთგული მიმდევრებიც კი. ქრისტიანობის მთელი ისტორიის განმავლობაში ეშმაკი აბრკოლებდა ღვთის მიერ ადამიანთა ხსნის საქმეს, პირველ რიგში, ეკლესიის შიგნით არსებული მზაკვრული კომპრომისების, ასევე გარედან დევნისა და ძალადობის დახმარებით. ისტორია გვიჩვენებს, რომ ეს სტრატეგია, რომელიც წარმატებული იყო მრავალი საუკუნის განმავლობაში, დასუსტდა რეფორმაციისა და ღვთის ხალხის ბიბლიურ ჭეშმარიტებებთან თანდათანობითი დაბრუნების შედეგად. თუმცა, სატანა აცნობიერებს, რომ დრო იწურება და აორმაგებს ძალისხმევას, რათა “შებრძოლებოდა” ბოლო დროის ღვთის ნარჩომს (გამოცხ. 12:17). ნარჩომზე მის შეიცავდეს იქნება ცდუნების დიდ ელემენტებს, კერძოდ ბოროტი სულები მოახდენენ სასწაულებსა და ნიშნებს (გამოცხ. 16:14). გამოცხადების წიგნში სატანის სტრატეგიის ასეთი ცვლილება შეესაბამება ფოკუსის ცვლილებას ისტორიული მოვლენებიდან დროის აღსასრულზე (იხ. მათ. 24:24).
მნიშვნელოვანია აღინიშნოს, რომ გამოცხადების წიგნის ისტორიულ ნაწილში სიტყვა “ცდუნება” (ბერძ. “პლანაო” - “გვერდზე გაყვანა”, “ჭეშმარიტი გზიდან აცდენა”) ფართოდ გამოიყენება გამოცხ. 12-20-ში სატანის ხრიკების აღსაწერად. გამოცხადების წიგნში ბოლო დროში სატანის ქმედებების აღწერა იწყება (იხ. გამოცხ. 12:9) და მთავრდება (იხ. გამოცხ. 20:7-10) ერთი და იგივე სიტყვით. 
წაიკითხეთ 2თეს. 2:8-12, ასევე გამოცხ. 13:13,14 და 19:20. რა ფორმებს იღებს ბოლო დროის სატანის ცდუნებები?
გამოცხადების წიგნის 12-20 თავებში ვხედავთ სატანას, რომელიც ისწრაფვის მოიპოვოს მთელი სამყაროს ერთგულება. თავისი საქმის აღსასრულებლად იგი რიგრიგობით გამოიყენებს რელიგიურ-პოლიტიკურ და პოლიტიკურ ძალაუფლებებს: წარმართული რომი, რომლის სიმბოლოცაა გველეშაპი (გამოცხ. 12:4,5), მას მოჰყვება ქრისტიანული რომის ძალაუფლება, რომელსაც წარმოადგენს ზღვიდან ამოსული მხეცი (გამოცხ. 12:6,15; 13:1-8) და ბოლოს, აშშ-ს ძალაუფლება, რომელსაც განასახიერებს მიწიდან ამოსული მხეცი (გამოცხ. 13:11). გამოცხადების წიგნის სხვა ადგილებში ნაჩვენებია, თუ როგორ შეთანხმებულად ეწინააღმდეგებიან წუთისოფელში ღვთის საქმეს სატანისტური ამ ცრუსამების წევრები (წარმართობა და სპირიტიზმი, რომელთა სიმბოლოც გველეშაპია; რომის კათოლიციზმი, რომელსაც განასახიერებს ზღვიდან ამოსული მხეცი; და აშშ-ს ჰეგემონია, რომელსაც წარმოადგენს მხეცი კრავის რქებით ან მიწიდან ამოსული მხეცი). ისინი გაერთიანებული ძალისხმევით ცდილობენ ადამიანთა შეცდენას, რათა ხალხი განუდგეს ღმერთს და შეუერთდეს სატანას “საომრად ყოვლისმპყრობელი ღვთის დიდი დღისათვის” (გამოცხ. 16:13,14). ეს ცრუსისტემები განადგურდება ქრისტეს მეორედ მოსვლის დროს (გამოცხ. 19:20), ხოლო გველეშაპი, რომელიც ეშმაკის სიმბოლოა და მოქმედებს ამქვეყნიური ძალაუფლებების მეშვეობით (გამოცხ. 12:9), განადგურდება ათასი წლის შემდეგ (გამოცხ, 20:10). გამოცხადების წიგნი გვიჩვენებს: ბოლო დროის ცდუნება იმდენად ძლიერი იქნება, რომ ადამიანთა უმრავლესობა აირჩევს დაღუპვის გზას (მათ. 7:13).
გამოცხადების წიგნში ორჯერ ჟღერს მოწოდება მოვიმარაგოთ სიბრძნე და სულიერი გამჭრიახობა, რომელთა მეშვეობით შეგვიძლია ამოვიცნოთ ბოლო დროის სატანის ცდუნებები და წინ აღვუდგეთ მათ (გამოცხ. 13:18; 17:9). რომელ სიბრძნეზეა საუბარი ამ მუხლებში? იაკ. 1:5-ის თანახმად, როგორ შეგვიძლია შევიძინოთ ეს სიბრძნე?
პარასკევი                                                                                                      22 თებერვალი
შემდგომი გამოკვლევებისათვის
წაიკითხეთ ელენ უაითის წიგნიდან “დიადი ბრძოლა” თავი “სატანის ქსელი”, (გვ. 518-530).
გამოცხადების წიგნის მე-12 თავის მიზანი, უპირველეს ყოვლისა, მდგომარეობს შემდეგში: ღვთის ხალხს გააგებინოს, რომ ბოლო დროის მოვლენები წარმოადგენს ქრისტესა და სატანას შორის დიადი ბრძოლის ნაწილს. ეს წიგნი აფრთხილებს ღვთის ხალხს გამოცდილი, მრისხანე მოწინააღდეგის შესახებ, რომელსაც უკვე დღეს ვხვდებით და რომელსაც მომავალში წინ უნდა აღვუდგეთ უფრო სერიოზულ დონეზე. პავლე გვაფრთხილებს, რომ სატანა იმოქმედებს “ყოველგვარი ყალბი ძალით, ნიშნებითა და სასწაულებით, და უსამართლობის ყველა საცდურით დაღუპულთათვის, იმის გამო, რომ მათ არ შეიწყნარეს ჭეშმარიტების სიყვარული თავის სახსნელად” (2თეს. 2:9,10).
გამოცხადების წიგნი მტკიცედ მოგვიწოდებს სერიოზულად მოვეკიდოთ მომავალს, ვაღიაროთ ღმერთზე ჩვენი დამოკიდებულება და ჩვენს ცხოვრებაში დავაყენოთ იგი პირველ ადგილზე. სხვა მხრივ, ეს წიგნი გვარწმუნებს: თუმცა სატანა ძლიერი და გამოცდილი მტერია, მაგრამ არ გააჩნია საკმარისი ძალა სძლიოს ქრისტეს (იხ. გამოცხ. 12:8,9). ღვთის ხალხს შეუძლია იმედი ჰპოვოს მხოლოდ მასში, ვინც ადრე დაამარცხა სატანა და მისი ბოროტი სულები. უფალი დაგვპირდა, რომ იქნება თავის ერთგულ მიმდევრებთან ერთად “დღენიადაგ საუკუნის აღსასრულამდე” (მათ. 28:20).
კითხვები მსჯელობისათვის:
როგორც ადვენტისტები, თავს მივიჩნევთ ხალხად, რომელიც ასრულებს ბოლო დროის ნარჩომის როლს. ეს არა მხოლოდ პრივილეგიაა, არამედ უდიდესი პასუხისმგებლობაც (იხ. ლუკ. 12:48)! რატომ უნდა ვიყოთ ფრთხილად, რომ თავს არ მივცეთ უფლება ვიფიქროთ, თითქოს ეს როლი ხსნის გარანტიაა?
“მეტისმეტად ბევრს ვსაუბრობთ სატანის ძალაზე. სატანა მართლაც ძლიერია, მაგრამ, ღმერთს მადლობა, გვყავს ყოვლისშემძლე მხსნელი, რომელმაც განდევნა მაცდური ზეციდან. ვსაუბრობთ ჩვენი მოწინააღმდეგის შესახებ, ვახსენებთ მას ლოცვებში და გვეჩვენება სულ უფრო და უფრო ძლევამოსილი. და რატომ არ ვისაუბროთ იესოზე? რატომ არ აღვამაღლოთ მისი ძალა და სიყვარული? სატანა სიამოვნებს, როცა ვაზვიადებთ მის ძალას. აღამაღლეთ იესო, იფიქრეთ მასზე და ამ დროს გარდაიქმნებით მის ხატებაში” (Ellen G. White, Advent Review and Sabbath Herald, March 19, 1889). რა შემთხვევაში აზვიადებენ ქრისტიანები სატანის ძალას? სხვა მხრივ, რა საშიშროებას შეიძლება შეიცავდეს არა მხოლოდ სატანის ძალის, არამედ თავად მისი არსებობის ფაქტის უარყოფა?
გაკვეთილი 9                                                                               23 თებერვალი - 1 მარტი
სატანა და მისი მოკავშირეები
გამოსაკვლევად შემოთავაზებული ბიბლიური მუხლები: გამოცხ. 13; გამოცხ. 17:8; დან. 7:24; 2თეს. 2:2-12; გამოცხ. 12:14-16; 3მეფ. 18:38.
სამახსოვრო მუხლი: “განრისხდა გველეშაპი დედაკაცზე და წავიდა, რათა შებრძოლებოდა დანარჩენებს მისი მოდგმიდან, რომლებიც იცავენ ღვთის მცნებებს და რომელთაც აქვთ იესოს მოწმობა” (გამოცხ. 12:17).
გამოცხადების წიგნის მე-12 თავში ვხედავთ სატანის თავდასხმებს ღვთის ერთგულ ხალხზე, მათ შორის დევნას წარმართული რომის მხრიდან, მოგვიანებით კი – რომის პაპების მხრიდან 1260 დღის/წლის განმავლობაში (538-1798 წწ. იხ. გამოცხ. 12:6,13,14 და გაკვეთილი 7, სამშაბათის მასალა). მე-13 თავში უფრო დაწვრილებით არის აღწერილი ქრისტიანობის მთელი ისტორიის განმავლობაში არსებული სატანის თავდასხმები და ამაში ეშმაკს ეხმარება ორი მოკავშირე, რომლებიც მხეცების სახით წარდგებიან. სატანის ხელმძღვანელობით დროის აღსასრულს ეს ორი მხეცი გააერთიანებს ძალებს ღვთის მიერ ადამიანთა გამოსყიდვის საქმის წინააღმდეგ და მოისურვებს მთელი სამყაროს ერთგულების მოპოვებას.
აუცილებელად უნდა ითქვას გაფრთხილების სიტყვა, რადგან უკვე აღსრულებული წინასწარმეტყველებების განმარტება ხომ უფრო ადვილია, ვიდრე ჯერ არ აღსრულებულისა, ამიტომ ფრთხილად უნდა ვიყოთ. ღმერთი გვიჩვენებს, თუ რა უნდა მოხდეს დროის აღსასრულს, რათა ეს მოვლენები არ იქცეს ჩვენთვის მოულოდნელობად, თუმცა უფალი არ გვიცხადებს ყველა წვრილმანს, რისი ცოდნის სურვილიც შეიძლება გაგვაჩნდეს.
მუდამ უნდა გვახსოვდეს: თუმცა წინასწარმეტყველებები გვიცხადებს ბოლო დროის მოვლენებს, ისინი არ გვატყობინებს, თუ როდის და ზუსტად რა სახით აღსრულდება ეს მოვლენები. ამიტომ სიფრთხილე გვმართებს, რომ არ გავაჩინოთ მონაგონები წინასწარმეტყველებების მნიშვნელობასთან დაკავშირებით. გვახსოვდეს, რომ გამოცხადების წიგნში წინასწარმეტყველებებს აქვთ პრაქტიკული მიზანი: გვასწავლოს, თუ როგორ უნდა ვიცხოვროთ დღეს და როგორ უნდა მოვემზადოთ მომავლისთვის.
კვირადღე                                                       

ზღვიდან ამოსული მხეცი
წაიკითხეთ გამოცხ. 13:1-4,8 და გამოცხ. 17:8. როგორ არის დახასიათებული ეს მხეცი და რა ეტაპები აქვს მის საქმიანობასა და ბატონობას?
იოანე ხედავს საზარელ მხეცს, რომელიც ამოდის ზღვიდან. თუმცა, როგორც წესი, მხეცი წარმოადგენს პოლიტიკურ ძალაუფლებას, ზღვიდან ამოსული მხეცის აღწერა მიუთითებს პოლიტიკურ ძალაუფლებაზე, რომლის მთავარ თვისებას წარმოადგენს რელიგია. ზღვა არის მჭიდროდ დასახლებული ევროპის სიმბოლო; ზღვიდან ამოსული მხეცი ძალაუფლებაში მოდის ევროპიდან რომის იმპერიის დაცემის შემდეგ (იხ. გამოცხ. 17:15).
იოანე აღწერს მხეცს, რომელიც ამოდის წყლიდან. ამ მხეცს გააჩნია შვიდი თავი და ათი რქა, როგორც გამოცხ. 12:3,4-ში გველეშაპსაც, ეს კი მიუთითებს წარმართულ რომთან არსებულ მჭიდრო კავშირზე. ამ მხეცის თავზე ღვთისმგმობი სახელებია, ხოლო რქებზე - სამეფო გვირგვინები. მხეცის თავები არის სამეფოები, რომელთაც სატანა მთელი ისტორიის განმავლობაში გამოიყენებდა ღვთის ერის დევნისთვის (იხ. გამოცხ. 17:9-11). ღვთისმგმობი სახელები აღნიშნავს მხეცის პრეტენზიას ღვთაებრივ ტიტულზე. ათი რქა მიუთითებს დან. 7:24-ზე და სიმბოლოა ერებისა, რომლებიც წარმოიშვნენ რომის იმპერიის დაცემის შემდეგ. ზღვის მხეცის ყოველი ეს მახასიათებელი მიუთითებს რომის პაპების ხელმწიფებაზე, რომელიც წარმოიქმნა რომის იმპერიიდან.
წყლიდან გამოსული მხეცი ჰგავს ავაზას, ფეხები აქვს დათვისა და ხახა - ლომისა. იგი ითავსებს დან. 7:2-7-დან ოთხი მხეცის თვისებებს, ისინი კი მსოფლიო იმპერიების სიმბოლოებია: ბაბილონის, მიდია-სპარსეთის, საბერძნეთისა და რომის. თუმცა იოანე, რომელიც პირველ ასწლეულში ცხოვრობს, უკუღმა თანმიმდევრობით ჩამოთვლის მათ, ხოლო ეს მისი დროის პერსპექტივით მოწმობს იმაზე, რომ ზღვის მხეცს კავშირი აქვს დანიელის წიგნის მე-7 თავში არსებულ მეოთხე მხეცთან - რომის იმპერიასთან.
გველეშაპმა ამ მხეცს მისცა თავისი ძალა, ტახტი და დიდი ხელმწიფება. მსგავსად იმისა, როგორც მამამ მისცა თავისი ტახტი და ხელმწიფება ქრისტეს (გამოცხ. 2:27), სატანა ანიჭებს მხეცს დედამიწაზე თავისი თანამმართველისა და წარმომადგენლის უფლებამოსილებებს.
გამოცხ. 13:5-7 ნაწყვეტი გვამცნობს, რომ მხეცის მხრიდან დევნის პერიოდს წარმოადგენს “42 თვე”. როგორც უკვე ვთქვით, უბიწო დედაკაცის დევნა გრძელდებოდა “დროის, დროთა და ნახევარი დროის” განმავლობაში ანუ 3,5 “დროთა” ან წინასწარმეტყველური “წლის” განმავლობაში (გამოცხ. 12:13,14; შეად. დან. 7:25). რომ გავამრავლოთ 42 წინასწარმეტყველური თვე 30 დღეზე, მივიღებთ 1260 დღეს/წელს (გამოცხ. 12:6). ამგვარად, დრო, დრონი და ნახევარი დრო, 42 თვე და 1260 დღე არის ერთი და იგივე დროის მონაკვეთი - 1260 წელი. დროის ეს მონაკვეთი სრულდება მაშინ, როცა იოანე ხედავს, რომ “მისი [მხეცის] ერთ-ერთი თავი თითქოს სასიკვდილოდ იყო დაჭრილი”. ამ “სასიკვდილო ჭრილობის” განკურნება მიგვითითებს  1798 წლის შემდგომ პერიოდზე, როცა ხდება მხეცის აღორძინება და მისი ხელმწიფების აღდგენა. სასიკვდილო ჭრილობის განკურნება იწვევს საყოველთაო გაკვირვებას და ერები თაყვანს სცემენ გველეშაპსა და მხეცს.
ორშაბათი      




                                                25 თებერვალი
ზღვიდან ამოსული მხეცის მოქმედებები
გამოცხ. 13:5 მიუთითებს დევნის კონკრეტულ პერიოდზე, რომელსაც გუშინ განვიხილავდით. ზღვის მხეცი მოქმედებს 42 თვის განმავლობაში. ეს იგივე მონაკვეთია, რაც გამოცხ. 12:6,14-ში დედაკაცის (ეკლესიის) დევნის 1260 დღე/წელი. წინასწარმეტყველური დღეები წლების სიმბოლოა (რიცხ. 14:34; ეზეკ. 4:6; იხ. გაკვეთილი 7, სამშაბათის მასალა). შესაბამისად, ჩვ. წ. 538 წელი აღნიშნავს ამ წინასწარმეტყველური პერიოდის დასაწყისს, როცა რომის ეკლესიამ რომის პაპის მეთაურობით შუა საუკუნეების პერიოდში დასავლეთ სამყაროში დაიკავა გაბატონებული მდგომარეობა. 1798 წელს საფრანგეთის რევოლუციის მოვლენებმა სასიკვდილო ჭრილობა მიაყენა მხეცს, დროებით შეაჩერა ეკლესიის დესპოტური მმართველობა და სახელმწიფო რელიგიის ძალმომრეობა. 
გამოცხ. 13:5-8 შეადარეთ დან. 7:24,25 და 2თეს. 2:2-12. როგორ ეხმიანება ზღვის მხეცის ქმედებები მცირე რქისა და ურჯულოების კაცის ქმედებებს?
1260 წლის განმავლობაში ზღვის მხეცის ქმედებებს წმიდა წერილი აფასებს როგორც ღვთის გმობას. ახალ აღთქმაში უმრავლეს შემთხვევაში ღვთის გმობა ნიშნავს ღმერთთან თანასწორობის (იხ. იოან. 10:33; მათ. 26:63-65) და მისი უფლებამოსილებების მითვისებას (იხ. მარკ. 2:7). ზღვის მხეცის გმობა მიმართულია “ღვთის საგმობად და დაგმო მისი სახელი, მისი სავანე, ცაში დავანებულნი” (გამოცხ. 13:6). ღვთის სავანეს წარმოადგენს ზეციური საწმიდარი, სადაც ქრისტე აღასრულებს მსახურებას ჩვენი ხსნისათვის. ზღვის მხეცი ცდილობს უარყოს (გააბათილოს) ქრისტეს შუამდგომლური მსახურება, ცდილობს ჩაანაცვლოს იგი ადამიანთა სამღვდელოებით, რომელიც აცხადებს, რომ აქვს ცოდვების პატიებისა და ხსნის მინიჭების უფლება. უფლებამოსილებების მითვისება, რომლებიც მხოლოდ და მხოლოდ ღმერთს ეკუთვნის, არის ღვთის გმობის საფუძველი.
გამოცხადების წიგნის მე-13 თავი მიგვითითებს ქრისტიანობაში მასშტაბური განდგომილების პერიოდზე, როცა რომის კათოლიციზმმა ღვთის ტიტული და ხელმწიფება მიანიჭა თავის მმართველს - რომის პაპს. ადამიანები, რომლებიც უარს ამბობდნენ რომის მორჩილებაზე, იდევნებოდნენ და სიკვდილით ისჯებოდნენ. და თუმცა დღეს მსგავსი განცხადებები ფასდება როგორც მძაფრი და ფანატიკური, აწმყო ვერ შეძლებს ისტორიის წაშლას, როგორც არ უნდა უნდოდეთ ამის გაკეთება ადამიანებს.
როგორ შეგვიძლია სწორად განვმარტოთ წინასწარმეტყველებები, რომელიც ეხება ეკლესიის ისტორიას და, ამავდროულად, გამოვხატოთ სიკეთე და სიფრთხილე, როცა ამ ჭეშმარიტებებს სხვებს ვუზიარებთ?
სამშაბათი                     




                      26 თებერვალი
მხეცი, რომელიც ამოდის მიწიდან
გამოცხადების წიგნის მე-13 თავის პირველ ნაწილში საუბარია, თუ როგორ იქცევა რომის კათოლიკური ხელმწიფება 1260 დღის/წლის საწინასწარმეტყველო პერიოდის განმავლობაში. საფრანგეთის რევოლუციის მოვლენებმა ამ რელიგიურ-პოლიტიკურ სისტემას სასიკვდილო ჭრილობა მიაყენა. თუმცა გარკვეული დროის შემდეგ ეს ჭრილობა ხორცდება და ეს სისტემა უბრუნდება ცხოვრებას. მე-13 თავის მეორე ნახევარში მოთხრობილია, თუ როგორ განიკურნება მხეცის სასიკვდილო ჭრილობა.
წაიკითხეთ გამოცხ. 13:11. რით ხასიათდება მეორე მხეცი? გამოცხ. 12:14-16-ის კონტექსტში, რა მნიშვნელობა აქვს იმ ფაქტს, რომ ეს მხეცი ამოდის მიწიდან?
იოანე ხედავს სხვა მხეცის გამოჩენას. პირველი მხეცისგან განსხვავებით, მეორე ამოდის მიწიდან. მეორე ცხოველი არის მსოფლიო ძალაუფლება, რომელსაც ისეთივე ზეგავლენა აქვს, როგორც - პირველს. თუმცა ზღვის ცხოველისგან განსხვავებით, რომელიც საშიში შესახედაობისა იყო, მიწის მხეცი გამოიყურება ძალიან უწყინრად; მას აქვს “კრავის მსგავსი ორი რქა” (გამოცხ. 13:11). ეს კრავი ქრისტეს სიმბოლოა. ამგვარად, ბოლო დროში მოქმედი ძალა ქრისტეს ბაძავს.
ეს ხელმწიფება ჩნდება იმ ტერიტორიაზე, სადაც დედაკაცმა (ღვთის ჭეშმარიტმა ეკლესიამ) მონახა თავშესაფარი გველეშაპის მდევნელი ნიაღვრისაგან 1260 წინასწარმეტყველური დღის ბოლოს (იხ. გამოცხ. 12:14-16). სახეზეა ახალი პერსონაჟი – მსოფლიო ხელმწიფება, რომელიც მას შემდეგ გაჩნდა, რაც საფრანგეთის რევოლუციის მოვლენებმა ზღვის მხეცს მიაყენა სასიკვდილო ჭრილობა. ეს მოწმობს იმაზე, რომ მიწის მხეცი თავს გაგვაცნობს მხოლოდ ბოლო დროში.
“რომელი ერი დაადგა აღმავლობისა და განმტკიცების გზას ახალ სამყაროში 1798 წლიდან და მთელი მსოფლიოს ყურადღება მიიპყრო? ამ სიმბოლოს განმარტება არავითარ ეჭვს არ იწვევს. მსოფლიოში  მხოლოდ ერთადერთ ერს შეიძლება შეესაბამებოდეს მოცემული წინასწარმეტყველება. იგი შეუცდომლად მიუთითებს შეერთებულ შტატებზე” (ელენ უაითი. დიადი ბრძოლა, გვ. 440).
თუმცა გამოცხ. 13:11 გვიჩვენებს, რომ ამერიკა (უმეტესად პროტესტანტული ქვეყანა), ბოლოს და ბოლოს, ამეტყველდება როგორც გველეშაპი ანუ როგორც თავად ეშმაკი და ზეგავლენას მოახდენს მთელ მსოფლიოზე რომის იმპერიის მსგავსად. ბოლო დროში ეს ძალა აიძულებს მთელ მსოფლიოს თაყვანი სცენ პირველ მხეცს, რომელსაც სასიკვდილო ჭრილობა ჰქონდა მიყენებული. სხვა სიტყვებით, ამერიკის შეერთებული შტატები, რომლებმაც ოდესღაც ეკლესიას მიანიჭა დაცვა და თავშესაფარი, რაღაც მომენტში შეასრულებს მდევნელის როლს ბოლო დღეების მოვლენებში.
როცა ამერიკის შეერთებული შტატები პირველად გაიგივდა გამოცხადების წიგნის მე-13 თავში მეორე მხეცთან, ამ სახელმწიფოს ნატამალიც არ გააჩნდა იმ ძალისა და ზეგავლენისა, რომელსაც იგი დღევანდელ დღეს ფლობს. როგორ გვიმტკიცებს მოცემული ფაქტი, რომ ზუსტად აშშ წარმოადგენს ძალას, რომლის შესახებაც ნათქვამია წინასწარმეტყველებაში?
ოთხშაბათი          



                              27 თებერვალი
მხეცის ხატება
წაიკითხეთ გამოცხ. 13:12,13. როგორ გვეხმარება 3მეფ. 18:38 და საქმე. 2:3 გავაცნობიეროთ მიწის მხეცის ცდუნებების არსი, რომლებიდანაც ყველაზე ძლიერი ცდუნება არის ზეციდან ცეცხლის ჩამოტანა.
კრავის რქებიანი მხეცი სასწაულების მოხდენით მრავალ ადამიანს დაარწმუნებს თავისი სიტყვების ჭეშმარიტებაში, თუმცა ისინი სრულად ეწინააღმდეგება წმიდა წერილს. “სპირიტიზმის საშუალებით მოახდენს მრავალ სასწაულს, განკურნავს ავადმყოფებს, მოახდენს მრავალ სხვა, მეტად დამაჯერებელ ზებუნებრივ მოვლენებს” (ე. უაითი. დიადი ბრძოლა, გვ. 588). ამ სასწაულების მეშვეობით მხეცი კრავის რქებით შეძლებს დაარწმუნოს დედამიწის მაცხოვრებლები მიიღონ ზღვის მხეცის ხატება, ვისაც მიეყენა სასიკვდილო ჭრილობა.
ზღვის მხეცის სასიკვდილო ჭრილობის განკურნება ნიშნავს რომის პაპობის აღდგენას რელიგიურ-პოლიტიკური ხელმწიფების სახით. მიწის მხეციც დაიწყებს საუბარს, როგორც გველეშაპი და ზღვის მხეცის ძალაუფლების განხორციელებას, ამით აჩვენებს, რომ ისეთივე შეუწყნარებელი გახდება, როგორც ამ სიმბოლოებით წარდგენილი ერები.
“ასეთი მოქმედება ეწინააღმდეგება ამ სახელმწიფოს მმართველობის პრინციპებს, მის თავისუფლების მოყვარე კანონებს, დამოუკიდებლობის დეკლარაციისა და კონსტიტუციის არაორაზროვან და საზეიმო პრინციპებს… ასეთი ნაბიჯის შეუთავსებლობა სრულებით შეესაბამება ამ ძალაუფლების გამომსახველ სიმბოლოს. იგი არის მხეცი კრავის რქებით _ სიწმიდის, უბრალოებისა და უცოდველობის განსახიერება, მაგრამ ლაპარაკობს, როგორც გველეშაპი… 
“ეუბნებოდა დედამიწის მკვიდრთ, რომ გაეკეთებინათ მხეცის ხატება”. ეს სიტყვები მიუთითებს მმართველობის ისეთ ფორმაზე, რომლის დროსაც საკანონმდებლო ძალაუფლება ხალხს ეკუთვნის და ეს ყველაზე გასაოცარი მოწმობაა იმისა, რომ სწორედ ამერიკის შეერთებული შტატებია ის სახელმწიფო, რომლის შესახებაც ლაპარაკია წინასწარმეტყველებაში.
მაგრამ რას წარმოადგენს “მხეცის ხატება” და როგორ ჩამოყალიბდება ის? იგი კეთდება ორრქიანი მხეცის მიერ და პირველი მხეცის ხატებას წარმოადგენს. ამ ხატების არსისა და მისი ჩამოყალიბების გასაგებად კარგად უნდა ვიცოდეთ თვით მხეცის, ე.ი. პაპობის თავისებურებანი… 
როდესაც ადრეულმა ეკლესიამ წარმართული წეს-ჩვეულებებისა და ტრადიციების მიღებით დაკარგა სახარების სიწმინდე და უბრალოება, მან დაკარგა ღვთის სული და ძალა, და ადამიანთა სინდისზე ბატონობისათვის სწრაფვით, იწყო მხარდაჭერის ძებნა საერო ხელისუფლებაში. ამის შედეგად ჩამოყალიბდა პაპობა - ეკლესია, რომელიც აკონტროლებდა სახელმწიფო ხელისუფლებას და მას საკუთარი ინტერესებისათვის იყენებდა, განსაკუთრებით კი “ერესის” დასჯისათვის...
როდესაც ამერიკის შეერთებული შტატების წამყვანი ეკლესიები, გაერთიანებულნი სწავლების ისეთ საკითხებში, რომელსაც ყველა მათგანი იზიარებს, ისინი იწყებენ ზეგავლენის მოხდენას სახელმწიფო ხელისუფლებაზე თავიანთ დადგენილებათა დანერგვისა და თავიანთ ორგანიზაციათა მხარდაჭერის მიზნით და მაშინ, შეიძლება ითქვას, რომ პროტესტანტულ ამერიკაში ჩამოყალიბდება რომის იერარქიის ხატება, რომლის უცილობელი შედეგი იქნება სახელმწიფო სასჯელის გამოყენება სხვაგვარად მოაზროვნეთა მიმართ…
“მხეცის ხატება” წარმოადგენს ისეთი განდგომილი პროტესტანტიზმის ფორმას, რომელიც მაშინ განვითარდება, როდესაც პროტესტანტული ეკლესიები, თავიანთი დოგმების იძულებითი დანერგვისათვის მხარდაჭერის თხოვნით მიმართავენ სამოქალაქო ხელისუფლებას” (ე. უაითი. დიადი ბრძოლა, გვ. 442-445).
ხუთშაბათი                                                              


  28 თებერვალი
მხეცის ნიშანი
გამოცხადების წიგნის მე-13 თავში მოთხრობილია, რომ ორრქიანი მხეცი მთავარ როლს ითამაშებს ბოლო კრიზისის დროს. ადამიანთა მრწამსის გასაკონტროლებლად ამ წუთისოფლის ხელისუფლებანი დააწესებენ გლობალურ სისტემას, რომელიც გახდება რომის პაპების კონტროლის ქვეშ მყოფი შუა საუკუნეების ქრისტიანობის ანარეკლი.
წაიკითხეთ გამოცხ. 13:16,17, ასევე რჯლ. 6:4-8. რა სახით არის დაკავშირებული ღვთის მცნებებთან ნიშნის დადება მარჯვენა ხელსა და შუბლზე?
ყველა ადამიანი, მიუხედავათ მათი სოციალური კუთვნილებისა, იძულებული შეიქნება მიიღოს ნიშანი მარჯვენა ხელსა ან შუბლზე. მსგავსად იმისა, რომ ბეჭედი შუბლზე არის ღვთის ერის განმასხვავებელი თვისება (გამოცხ. 7:3,4; გამოცხ. 14:1), მხეცის ნიშანიც მიუთითებს მათზე, ვინც თაყვანს სცემს მხეცს.
მხეცის ნიშანი არ არის არც ბეჭედი და არც ნიშანი, რომლის დანახვაც შესაძლებელი იქნება. მისი განლაგება მარჯვენა ხელზე ან შუბლზე გვახსენებს მოსეს მიერ ისრაელის ერისთვის მიცემულ განკარგულებას - შეებათ ხელზე ან შუბლზე ღვთის რჯული, როგორც სამახსოვრო ნიშანი (იხ. რჯლ. 6:8). მარჯვენა ხელზე ნიშანი მიუთითებს ქცევაზე, ხოლო ნიშანი შუბლზე - გონებრივ თანხმობაზე. ზოგიერთი მხეცის ნიშანს მიიღებს იმისთვის, რათა თავი აარიდოს სიკვდილის საფრთხეს, მაგრამ სხვები, გულითა და გონებით, სრულად უერთგულებენ თაყვანისცემის ამ რჯულგანდგომილ სისტემას.
ბოლო კრიზისის დროს საკვანძო საკითხად იქცევა თაყვანისცემა და ღვთის მორჩილება, რაც გამოიხატება მისი მცნებების დაცვაში (გამოცხ. 14:12). კერძოდ, მცნება შაბათის შესახებ იქცევა ღვთის მორჩილებისა და ერთგულების კრიტერიუმად. შაბათი არის ღვთის ერთგული ერის მორჩილების განმასხვავებელი ნიშანი (იხ. ეზეკ. 20:12,20), ხოლო მხეცის ნიშანი არის მხეცის ერთგულების ნიშანი.
მხეცის ნიშანი გულისხმობს ღვთის მცნების ადამიანური დადგენილებით ჩანაცვლებას. ამ ფაქტს ყველაზე კარგად ადასტურებს ადამიანების მიერ დადგენილი კვირა დღის თაყვანისცემა (იხ. დან. 7:25) შაბათს თაყვანისცემის ნაცვლად, რომელიც დადგენილია ჩვენი შემოქმედის მიერ წმიდა წერილში. ღვთის ხელმწიფების ნიშნის სხვა დღით შეცვლის მცდელობა არის მცდელობა მიითვისო თავად ღმერთის როლი და ძალა. “მხეცის ნიშანი - ეს არის რომის პაპების შაბათი… როცა გამოვა ბრძანება, რომელიც შემოიღებს ყალბ შაბათს და მესამე ანგელოზის ხმამაღალი ძახილი გააფრთხილებს ადამიანებს მხეცისა და მისი ხატების თაყვანისცემის შესახებ, მაშინ…ის, ვინც გააგრძელებს მცნებების დარღვევას, მიიღებს მხეცის ნიშანს” (ე. უაითი. მახარობლობა, გვ. 234, 235).
გამოცხ. 13:18-ში ვკითხულობთ: “აქ არის სიბრძნე. ვისაც გაგება აქვს, გამოითვალოს მხეცის რიცხვი, რადგან რიცხვი ადამიანისაა და მისი რიცხვია ექვსას სამოცდაექვსი”. ვისზე მიდის აქ საუბარი? პავლე მას უწოდებს “ურჯულოების კაცს” (2თეს. 2:3). ეს განსაზღვრება მიგვითითებს რომის პაპების ხელისუფლებაზე, რისი სიმბოლოც ზღვის მხეცია. ზღვის მხეცის თავზე ღვთის მგმობი სახელები მოწმობს, რომ ის ისაკუთრებს ღვთის ტიტულს, თითქოს ღვთის ძის ადგილი ეკავოს დედამიწაზე.
პარასკევი                                              

                                                          1 მარტი
შემდგომი გამოკვლევისათვის
გამოცხადების წიგნი მოწმობს, რომ დედამიწის ისტორიის დასკვნით ეტაპზე შაბათი იქცევა ღვთის მორჩილების ნიშნად. თუმცა არ უნდა დაგვავიწყდეს, რომ თანამედროვეობაში ადამიანის მიერ კვირადღის დაცვა თავისთავად არ ნიშნავს, რომ მას მხეცის ნიშანი აქვს. კვირადღის დაცვა “მხეცის ნიშნად” იქცევა მაშინ, როცა ადამიანები, მიუხედავად ღვთის გაფრთხილებებისა, გაცნობიერებულად გააკეთებენ ღვთის წინააღმდეგ არჩევანს. ეს დრო მომავალში გველის.
“მხეცის ნიშანი ჯერ კიდევ არავის მიუღია. გამოცდის დრო ჯერ არ დამდგარა. ყოველ ეკლესიაში არსებობენ ჭეშმარიტი ქრისტიანები, მათ შორის კათოლიკეებშიც. არავინ განიკითხება, სანამ არ მიიღებს ნათელს მეოთხე მცნების დაცვასთან დაკავშირებით. მაგრამ როცა გამოვა ბრძანებულება, რომელიც ითვალისწინებს ყალბი შაბათის დანერგვას და მესამე ანგელოზის ხმამაღალი შეძახილი გააფრთხილებს ადამიანებს მხეცისა და მისი ნიშნის თაყვანისცემის შესახებ, მაშინ მკვეთრი ხაზი გაევლება სიცრუესა და ჭეშმარიტებას შორის და ის, ვინც გააგრძელებს მცნებების დარღვევას, მიიღებს მხეცის ნიშანს” (ე. უაითი. მახარობლობა, გვ. 234, 235). 
მოვა დრო, როცა “მხეცის ნიშანი” იქცევა საკვანძო საკითხად და თაყვანისცემის დღის არჩევანი ერთგულების გამოცდად იქცევა. გამოცხადების წიგნი მოუწოდებს ღვთის ხალხს აიღოს ბიბლია და საკუთარი გულის გამოკვლევისას, შეისწავლოს წინასწარმეტყველური სიტყვა, მთელი ძალისხმევა გაიღოს იმისათვის, რომ სახარების დახმარებით ქრისტეს შესძინოს გზააბნეული ადამიანები.
კითხვები მსჯელობისათვის:
თანამედროვე წუთისოფლის მდგომარეობის შეფასებით, რა ტენდენციებს ხედავთ რელიგიურ და პოლიტიკურ სფეროებში, რომლებსაც მივყავართ გამოცხადების წიგნის მე-13 თავში არსებული წინასწარმეტყველებების აღსრულებასთან?
რა დამოკიდებულება უნდა გვქონდეს სხვა დენომინაციის ქრისტიანებთან, როცა ველით საუკუნის აღსასრულს? დაფიქრდით შემდეგ გამონათქვამზე: “ჩვენი მსახურები უნდა ისწრაფოდნენ სხვა დენომინაციის მსახურებთან დაახლოებისკენ. ილოცეთ მათ შესახებ და მათთან ერთად, ვის გამოც შუამდგომლობს ქრისტე. მათ აკისრია საპასუხისმგებლო მოვალეობა. როგორც ქრისტეს მახარობლებმა, უნდა გამოვხატოთ ღრმა, გულწრფელი ინტერესი ფარის ამ მწყემსების მიმართ” (ელენ უაითი. მოწმობანი ეკლესიისთვის, ტ. 6, გვ. 78). როგორ შეგვიძლია ჩვენს ურთიერთობაში სხვა დენომინაციის ქრისტიანებთან თავი ავარიდოთ ამპარტავნული ქმედების გამოხატვას ან არაქრისტიანული სულის გამოვლინებას? როგორ უნდა გამოვხატოთ პატივისცემა მათ და მათი მრწამსის მიმართ, თან არ ვუღალატოთ ბიბლიურ პრინციპებს?

ღვთის მარადიული სახარება
გამოსაკვლევად შემოთავაზებული ბიბლიური მუხლები: გამოცხ. 14:6-12; მათ. 24:14; ეკლ. 12:13,14; გამ. 20:2-11; ეს. 21:9; 34:8-10.
სამახსოვრო მუხლი: “აქაა წმიდათა მოთმინება, რომლებიც იცავენ ღვთის მცნებებს და იესოს რწმენას” (გამოცხ. 14:12).
გამოცხადების წიგნი გვამცნობს: სატანის ცდუნებები ბოლო ჟამს იმდენად წარმატებული იქნება, რომ წუთისოფელი არჩევს მხეცის თაყვანისცემას და მიიღებს მის ნიშანს. მიუხედავად ამისა, გამოცხ. 14:1-5-ში ნათქვამია, რომ ღმერთს ეყოლება თავისი ნარჩომი - ადამიანები, რომლებმაც უმრავლესობისაგან განსხვავებით აირჩიეს უფალი.
არჩევანი, რომელიც დედამიწის მაცხოვრებლებმა ბოლო დროში უნდა გააკეთონ, იმაში კი არ მდგომარეობს, თაყვანი სცენ თუ არა (ყველა რაღაცას ეთაყვანება), არამედ იმაში, თუ ვის სცემენ თაყვანს. ის, ვინც მხეცს სცემს თაყვანს მარჯვენა ხელზე ან შუბლზე მიიღებს ნიშანს, რაც იქნება მათი გადაწყვეტილების სიმბოლო, რომ ემსახურონ რჯულგანდგომილ სისტემას საკუთარი საქმეებითა თუ გონებით.
ამავდროულად, სამყარო გახდება სახარების მასშტაბური გავრცელების მოწმე, რომელიც ჯერ არავის უნახავს ორმოცდაათობის დღის შემდეგ. სანამ გადმოღვრის თავის სასჯელებს დაუმორჩილებელ კაცობრიობაზე, ღმერთი ჯერ გაფრთხილების უწყებას გამოაგზავნის “ყოველი ერის და ტომის, ენისა და ხალხისათვის” (გამოცხ. 14:6). ღმერთს სურს, რომ არავინ დაიღუპოს და ყველა გადარჩეს, ზუსტად ამიტომ გასწირა ქრისტემ საკუთარი სიცოცხლე თითოეული ჩვენგანისთვის. საკითხი იმაში მდგომარეობს, მივიღებთ თუ არა ამ მსხვერპლს.

სამი ანგელოზის უწყება
უშუალოდ წუთისოფლის აღსასრულამდე ღმერთი აგზავნის გაფრთხილების უწყებას, რომელიც სიმბოლურად წარმოდგენილია ზეცის შუა მფრინავი სამი დიდხმიანი ანგელოზის სახით. ბერძნული სიტყვა “ანგელოს” ნიშნავს “მაცნეს”, “წარგზავნილს”. გამოცხადების წიგნი მოწმობს, რომ სამი ანგელოზი მხარს უჭერს ღვთის ხალხს, რომელსაც დაკისრებული აქვს მიუტანოს წუთისოფელს ბოლო დროისთვის უწყება.
წაიკითხეთ გამოცხ. 14:6, ასევე მათ. 24:14. პირველი ანგელოზის უწყებას ეწოდება “მარადიული სახარება” (გამოცხ. 14:6). რას გვამცნობს ეს სახელწოდება პირველი ანგელოზის უწყების შინაარსსა და დანიშნულებაზე? რატომ დევს ეს უწყება ჩვენი რწმენის საფუძველში?
ბოლო დროის ადამიანებისთვის პირველი უწყება არის სახარება ღვთის დამდგარი სამსჯავროს კონტექსტში. სახარება არის კეთილი უწყება ღვთის შესახებ, რომელიც ადამიანებს ჩუქნის ხსნას იესო ქრისტესა და მათთვის მისი მსხვერპლის რწმენის საფუძველზე. სახარებას ეწოდება “მარადიული”, რადგან ღმერთი არასდროს იცვლება. მისი გეგმა შემუშავდა ჯერ კიდევ ჩვენს არსებობამდე (იხ. 2ტიმ. 1:9; ტიტ. 1:2). პირველი ანგელოზის უწყება გვამცნობს ხსნაზეც და სამსჯავროზეც. ეს კეთილი უწყებაა მათთვის, ვინც დიდებას მიაგებს ღმერთსა და თაყვანს სცემს მას, როგორც თავის შემოქმედს, მაგრამ იგი ასევე აფრთხილებს სამსჯავროს შესახებ მათ, ვინც უარყოფს შემოქმედს და მის მიერ მოცემულ ჭეშმარიტი თაყვანისცემის ნიშანს - მეშვიდე დღეს, შაბათს.
სამი ანგელოზის უწყებების აღწერაში აღნიშნულია, რომ ისინი ცხადდება “დიდი ხმით” (გამოცხ. 14:7,9). გადაუდებელი და მნიშვნელოვანი უწყებები ყველამ უნდა მოისმინოს, რადგან იგი ეხება თითოეული ადამიანის მარადიულ ხვედრს. ზუსტად ამიტომ არის აუცილებელი მათი მიტანა ყოველ ერთან, ტომთან, ენასა და ხალხთან. ეს განცხადება განსაკუთრებით მნიშვნელოვანია იმიტომ, რომ ბოლო დროს მხეცი მიიღებს ხელმწიფებას “ყველა ტომსა და ხალხზე, ენასა და ერზე” (გამოცხ. 13:7). მსოფლიო მასშტაბის დონის სატანის ცდუნებები შეეჯახება ბოლო დროში სახარების გამოცხადებას, რომელიც ასევე მოიცავს მთელ მსოფლიოს.
ღვთის ხალხი ქადაგებს სამი ანგელოზის უწყებას იმისთვის, რომ წინააღმდეგობა გაუწიოს სატანას და მის ბოლოჟამინდელ მოკავშირეებს - გველეშაპს, რომელიც წარმართობის/სპირიტიზმის სიმბოლოა, ზღვის მხეცს, რომელიც რომის კათოლიციზმს განასახიერებს, და ცრუწინასწარმეტყველს ან კრავის მსგავს მხეცს, რომელიც წარმოადგენს განდგომილ პროტესტანტიზმს (გამოცხ. 13). ისინი იმოქმედებენ მეექვსე წყლულის დრომდე (გამოცხ. 16:13,14). ამგვარად, წუთისოფელს შეთავაზებული აქვს ორი ურთიერთდაპირისპირებული უწყება, რომლებსაც ერთი მიზანი აქვს - დედამიწის მცხოვრებთა ერთგულების მოპოვება.
ჩვენ, როგორც მეშვიდე დღის ადვენტისტები, მოწოდებულნი ვართ გამოვაცხადოთ ბოლო დროის ჭეშმარიტებები - სამი ანგელოზის უწყება - მთელ მსოფლიოს. პირადად თქვენ როგორ მონაწილეობთ ამ მისიაში? კიდევ რისი გაკეთება შეგიძლიათ ამისთვის?

პირველი ანგელოზის უწყება
ნაწილი 1
წაიკითხეთ გამოცხ. 14:7, ასევე ეკლ. 12:13,14. რას ნიშნავს გეშინოდეს ღვთისა? რა კავშირი აქვთ ღვთის შიშსა და ღვთის მცნებების დაცვას სახარებასთან? (იხ. აგრეთვე რომ. 7:7-13). რა კავშირია ღვთის წინაშე მოწიწებითი შიშის შეგრძნებასა და ღვთის განდიდებას შორის?
მოწოდება “გეშინოდეთ ღვთისა და დიდება მიაგეთ მას” (გამოცხ. 14:7) ჟღერს “მარადიული სახარების” კონტექსტში. როცა აცნობიერებ, თუ რა მოიმოქმედა ქრისტემ ჩვენი ხსნისთვის, ეს ყველაფერი დადებით გამოძახილს პოვებს ჩვენს გულში.
ბიბლიაში მჭიდროდ არის დაკავშირებული ერთმანეთთან ღვთის წინაშე მოწიწებული შიში და ღვთისადმი დიდების მიგება (იხ. ფს. 21:23; გამოცხ. 15:4). ერთად მიუთითებენ ღმერთთან სწორ დამოკიდებულებასა (იხ. იობ. 1:8) და მისდამი მორჩილებაზე.
გეშინოდეს ღვთისა არ ნიშნავს თავზარდაცემული იყო მის წინაშე. ეს ნიშნავს პატივისცემითა და სერიოზულობით ვეკიდებოდეთ მას და ნება დავრთოთ იბატონოს ჩვენს ცხოვრებაში. ბოლო დროის ღვთის ხალხი - არიან ადამიანები, რომლებსაც ეშინიათ ღვთისა (იხ. გამოცხ. 11:18; 19:5). უფალს სურს, რომ მის ერს უყვარდეს იგი (იხ. რჯლ. 11:13; მათ. 22:37), ემორჩილებოდეს მას (იხ. რჯლ. 5:29; ეკლ. 12:13) და ირეკლავდეს მის ხასიათს (იხ. დაბ. 22:12).
ღვთის ხალხისთვის ძალიან მნიშვნელოვანია დიდებას მიაგებდეს მას, რადგან “დადგა მისი სამსჯავროს ჟამი” (გამოცხ. 14:7). აქ საუბარია საგამოძიებო სამსჯავროზე, რომელიც წინ უსწრებს ქრისტეს დაბრუნებას. ამ სამსჯავროს მიზანია - განსაზღვროს მოტივების, სიტყვებისა და ქმედებების საფუძველზე ჩვენი საბოლოო არჩევანი: ვართ თუ არა ღვთის ერთგული მსახურები (იხ. 1კორ. 4:5; მათ. 12:36,37; 2კორ. 5:10). სამსჯავროს დასრულებისთანავე გადაწყდება ყოველი ადამიანის ხვედრი (იხ. გამოცხ. 22:11) და იესო მოვა, რათა ყველას მიუგოს თავისი საქმეების მიხედვით (იხ. გამოცხ. 22:12).
გამოცხადების წიგნის მე-14 თავში სამსჯავრო სახარების ნაწილია. ადამიანებისთვის, რომელთაც ღმერთთან სწორი ურთიერთკავშირი აქვს, სამსჯავროს მოაქვს კეთილი უწყება, რადგან იგი ხომ გულისხმობს გამართლებას, ხსნას, თავისუფლებასა და საუკუნო სიცოცხლეს. თუმცა ურჩებისთვის სამსჯავროს არ მოაქვს რაიმე კარგი მანამ, სანამ არ მოინანიებენ და არ მობრუნდებიან ღვთისკენ, მიიღებენ რა ბოლო დროის გამაფრთხილებელ უწყებას სამსჯავროს ჟამის შესახებ. ღმერთს სურს, რომ არავინ დაიღუპოს, არამედ ყველამ მოინანიოს (2პეტრ. 3:9).
შეძლებთ თუ არა საკუთარი სიმართლით გაუძლოთ სამსჯავროს? თქვენს ცხოვრებაზე დაყრდნობით რა ვერდიქტის გამოტანა შეიძლება? თქვენი პასუხიდან გამომდინარე რამდენად გჭირდებათ სახარება?

პირველი ანგელოზის უწყება 
ნაწილი 2
გამოცხადების წიგნი მოწმობს, რომ დედამიწის ისტორიაში უკანასკნელი კრიზისის დროს ცენტრალური საკითხები გახდება ღვთისადმი თაყვანისცემა და მორჩილება, რაც მისი მცნებების დაცვაში გამოიხატება (გამოცხ. 14:12). დედამიწის მკვიდრები გაიყოფიან ორ ჯგუფად: 1) ღვთისმოშიშნი და მისი თაყვანისმცემლები; 2) მხეცის მოშიშნი და მისი თაყვანისმცემლები.
წაიკითხეთ დეკალოგის პირველი ოთხი მცნება (გამ. 20:2-11). შემდეგ წაიკითხეთ გამოცხადების წიგნის მე-13 თავი. როგორ მოწმობს მხეცის მოთხოვნა თაყვანი სცენ მას (იხ. გამოცხ. 13:7,8), მხეცის ხატების შექმნა თაყვანისცემისთვის (იხ. გამოცხ, 13:14,15), ღმერთისა და მისი სახელის გმობა (იხ. გამოცხ. 13:5,6) და მხეცის ნიშნის მიღება (იხ. გამოცხ, 13:16,17) უკანასკნელი კრიზისის დროს დეკალოგის პირველ ოთხ მცნებაზე სატანის თავდასხმების შესახებ?
დეკალოგის პირველი ოთხი მცნების მთავარ ცნებას წარმოადგენს თაყვანისცემა. გამოცხადების წიგნში ნათქვამია, რომ ამ მცნებების დაცვა ბოლო კრიზისის დროს იქცევა ღმერთის ერთგულების კრიტერიუმად (14:12). ქრისტესა და სატანას შორის ბოლო ბრძოლა გაიმართება თაყვანისცემისა და პირველი ოთხი მცნების გარშემო.
პირველი ანგელოზის მოწოდების მეორე ნაწილი ხაზს უსვამს ბოლო კრიზისის დროს არსებულ მთავარ საკითხს. მოწოდება “თაყვანი ეცით ცისა და მიწის, ზღვისა და წყალთა წყაროების შემქმნელს” (გამოცხ. 14:7) - ეს თითქმის იგივე ციტატაა, რაც მეოთხე მცნებაშია (იხ. გამ. 20:11). მოცემული ფაქტი მოწმობს იმის შესახებ, რომ ღმერთის როგორც შემოქმედის თაყვანისცემის მოწოდება ასევე არის მოწოდება შაბათის დაცვის შესახებ.
მეშვიდე დღეს, შაბათს, სიმშვიდეში ყოფნა და თაყვანისცემა განსაკუთრებული ნიშანია ღმერთთან ჩვენი ურთიერთობებისა (იხ. გამ. 31:13; ეზეკ. 20:12). პირველი ანგელოზის უწყება წარმოადგენს შემოქმედის თაყვანისცემის მოწოდებას. 
“ამ დროს ცრუ შაბათის დაცვა _ სახელმწიფო კანონების თანახმად და უფლის მეოთხე მცნების საწინააღმდეგოდ, ხელისუფლებისადმი ერთგულების გამომხატველი აშკარა მტკიცება იქნება, ჭეშმარიტი შაბათის დაცვა _ ღვთის კანონებისადმი მორჩილებისა და შემოქმედის ერთგულების მოწმობა გახდება. ადამიანები, რომელნიც ამ საკითხში მიწიერი ხელისუფლების წინაშე მორჩილებას გამოიჩენენ, მხეცის ნიშანს მიიღებენ, ხოლო ვინც ღვთიური მმართველობის ნიშანს აირჩევს, უფლის ბეჭედს მიიღებს” (ე. უაითი. დიადი ბრძოლა, გვ. 605).
ჩვენს წარმოდგენაში როგორ შეეფარდება ერთმანეთს შექმნა და ხსნა? რატომ არის ასეთი მნიშვნელოვანი დავისვენოთ შაბათს, როგორც ეს გააკეთა ღმერთმა?

მეორე ანგელოზის უწყება
მეორე ანგელოზის უწყება გვამცნობს ბაბილონის, როგორც ცრუ რელიგიური სისტემის, დაცემის ანუ განდგომილების შესახებ. გამოცხ. 17:5-ში ბაბილონს “მეძავთა დედას” უწოდებენ. მის შვილებში იგულისხმება ის ეკლესიები, რომლებიც მისი მოძღვრებისა და ტრადიციების ერთგული არიან და რომლებმაც რომის მსგავსად უარყვეს ჭეშმარიტება და ღვთის მადლი წუთისოფელთან უკანონო კავშირის გულისთვის” (ე. უაითი. დიადი ბრძოლა, გვ. 382, 383).
წაიკითხეთ გამოცხ. 14:8, ასევე გამოცხ. 18:2 და ეს. 21:9. სიტყვის “დაეცა” ორმაგი გამეორება მიუთითებს ბაბილონის თანდათანობით განდგომილებაზე და მისი სრული მორალური დაცემის უეჭველობის სიმბოლოა. რატომ არის აღწერილი ბაბილონის დაცემა წარსულ დროში, თუკი მასზე ვკითხულობთ როგორც მომავლის მოვლენაზე?
გამოცხადების წიგნში ბოლო დროის ბაბილონი არის ცრუ რელიგიური სისტემების კავშირი, მათ შორის რომის კათოლიციზმისა და განდგომილი პროტესტანტიზმის. ისინი თავს მიუძღვნიან სატანის მსახურებას ღვთის ერის წინააღმდეგ ბრძოლაში (იხ. გამოცხ. 13:11-18; გამოცხ. 16:13; გამოცხ. 17:5). ეს რჯულგანდგომილი რელიგიური კავშირი გამოამჟღავნებს ძველი ბაბილონის ქედმაღლობას, საკუთარ თავს დააყენებს ღმერთზე მაღლა და მოისურვებს დაიკავოს მისი ადგილი მსოფლიოში. მეორე ანგელოზის უწყება აფრთხილებს ღვთის ხალხს, რომ ეს მანკიერი სისტემა, რომელმაც უარი განაცხადა მიეღო ბოლო დროის სახარებისეული უწყების ნათელი, სულ უფრო და უფრო განუდგება ჭეშმარიტებას. სანამ “ქრისტიანული ეკლესიები სრულებით არ შეერწყმიან წუთისოფელს, მანამდე ბაბილონის სრული დაცემა არ მოხდება” (ე. უაითი. დიადი ბრძოლა, გვ. 390).
კიდევ ერთხელ წაიკითხეთ გამოცხ. 14:8, ასევე გამოცხ. 17:2 და 18:3. რა სახით შეასმევს ბაბილონი წუთისოფელს თავისი მეძაობის ღვინოს? რისი სიმბოლოა ეს ღვინო?
გამოცხადების წიგნის მე-17 თავში ბოლო დროის ბაბილონი წარდგება მეძავის სახით; იგი ასმევს ყველა ხალხს თავის სიძვის ღვინოს (იხ. გამოცხ. 17:2).
ბაბილონის ღვინოში იგულისხმება ცრუ სწავლებები და ცრუ სახარება, რასაც სთავაზობს ეს რჯულგანდგომილი რელიგიური სისტემა. დღეს ბევრი პროტესტანტული ეკლესია ბიბლიური წინასწარმეტყველებების აღსრულების საკითხებში შლის განსხვავებას, რომლითაც ოდესღაც გამოეყო რომის კათოლიკურ ეკლესიას, და შორდებიან ბიბლიურ ჭეშმარიტებას. ვხდებით მოწმენი იმისა, თუ როგორ აგრძელებს ბაბილონის ღვინის გახრწნილი ზეგავლენა პროტესტანტულ სწავლებაში შეღწევას: თეისტური ევოლუცია, რომელიც გულისხმობს განსხვავებას პირველი ანგელოზის უწყებაში მოხსენიებული სამყაროს შექმნის ხსენებისგან; თეოლოგიური ტრადიციები, რომლებიც იკავებენ შოლა შცრიპტურა-ს (“მხოლოდ წმიდა წერილი”) ადგილს; ეთიკური ნორმების შეცვლა (კერძოდ, სქესის, ქორწინების და სხვა საკითხების ბიბლიური განსაზღვრების უარყოფა) და ა. შ.. როცა ადამიანები სულიერად დამთვრალები არიან ბაბილონის ღვინით, მაშინ ბაბილონი გადაიბირებს მათ ზღვის მხეცის თაყვანისცემისკენ და მისი ნიშნის მიღებისაკენ.
ხუთშაბათი                                                                                                                  7 მარტი
მესამე ანგელოზის უწყება 
როგორ არის აღწერილი ღვთის ერთგული ხალხი გამოცხ. 14:12-ში?
ღვთის ერთგული ხალხისაგან განსხვავებით გამოცხ. 14:9,10-ში მოცემულია გაფრთხილება იმ ადამიანების ხვედრის შესახებ, ვისაც ეწევა ღვთის რისხვა. ძველ აღთქმაში ღვთის რისხვის გადმონთხევა სიმბოლურად წარმოსახულია ღვინის დალევის სახით (იხ. იერ. 25:15,16). მხეცის თაყვანისმცემელთა სამსჯავროს სიმკაცრეზე მიგვითითებს ის ფაქტი, რომ თასი შეიცავს ღვთის რისხვის ღვინოს შეუზავებლად. ძველად ადამიანები ხშირად აზავებდნენ ღვინოს წყალთან, რათა შეესუსტებინათ მისი მათრობელი ზემოქმედება. შეუზავებელი ღვინო ღვთის რისხვის გადმოფრქვევის სიმბოლოა მთელი მისი სისრულით ყოველგვარი შეწყალების გარეშე.
წაიკითხეთ გამოცხ. 14:10,11, ასევე გამოცხ. 20:10-15. როგორ ჰფენს ნათელს ეს. 34:8-10 და იუდ. 7 გამონათქვამს: “მათი წამების კვამლი იდინებს უკუნითი უკუნისამდე”?
ცეცხლში ტანჯვასა და გოგირდის შესახებ ფრაზა მიგვითითებს სრულ განადგურებაზე. ცეცხლი და გოგირდი სამსჯავროს იარაღია (იხ. დაბ. 19:24; ეს. 34:8-10). განადგურების კვამლის სიმბოლო ბიბლიაში ძალიან ხშირად გამოიყენება. ესაიამ იწინასწარმეტყველა ედომის ცეცხლითა და გოგირდით მომავალ განადგურებაზე: “არც ღამით, არც დღისით არ ჩაქრება, საუკუნოდ იდენს მისი კვამლი, თაობიდან თაობამდე არავინ გაივლის მასში” (ეს. 34:10). იუდა აღწერს სოდომისა და გომორას ხვედრს და ამ ქალაქებს უწოდებს “საუკუნო ცეცხლით” (იუდ. 7) დასჯილთ. ზემოთ მოყვანილი მუხლებიდან არც ერთში არ მიდის საუბარი მარადიულ წვაზე, რადგან დღევანდელ დღეს არც ერთი მათგანი არ არის მოცული ცეცხლით. მარადიული იქნება შედეგი და არა - ცეცხლი. გამოცხადების წიგნში გამონათქვამი “საუკუნო ცეცხლი” გულისხმობს სრულ განადგურებას; ცეცხლი იქამდე ენთება, სანამ ყველაფერს არ გაანადგურებს თავის გზაზე.
იმის ცოდნა, რომ უკეთურები მარადიულად არ დაიტანჯებიან ჯოჯოხეთის ცეცხლში, იწვევს მადლიერების გრძნობას. მიუხედავად ამისა, სასჯელი მაინც საკმაოდ საზარელია. რას გვეუბნება სასჯელის უცვლელობა და სიმკაცრე ჩვენზე დაკისრებული მოვალეობის შესახებ - გავაფრთხილოთ ადამიანები მომავალი მოვლენების შესახებ?
პარასკევი                                                                              8 მარტი
შემდგომი გამოკვლევებისათვის
წაიკითხეთ ე. უაითის წიგნიდან “დიადი ბრძოლა” თავი “უკანასკნელი გაფრთხილება” (გვ. 603-612).
გამოცხადების წიგნი გვიჩვენებს, რომ დროის აღსასრულს ღვთის ხალხს დაკისრებული აქვს აუწყოს ქვეყნიერებას ბოლო ჟამის სახარება. ჩვენზე დაკისრებული მისია შეიძლება რთულად მოგვეჩვენოს, თითქმის შეუსრულებლად. თუმცა გაგვაჩნია ღვთის ძალის შესახებ დაპირება. 
“სახარების, ამ უმნიშვნელოვანესი სიტყვის ქადაგების დასრულებისას ღვთის ძალა ისეთივე სიძლიერით უნდა გამოვლინდეს, როგორც დასაწყისში… 
ეს სახარება გავრცელდება არა იმდენად მტკიცებათა მეშვეობით, არამედ სულიწმიდის მიერ ღრმა დარწმუნებით. მტკიცებანი უკვე იყო წარდგენილი. თესლი დათესილია, ახლა კი იგი ამოვა და ნაყოფს გამოიღებს” (ე. უაითი. დიადი ბრძოლა, გვ. 611,612).
ღვთის ბოლო უწყების გაცხადების შემდეგ წუთისოფელში მოხდება ადამიანთა დიდი გაყოფა ორ ჯგუფად: ვისაც უყვარს ღმერთი, ემორჩილება მას და მეორე, ვინც ემორჩილება მხეცს. ეს გაყოფა წარმოდგენილია ორი მკის სიმბოლოში: ხორბლის დაბინავებასა (გამოცხ. 14:14-16) და ვაზის მოკრეფაში, რომელიც უნდა “დაწნეხილიყო საწნახელში” (გამოცხ. 14:17-20). ეს საბოლო გაყოფა განიხილება გამოცხადების წიგნის მე-17 და მე-18 თავებში.
კითხვები მსჯელობისათვის:
კიდევ ვინ აუწყებს სამი ანგელოზის ხარებას ადვენტისტების გარდა? რას გვეუბნება ეს ფაქტი ჩვენი მისიის მნიშვნელობის შესახებ? რამდენად სერიოზულად უნდა მივუდგეთ მას?
რატომ არის არაპოპულარული სამსჯავროს თემა მრავალ ქრისტიანს შორის? რა მნიშვნელობა აქვს თანამედროვე ქრისტიანისთვის კონცეფციას მეორედ მოსვლამდე სამსჯავროს შესახებ? როგორ შეგიძლიათ დაეხმაროთ თქვენს ერთმორწმუნეებს უკეთ გააცნობიერონ მეორედ მოსვლამდე სამსჯავროს მნიშვნელობა?
იმსჯელეთ შაბათის საკითხზე ბოლო დროის მოვლენების კონტექსტში. საკითხი იმაში მდგომარეობს, თუ ვის ვცემთ თაყვანს - “ცისა და მიწის” შემოქმედს (გამოცხ. 14:7) თუ მხეცის ძალაუფლებას? ბიბლიაში ნათქვამია, რომ მეშვიდე დღე - შაბათი - არის ღმერთის მიერ “ცისა და მიწის” შექმნის ყველაზე პირველი (დაბ. 2:2,3) და ფუძემდებელი ნიშანი. რას გვეუბნება ეს ჭეშმარიტება იმის შესახებ, თუ რატომ ითამაშებს შაბათი, ღვთის ერთ-ერთი მცნება (გამოცხ. 14:12), უკანასკნელი კრიზისის დროს საკვანძო როლს?
გაკვეთილი 11                                                                                                                9 - 15 მარტი
უკანასკნელი შვიდი წყლული
გამოსაკვლევად შემოთავაზებული ბიბლიური მუხლები: გამოცხ. 15:1; 7:1-3; 14:9,10; 16:1-12; 17:1; დან. 5; გამოცხ. 16:16; 2თეს. 2:9-12.
სამახსოვრო მუხლი: “ვის არ შეეშინდება, უფალო, და არ ადიდებს შენს სახელს? რადგან მხოლოდ შენა ხარ წმიდა. ყველა ერი მოვა და თაყვანს გცემს შენ, ვინაიდან გამოჩნდნენ შენი სამართალნი” (გამოცხ. 15:4).
გამოცხ. 11:18-ში ჯამდება უშუალოდ არმაგედონის ბრძოლამდე დედამიწაზე არსებული მოვლენები: “გამძვინვარდნენ წარმართები”. დედამიწაზე გამეფებული ატმოსფერო შეესაბამება იესოს მიერ მოცემული ბოლო დღეების აღწერას (ლუკ. 21:25) და ამას მოსდევს ღვთის რისხვა - მისი სამსჯავროს ფორმით, რომელიც მოუნანიებელ ცოდვილებზე ბოლო შვიდი წყლულის სახით გადმოდის (იხ. გამოცხ. 15:1).
გამოცხადების წიგნის მე-15 თავის დასაწყისში ვხედავთ შვიდ ანგელოზს შვიდი თასით, რომელიც სავსეა ღვთის რისხვით. თუმცა ვიდრე გადმოღვრა მოხდებოდეს, ჩვენ წინაშე იხატება ღვთის ერთგული ერის მომავლის სურათი (გამოცხ. 15:1-4). ეს ადამიანები დახასიათებულნი არიან როგორც “მძლეველნი მხეცისა, მისი ხატებისა და მისი სახელის რიცხვისა” (გამოცხ. 15:2); ისინი დგანან მინის ზღვაზე და გალობენ მოსესა და კრავის საგალობელს. ეს გვახსენებს წითელ ზღვასთან მდგარ ისრაელის ერს, რომელიც ზეიმობდა ღვთის გამარჯვებას ეგვიპტელებზე (იხ. გამ. 15).
ისინი არიან გამარჯვებული წმიდები - ადამიანები, რომლებიც განეკუთვნებიან 144 ათასს გამოცხ. 14:1-5-დან. რაკი უარი განაცხადეს მხეცის ნიშანზე ისინი დაცულ არიან ბოლო შვიდი წყლულისაგან. მეორედ მოსვლის დროს როცა იესო მოვა ძალითა და დიდებით მათი მოკვდავი სხეული შეიმოსება უკვდავობით (იხ. 1კორ. 15:51-54) და ისინი აღმდგარ წმიდებთან ერთად იქნებიან (იხ. 1თეს. 4:16,17).

ბოლო შვიდი წყლულის მნიშვნელობა
ბოლო შვიდი წყლულის გადმოღვრამდე ადამიანები უკვე გააზრებულ არჩევანს გააკეთებენ ღმერთის ან ბაბილონის სასარგებლოდ. ქრისტეს მოსვლამდე,  შეკავებული სატანისტური დამანგრეველი მრისხანების ქარები (იხ. გამოცხ. 7:1-3) განთავისუფლდება, რასაც მოჰყვება ბოლო შვიდი წყლულის გადმოღვრა.
წაიკითხეთ გამოცხ. 15:1, ასევე გამ. 7-11. როგორ გვეხმარება ეგვიპტის წყლულების აღწერა, რაც უკანასკნელი შვიდი წყლულის პროტოტიპად მიიჩნევა, გავაცნობიეროთ მათი მიზანი და მნიშვნელობა?
ბოლო შვიდ წყლულს ეწოდება “უკანასკნელი”, რადგან მოხდება დედამიწის ისტორიის მიწურულს. ამათგან განსხვავებით შვიდი საყვირის უბედურება მოიცავს მთელ ქრისტიანულ ერას და მათი მოქმედების არეალი შეზღუდულია. საყვირებთან დაკავშირებული სასჯელი იმ დროს ხდება, როცა იქადაგება სახარება (იხ. გამოცხ. 10:8-11:14) და ზეციურ საწმიდარში ქრისტე შუამდგომლურ მსახურებას ეწევა (იხ. გამოცხ. 8:2-5). ამიტომ ისინი წყალობა-ნარევია და, მათი მიზანია - ღვთის ერის მოწინააღმდეგე მიიყვანოს მონანიებამდე.
მაგრამ უკანასკნელი შვიდი წყლული გადმოიღვრება უშუალოდ მეორედ მოსვლის წინ. ეს თავს დაატყდება მათ, ვინც, ფარაონის მსგავსად, გაისასტიკა გული ღვთის გადამრჩენელი სიყვარულის წინაშე და არ მოინანია (იხ. გამოცხ. 16:11). ღმერთის რისხვა ეს არის უფლის სამართლიანი სამსჯავრო ადამიანებზე, რომლებმაც აირჩიეს დამღუპველი გზა (იხ. რომ. 1:26-28) და შედეგად იმკიან საკუთარი არჩევანის ნაყოფს. 
წაიკითხეთ გამოცხ. 15:5-8, ასევე გამ. 40:34,35 და 3მეფ. 8:10,11. რას გვამცნობს ფრაზა: “ვერავინ შეძლო ტაძარში შესვლა” (გამოცხ. 15:8) უკანასკნელი შვიდი წყლულის გადმოღვრის დროის შესახებ?
გამონათქვამი “ვერავინ შეძლო ტაძარში შესვლა” (გამოცხ. 15:8) მიუთითებს განსაცდელის დროის მიწურულს. როცა ზეცაში ქრისტეს შუამდგომლური მსახურება დასრულდება, მადლის კარი სამუდამოდ დაიხურება, რადგან მონანიების მსურველი აღარავინ იქნება. ამგვარად, ბოლო შვიდი წყლული არავის მიიყვანს მონანიებამდე, არამედ გამოააშკარავებს იმ ადამიანთა საბოლოო გასასტიკებას, ვინც ბაბილონის მხარეს დადგა და მათში გამოიწვევს ღვთის მიმართ უფრო მეტ ზიზღს (გამოცხ. 16:9,11).
შეხედეთ თანამედროვე სამყაროს: მისი ცოდვილი მდგომარეობა დროთა განმავლობაში სულ უფრო მძაფრდება. რას გვამცნობს წყლულების ეს ხანგრძლივი შეკავება ღვთის მოწყალებასა და მოთმინებაზე?

უკანასკნელი წყლულების გადმოღვრა
როცა ზეციურ საწმიდარში ქრისტეს შუამდგომლური მსახურება შეწყდება, თითოეული ადამიანის ხვედრი საბოლოოდ იქნება გადაწყვეტილი. დადგება დრო, როცა სახარების უარმყოფელი ადამიანები საკუთარ თავზე გამოსცდიან მთელს ღვთის რისხვას.
უკანასკნელი შვიდი წყლული წარმოადგენს ეგვიპტეზე გადმოღვრილი წყლულების ანარეკლს (იხ. გამ. 7-11). მსგავსად იმისა, როგორც ეგვიპტის წყლულები ანადგურებდა ეგვიპტელებს და არ ავნებდა ისრაელიანებს, ღვთის ერიც, რომელიც განიცდის ტანჯვასა და დევნას, დაცული იქნება სიკვდილისგან მწუხარების ჟამს (ფსალმ. 90:3-10; იხ. “დიადი ბრძოლა”, გვ. 629,630). ეგვიპტეს თავს დატეხილმა წყლულებმა გამოაშკარავა ფარაონის სასტიკი გული და უჩვენა ეგვიპტელებს, რომ წარმართ ღმერთებს არ ძალუძთ მათი დაცვა. ამის მსგავსად, უკანასკნელი წყლულები კიდევ უფრო გაუსასტიკებს გულს ზღვის მხეცის თაყვანისმცემლებს და წარმოაჩენს ბაბილონის უმწეობას, რაკი მას არ შეეძლება მათი დაცვა ღვთის სამსჯავროსგან.
წაიკითხეთ გამოცხ. 16:1-11. რომელ მოვლენებზეა აქ საუბარი და როგორ არის ეს მოვლენები წარმოჩენილი?
პირველი ოთხი წყლული “ყველა ადამიანზე არ გადმოიღვრება, სხვაგვარად, დედამიწაზე სრულად მოისპობოდა სიცოცხლე” (ე. უაითი. დიადი ბრძოლა, გვ. 628). პირველი წყლული მტკივნეულ ჭრილობებს აყენებს მხოლოდ მხეცის თაყვანისმცემლებს. მეორე და მესამე წყლული თავს ატყდება ზღვას, მდინარესა და წყალთა წყაროებს და მათ სისხლად აქცევს. დასალევი წყლის გარეშე აჯანყებული კაცობრიობა ვერ იცოცხლებს. მეოთხე წყლული თავს ატყდება მზეს ისე, რომ იგი წვავს ადამიანებს და აუტანელ ტკივილს აყენებს მათ. 
წყლულებისაგან მიყენებული ძლიერი ტანჯვა ვერ მოალბობს უწმიდურ ადამიანთა გულებს და მათ ჯიუტ ქცევას. პირიქით, ეს ადამიანები წყევლიან და გმობენ ღმერთს, რომელმაც გამოგზავნა ეს წყლულები. არავინ ინანიებს.
გამოცხ. 16:10,11 (იხ., აგრეთვე გამ. 10:21-23) გვამცნობს, რომ მეხუთე წყლული ატყდება მხეცის ტახტს. ეს ტახტი მხეცს გადასცა სატანამ (იხ. გამოცხ. 13:2). ახლა სატანისტური ძალაუფლების ტახტსაც კი არ ძალუძს წინ აღუდგეს წყლულებს. ადამიანები, რომლებიც ტკივილისაგან დაიტანჯებიან, გააცნობიერებენ, რომ ბაბილონს არ შეუძლია მათი დაცვა. თუმცა გონება ღვთის წინააღმდეგ აქვთ განწყობილი და წყლულების წინაშე არსებული შიშიც კი არ შეცვლის მათ გულებს.
როგორ შეგვიძლია გვქონდეს მჭიდრო ურთიერთკავშირი ღმერთთან, რათა მაშინაც კი, თუ თავს დაგვატყდა უბედურება ტანჯვაში გვახსოვდეს ღვთის სიყვარული და მას ვენდობოდეთ?
სამშაბათი                                                                                                                                12 მარტი
მდინარე ევფრატის დაშრობა
წაიკითხეთ გამოცხ. 16:12, ასევე გამოცხ. 17:1,15. რისი სიმბოლოა ევფრატი? რა მნიშვნელობა აქვს ევფრატის დაშრობას უკანასკნელი შვიდი წყლულის კონტექსტში?
ძველ აღთქმაში ევფრატი წარმოადგენს ისრაელის მტრებისთვის - ასურელებისა და ბაბილონელებისთვის, მხარდაჭერის განსაკუთრებულად მნიშვნელოვან საშუალებას. მდინარე ჩამოედინებოდა ბაბილონის შიგნით და ქალაქისთვის წარმოადგენდა განსაკუთრებულ ფასეულობას, რადგან რწყავდა ნათესებს და ადამიანებს ამარგებდა წყლით. ევფრატის გარეშე ბაბილონი შეწყვეტდა არსებობას.
გამოცხ. 17:1-ში ბოლო დროის ბაბილონი წარმოდგენილია როგორც “ბევრ წყალზე მჯდომი”, რაც შეიძლება ევფრატზე მიგვითითებდეს (იხ. იერ. 51:13). გამოცხ. 17:15 განმარტავს: წყლები, სადაც ზის ბოლო დროის ბაბილონი, არის მისი მხარდამჭერი ადამიანების სიმბოლო. ამ სისტემის უკან დგანან ამა ქვეყნის სამოქალაქო, საერო და პოლიტიკური ძალები. თუმცა, ეს ძალები საბოლოოდ უარს განაცხადებენ მის მხარდაჭერაზე.
მეექვსე წყლულის გადმოღვრის სცენა ისტორიულად ეხმიანება ძველი ბაბილონის დაპყრობას სპარსეთის მეფის დარიოსის მიერ (იხ. დან. 5). ძველი ბერძენი ისტორიკოსის - ჰეროდოტეს თანახმად, ბელშაცარ მეფისა და მისი დიდებულების ნადიმობის ღამეს, სპარსელებმა კალაპოტი შეუცვალეს ევფრატის წყლებსა და დამშრალი კალაპოტით შევიდნენ ბაბილონში.
ამიტომ არის რომ გამოცხ. 16:12-ში მდინარე ევფრატის დაშრობა ბოლო ჟამს ბაბილონის დაცემის სიმბოლოა. რაკი გამოცხადების წიგნში ევფრატი წარმოადგენს ამქვეყნიურ სამოქალაქო, საერო და პოლიტიკურ ძალებს, რომლებიც ბაბილონს მხარს უჭერენ, მაშინ ევფრატის დაშრობა ნიშნავს, რომ ბაბილონი დაკარგავს ამ ძალების მხარდაჭერას და მეტიც, განიცდის მათგან თავდასხმებს, რაც მის დაცემას განაპირობებს.
დედამიწის მაცხოვრებლები, რომლებიც გახდებიან ბუნებაში დიდი რყევების მომსწრეები (იხ. გამოცხ. 16:3-9), თავის დასაცავად მიმართავენ ბაბილონს. თუმცა მეხუთე წყლული ანადგურებს ადგილს, საიდანაც მომდინარეობდა ბაბილონის ძალაუფლება და ადამიანები გააცნობიერებენ, რომ იქ  დახმარების ძიება ამაოა. რაკი თავს იგრძნობენ მოტყუებულად, იერიშს მიიტანენ ბაბილონზე და ეს მიიყვანს მას დაცემამდე (იხ. გამოცხ. 17:16). მიუხედავად ამისა, როგორც ვნახეთ, მათი გულები ისევე იქნება გასასტიკებული ღმერთისა და მისი ერის წინააღმდეგ. ამიტომ ისინი შეიქნებიან ბოლო ტყუილისთვის კეთილ ნიადაგად; სატანა გაიტყუებს მათ ღვთის ერის წინააღმდეგ ბრძოლაში, რათა კაცობრიობა აღიგავოს პირასაგან მიწისა. 
ცხოვრების რომელმა შემთხვევებმა დაგარწმუნეს იმაში, რომ სარისკოა ენდობოდე ადამიანებს და ადამიანურ დადგენილებებს?

სატანის უდიდესი ბოლო ტყუილი
გამოცხ. 16:12 გვამცნობს, რომ მდინარე ევფრატის დაშრობის მიზანი იყო “გამზადებული ყოფილიყო გზა იმ მეფეთათვის, მზის აღმოსავლეთიდან რომ მოდიან”. ძველ აღთქმაში მზის აღმოსავლეთიდან მოსული მეფე იყო კიროსი და მისი მეომრები, რომლებიც მოვიდნენ ჩრდილოეთიდან და შეუტიეს ბაბილონს აღმოსავლეთიდან (იხ. ეს. 41:25). ბაბილონის დაპყრობამ ღვთის ერს საშუალება მისცა დაბრუნებულიყო საკუთარ  სამშობლოში (იხ. ეს. 44:27,28). ანალოგიურად, მდინარე ევფრატის სიმბოლური დაშრობა გზას უმზადებს აღმოსავლეთიდან მეფეებს, რომლებმაც ბოლო დროის ღვთის ერს უნდა მიანიჭონ თავისუფლება.
აღმოსავლეთის მეფეები, რომელთა შესახებაც საუბარია გამოცხ. 16:12-ში, არიან ქრისტე და მისი ზეციური მხედრობა. მეორედ მოსვლის დროს იესო მოვა  თავის ანგელოზთა დასით, “თეთრი წმიდა ბისონით შემოსილი” (გამოცხ. 19:14) – რომელიც უცოდველი ანგელოზების სამოსელია (გამოცხ. 15:6). ამ ზეციური მხედრობის თანხლებით ქრისტე გაიმარჯვებს სატანის ძალებზე, რომლებიც ავიწროებდნენ მის ხალხს (გამოცხ. 17:!4 შეად. მათ. 24:30,31). ამ უკანასკნელ ბრძოლას მისი ხალხის წინააღმდეგ, რომელიც ქრისტეს მეორედ მოსვლით დაგვირგვინდება ეწოდება არმაგედონის ბრძოლა.
წაიკითხეთ გამოცხ. 16:13,14. რა როლს ასრულებს სამი უწმიდური სული  არმაგედონის ბრძოლის მომზადებაში? როგორ წარმოადგენენ ისინი სამი ანგელოზის უწყების საპირისპირო სატანის ვერსიას (იხ. გამოცხ. 14; 1ტიმ. 4:1)?
უკანასკნელი მოვლენები, რომლებსაც მივყავართ გამოსაცდელი დროის დასასრულთან, ხელს შეუწყობს იმას, რომ ყველამ გააკეთოს საბოლოო არჩევანი – თუ რომელ მხარეს დადგება არმაგედონის ბრძოლაში. ამ სულიერი ბრძოლის დაწყებისას იოანე ხედავს ბაყაყების მსგავს სამ უწმიდურ სულს. სატანის უკანასკნელ მცდელობაში აცდუნოს ადამიანები, ჩართულები არიან ეს სიცრუის, უწმიდური სულები.
გველეშაპი (წარმართობა და სპირიტიზმი), ზღვის მხეცი (რომის კათოლიციზმი) და ცრუწინასწარმეტყველი (განდგომილი პროტესტანტიზმი) გაერთიანდებიან სატანის ხელმძღვანელობით (იხ. გამოცხ. 16:13,14). სატანა კრავის მსგავს მხეცს ნებას რთავს მოიმოქმედოს საოცარი ნიშნები (იხ. გამოცხ. 13:13-17). ეს ნიშნები, მათ შორის სპირიტიზმიც, ბოლო დროს არსებული სატანის ცდუნების სტრატეგიის ნაწილია, რომლის მიზანია: აიძულოს სამყარო გაჰყვეს მას და არა ჭეშმარიტ ღმერთს.
მსოფლიოს მმართველები დაბრმავებულები ღმერთისა და მისი ჭეშმარიტებების მიმართ ზიზღით, ადვილად დაუჯერებენ სატანის სიცრუეს, შეფუთულს მიმზიდველ რელიგიურ გარეგნობაში (2თეს. 2:9-12). ბოლოს, ისინი გაერთიანდებიან უკანასკნელ ბრძოლაში, რომელიც ქვეყნის აღსასრულით დასრულდება.

არმაგედონის ბრძოლისთვის  შეკრება
წაიკითხეთ გამოცხ. 16:16. რამდენად წარმატებული იქნება ბოლო დროის სატანის ტყუილი, როცა ეშმაკი შეეცდება შეკრიბოს დედამიწაზე მაცხოვრებელი ადამიანები არმაგედონის ბრძოლისთვის?
სატანის მაცდურ სასწაულებს ექნება მსოფლიო წარმატება. ადამიანები უარყოფენ ბიბლიურ სწავლებას, დაიჯერებენ სიცრუეს, რომელსაც თან ახლავს ცრუ სასწაულები (იხ. 2თეს. 2:9-12). მათ გააერთიანებთ საერთო მიზანი, რის სიმბოლოსაც წარმოადგენს შეკრების “ადგილი”, რომელსაც ებრაულად ეწოდება არმაგედონი, რაც ნიშნავს “მეგიდოს მთას”. სინამდვილეში მეგიდო იყო არა მთა, არამედ ქალაქი ციხე-სიმაგრე, მდებარე  იზრეყელის მდელოზე ქარმელის მთის ძირში და მნიშვნელოვან სტრატეგიულ ობიექტს წარმოადგენდა.
იზრეყელის მდელო ისრაელის ისტორიაში ცნობილი იყო მრავალი გადამწყვეტი ბრძოლის წყალობით (იხ. მსჯ. 5:19; 6:33; 4მეფ. 9:27; 4მეფ. 23:29,30). ეს ისტორიული ფონი გამოცხადების წიგნში გამოყენებულია, იმისთვის, რომ აღიწეროს ბოლო მასშტაბური ბრძოლა - არმაგედონის ბრძოლა ქრისტესა და ბოროტ ძალებს შორის. დედამიწის უწმიდური მაცხოვრებლები ამ აღწერაში წარმოადგენენ ერთიან ჯარს სატანის ძალთა გაერთიანების ხელმძღვანელობით.
მეგიდოს ხსენება იქვე მდებარე ქარმელის მთაზეც მიგვანიშნებს, რომელიც იმ მდელოს გადმოჰყურებ, სადაც მეგიდოს ციხე-ქალაქი იყო გაშენებული. ქარმელის მთაზე მოხდა ისრაელის ისტორიაში ჭეშმარიტი ღმერთის წინასწრმეტყველ ელიასა და ბაყალის ცრუწინასწარმეტყველებს შორის (იხ. 3მეფ. 18). ამ ბრძოლის შედეგად პასუხი გაეცა მთავარ კითხვას: “ვინ არის ჭეშმარიტი ღმერთი?” ზეციდან ჩამოსული ცეცხლი მოწმობა იყო იმისა, რომ ერთადერთი ჭეშმარიტი ღმერთი არის უფალი და მხოლოდ მას უნდა ვცეთ თაყვანი. იმ დროს, როცა არმაგედონის ბრძოლის სულიერი საკითხი - ღმერთს დაემორჩილო თუ ადამიანს, გადაწყდება წყლულების გადმოღვრამდე, ადამიანებს, რომლებიც გველეშაპის, მხეცისა და ცრუწინასწარმეტყველის (გამოცხ. 16:13) მხარეს დადგნენ, სრულად გააკონტროლებს ეშმაკი, (როგორც იუდას, რომლის ქმედებებმაც გამოიწვია ქრისტე ჯვარცმა) (ლუკ. 22:3,4). ამით ისინი აირჩევენ წაგებულ მხარეს და აღმოჩნდებიან მათ რიცხვში, ვინც შეეხვეწება მთებსა და კლდეებს დამალონ ისინი (გამოცხ. 6:16; იხ. აგრეთვე 2თეს. 1:7,8).
თუმცა გამოცხ. 13:13,14-ში ვკითხულობთ, რომ სანამ გადმოიღვრება წყლულები, მიწის მხეცს ზეციდან ჩამოაქვს ცეცხლი, რათა აცდუნოს მთელი სამყარო და აიძულოს ადამიანები ფიქრობდნენ, რომ სატანის ეს სიყალბე, მათ შორის სხვა სულის მეშვეობით ცრუგამოღვიძებებიც, თითქოს ღვთის ხელთა ნამოქმედარია.
არმაგედონი სულაც  არ არის ახლო აღმოსავლეთში სამხედრო შეტაკება ერებს შორის, არამედ გლობალური სულიერი ბრძოლა ქრისტესა და ბოროტ ძალებს შორის (იხ. 2კორ. 10:4). შედეგი იქნება ისეთივე, როგორიც იყო ქარმელის მთაზე დაპირისპირებისას, მაგრამ ახლა უკვე მსოფლიო მასშტაბით: ღმერთი მოიპოვებს დიდებულ გამარჯვებას ბოროტ ძალებზე.
მრავალი წლის განმავლობაში ადამიანები ახლო აღმოსავლეთში მომხდარ პოლიტიკურ თუ საბრძოლო მოვლენებს აღიქვამდნენ როგორც ბოლო დროის ნიშანსა და არმაგედონს. მიუხედავად მრავალრიცხოვანი პროგნოზებისა და თარიღების დანიშვნისა, არმაგედონი ჯერაც არ დამდგარა. როგორ შეგვიძლია ავარიდოთ თავი მსგავს შეცდომებს და ლოკალურ მოვლენებში არ ვეცადოთ დავინახოთ ბიბლიური გლობალური წინასწარმეტყველების აღსრულება?
პარასკევი                                                                                                                               15 მარტი
შემდგომი გამოკვლევისათვის
“მხოლოდ ის, ვინც თავისი გონიერება ბიბლიური ჭეშმარიტებით გააძლიერა, შეძლებს, შეუპოვრად იდგეს უკანასკნელ დიად ბრძოლაში. მაშინ ყოველმა ადამიანმა უნდა გადაწყვიტოს: “უფალს უფრო უნდა დავემორჩილო, თუ ადამიანებს?.. პავლე მოციქულმა, წინასწარ განჭვრიტა რა ბოლო ჟამის დღეები, თქვა: “ვინაიდან დადგება დრო, როდესაც საღ მოძღვრებას არ მიიღებენ” (2ტიმ. 4:3). ეს დრო უკვე დადგა. ადამიანებს არ სურთ ბიბლიური ჭეშმარიტების მიღება იმიტომ, რომ იგი არ ეთანხმება მათი ცოდვილი გულის მიდრეკილებებს, სატანა კი ყალბი ილუზიებით ამშვიდებს მათ.
მაგრამ უფალს დედამიწაზე ჰყავს ხალხი, ვისთვისაც ბიბლია და მხოლოდ ბიბლია არის ყოველი მოძღვრების საზომი და ყოველგვარი რეფორმის საფუძველი. იქნება ეს განათლებული ადამიანების აზრი, სამეცნიერო  დასკვნა, დოქტრინა თუ საეკლესიო დადგენილება, რომლებიც ისეთივე მრავალი და წინააღმდეგობრივია, როგორც მათ მიღმა მდგარი ეკლესიები, არც უმრავლესობის ხმა და არც სხვა რაიმე შეიძლება იყოს რწმენის რომელიმე საკითხის შეცვლის საფუძველი. სანამ რომელიმე მოძღვრებას ან მითითებას მივიღებდეთ, უნდა დავრწმუნდეთ, რომ იგი განმტკიცებულია ღვთის სიტყვით: “ასე ამბობს უფალი!..
უდიდესი ცდუნების სცენის დასკვნითი აქტი იქნება სატანის მცდელობა, თავი წარმოგვიდგინოს ქრისტედ. ეკლესიამ დიდი ხანია განაცხადა, რომ იგი ელის მაცხოვრის მოსვლას, რითაც აღსრულდება მისი იმედი. უდიდესი თვალთმაქცი მშვენივრად გაითამაშებს ქრისტეს მოსვლის სცენას. მსოფლიოს სხვადასხვა კუთხეში სატანა ხალხის წინაშე წარდგება უფლის ძის მსგავსად, დიდებულ და  ბრწყინვალე პიროვნებად, როგორც ეს აღწერილია იოანეს გამოცხადებაში (გამოცხ. 1:13-15). ეს სანახაობა ადამიანისათვის არნახული დიდებით იქნება შემკული. ჰაერი აივსება საზეიმო შეძახილებით: “ქრისტე მოვიდა! ქრისტე მოვიდა!” აღტაცებული ხალხი მის წინაშე დაემხობა… თბილი, თანაგრძნობით აღსავსე სიტყვებით იმეორებს იგი ოდესღაც ქრისტეს ნათქვამ ზოგიერთ  ღვთისმოსაურ ზეციურ ჭეშმარიტებას; კურნავს ავადმყოფებს და შემდეგ, ქრისტეს მსგავსად, აცხადებს, რომ შაბათი დღე კვირით შეიცვალა და ყველას უბრძანებს, დაიცვან მის მიერ კურთხეული დღე; აცხადებს, რომ ის, ვინც ჯიუტად განაგრძობს მეშვიდე დღის შენახვას, შეურაცხყოფს მის სახელს იმით, რომ უარს ამბობს ანგელოზთა მოსმენაზე, რომელთაც ჭეშმარიტების ნათელი მოაქვთ. რა ძლიერი და თითქმის გადაულახავი სიცრუეა!” (ე. უაითი. დიადი ბრძოლა, გვ. 593-595,624).
კითხვები მსჯელობისათვის:
წაიკითხეთ გამოცხ. 16:15-ში იესოს მიერ მოცემული გაფრთხილება, რომელიც მოთავსებულია არმაგედონის ბრძოლისთვის მომზადების აღწერაში. ყურადღება მიაქციეთ ანალოგიურ ფორმულირებას, სადაც მანამდე ქრისტე მიმართავს ლაოდიკიის ეკლესიას (იხ. გამოცხ. 3:18). რას გვეუბნება ქრისტეს სიტყვები ამ უწყების მნიშვნელობის შესახებ ლაოდიკიაში არსებული ღვთის ერისთვის, რომელიც ცხოვრობს უკანასკნელი ბრძოლისთვის მზადების პერიოდში? პირადად თქვენ როგორ გეხებათ ეს უწყება?
გამოცხადების წიგნში თეთრი სამოსელი ქრისტეს სიმართლის სიმბოლოა (იხ. გამოცხ. 3:4,5; 19:7-9). მხოლოდ ის, ვინც შეიმოსება ქრისტეს სიმართლის სამოსელით, შეძლებს მტკიცედ დგომას უკანასკნელი კრიზისის დროს. როგორ შეგვიძლია გავირეცხოთ და გავათეთროთ ჩვენი სამოსელი კრავის სისხლით (იხ. გამოცხ. 7:14)?

სამსჯავრო ბაბილონზე
გამოსაკვლევად შემოთავაზებული ბიბლიური მუხლები: გამოცხ. 17; იერ. 51:13; გამ. 28:36-38; გამოცხ. 13:1-8; გამოცხ. 13:18; გამოცხ. 16:2-12.
სამახსოვრო მუხლი: “გავიგონე სხვა ხმა ციდან, რომელიც ამბობდა: “გამოერიდე მას, ჩემო ხალხო, რათა არ ეზიარო მის ცოდვებს და არ მიიღო მისი წყლულებისაგან, ვინაიდან მისმა ცოდვებმა ცას უწია და გაიხსენა ღმერთმა მისი უსამართლობანი” (გამოცხ. 18:4,5).
მეექვსე წყლული იწვევს მდინარე ევფრატის სიმბოლურ დაშრობას, როცა იმედგაცრუებული ხალხი ბოლო ჟამის ბაბილონს აღარ უჭერს მხარს. როგორც წინა კვირის გაკვეთილში დავინახეთ, სანამ ბაბილონი დაკარგავს თავის ძალაუფლებას, ჯერ სატანის ძალების ინტენსიური გამოვლენები იჩენს თავს, ღვთის საქმის იმიტირების მიზნით (იხ. გამოცხ. 16:13,14). ეს ძალისხმევა წარმატებულად დასრულდება იმ თვალსაზრისით, რომ სატანა შეძლებს გააერთიანოს უწმიდურები არმაგედონის ბრძოლისთვის მომზადებაში.
უკანასკნელი ბრძოლის წინ მოხდება უძლიერესი მიწისძვრა, რომელიც წარმოადგენს მეშვიდე წყლულის ნაწილს. ეს მიწისძვრა შეარყევს ბაბილონის ერთიანობას და მას სამ ნაწილად გაყოფს (გამოცხ. 16:18,19). ბოლო დროის ბაბილონი წარმოჩენილია როგორც ქალაქი, რომელიც არის სამყაროს პოლიტიკური და რელიგიური ხანმოკლე კავშირის სიმბოლო. ეს ერთიანობა შეირყევა, რის შედეგადაც დაიშლება ბოლო დროის ბაბილონი.
აუცილებელია გვახსოვდეს: გამოცხ. 16:19 გვაუწყებს ბოლო დროის ბაბილონის მხოლოდ პოლიტიკურ დაცემას. მე-17 და მე-18 თავები კი გვამცნობს, თუ უშუალოდ როგორ მოხდება ეს მოვლენები. მაგრამ სანამ წავიკითხავთ ბოლო დროის ბაბილონის დაცემაზე და მისი დაცემის მიზეზებზე (გამოცხ. 17:12-18:24), მე-17 თავში ნაჩვენებია რწმენისგან განდგომილი ბოლო დროის რელიგიური სისტემა, ახლა უკვე მეძავის სახით, რომელიც ზის მხეცზე და თავის ასულებთან ერთად აცდუნებს სამყაროს ღმერთის წინააღმდეგ (გამოცხ. 17:1-11).
კვირადღე                                                                                                                            17 მარტი
მეძავი ბაბილონი
წაიკითხეთ გამოცხ. 17:1. იერ. 51:12,13 მოწმობს, რომ “ბევრი წყლები”, რომელზეც ზის ბაბილონი, არის მდინარე ევფრატი. გამოცხ. 17:15-ის თანახმად, რისი სიმბოლოა ბევრი წყლები?
ბიბლიურ წინასწარმეტყველებაში ერთგული დედაკაცი ღვთის ერის სიმბოლოა. გამოცხადების წიგნში ღვთის ჭეშმარიტი ეკლესია წარმოდგენილია უმწიკვლო სასძლოს ან დედაკაცის სახით (იხ. გამოცხ. 12:1; 22:17), ხოლო მეძავი დედაკაცი ცრუ განდგომილი ეკლესიის სახეა. გამოცხ. 17:5-ში ამ მეძავს ეწოდება დიდი ბაბილონი. მსგავსად იმისა, როგორც ძველი ბაბილონის არსებობა დამოკიდებული იყო მდინარე ევფრატზე, ასევე ბოლო დროის ბაბილონი დამოკიდებულია ადამიანთა მასების მხარდაჭერაზე თავისი გეგმების განსახორციელებლად.
წაიკითხეთ გამოცხ. 17:2, ასევე გამოცხ. 14:8; 18:2,3. ამ მუხლებში საუბარია ადამიანთა ორი ჯგუფის შესახებ, რომლებიც გარყვნა ბოლო დროის ბაბილონმა, მათ კი დაამყარეს მასთან ბილწი კავშირი. ვინ არიან ეს ადამიანები?
პირველ ჯგუფს წარმოადგენენ მიწის მეფეები, ანუ მმართველი პოლიტიკური ძალები. ისინი მრუშობდნენ ბაბილონის მეძავთან. ძველ აღთქმაში მრუშობის მეტაფორა ხშირად გამოიყენება ისრაელიანთა რწმენისაგან განდგომის აღსაწერად, როცა ხალხი მიატოვებდა ხოლმე ღმერთს და იწყებდა კერპთაყვანისცემას (იხ. ეს. 1:21; იერ. 3:1-10). უწმიდური კავშირი მიწის მეფეებსა და მრუშ დედაკაცს შორის სიმბოლოა ბოლო დროის ბაბილონსა და პოლიტიკურ მმართველთა შორის არსებული კავშირისა - ეკლესიისა და სახელმწიფოს კავშირი. 
ადამიანთა მეორე ჯგუფს წარმოადგენენ დედამიწის მაცხოვრებლები, რომლებმაც ასევე ბაბილონის მეძავთან დაამყარეს უწმიდური კავშირი. ისინი იმყოფებიან სულიერი თრობის მდგომარეობაში, რადგან შესვეს ბაბილონის სიძვის ღვინო. მმართველი პოლიტიკური ძალებისგან განსხვავებით, მოსახლეობის ფართო მასები დათვრნენ ბაბილონის ცრუ სწავლებებისა და პრაქტიკისაგან, და ამაოდ იმედოვნებდნენ, რომ მეძავი შეძლებდა მათ დაცვას. თრობის მდგომარეობაში მყოფ ადამიანს არ ძალუძს საღად აზროვნება და ადვილად ექცევიან სხვების კონტროლის ქვეშ (იხ. ეს. 28:7). გარდა ერთგული ნარჩომისა, ბაბილონი მოახერხებს მთელი მსოფლიოს გადაბირებას.
მსოფლიო ისტორიის დასასრულს ბაბილონის სწავლება აცდუნებს მრავალ ადამიანს. რას გვეუბნება ეს პოპულარული იდეების აყოლის საშიშროებაზე, რამდენად გავრცელებულიც არ უნდა იყოს ისინი?

მეძავი შავ-წითელ მხეცზე
წაიკითხეთ გამოცხ. 17:3. შვიდი ანგელოზიდან ერთ-ერთი, რომელსაც აქვს უკანასკნელი შვიდი წყლულით სავსე შვიდი სასმისი, იოანეს უჩვენებს სამსჯავროს მეძავზე, რომელიც ზის ბევრ წყალზე. იოანე ხედავს მას შავ-წითელ მხეცზე მჯდომს. რატომ არის წყალი და მხეცი ყველაზე შესაბამისი სიმბოლოები ბაბილონის მომხრეთა აღსაწერად?
იოანე, რომელიც ხილვაში გადაყვანილი იყო უდანბოში, ხედავს დედაკაცს, რომელიც იჯდა შავ-წითელ მხეცზე. მეძავი წარმოადგენს რელიგიურ ინსტიტუციას, ხოლო მხეცი პოლიტიკური ძალაუფლების სიმბოლოა. ეს სურათი მიუთითებს ორ ცალკეულ სტრუქტურაზე, რაც არ ყოფილა ადრე, როცა რელიგია და პოლიტიკა ერთ მთლიანობას წარმოადგენდა. თუმცა წინასწარმეტყველება მოწმობს, რომ ბოლოს ეს ორი სტრუქტურა გაერთიანდება. მხეცზე ჯდომის პოზიცია ნიშნავს ბატონობას, რაც მოწმობს, რომ ბოლო დროის რელიგიური სისტემა იბატონებს საერო და პოლიტიკურ ძალებზე.
მეძავის რომელი მახასიათებელი თვისებები მიუთითებს გველეშაპზე, ზღვიდან ამოსულ მხეცზე და მიწიდან ამოსულ მხეცზე (იხ. გამოცხ. 12 და 13)?
მეძავი შემოსილი იყო პორფირითა და ძოწეულით, მორთული იყო ოქროთი, პატიოსანი თვლებითა და მარგალიტით; ძველად ასეთი მოკაზმულობით მეძავები ამძაფრებდნენ თავიანთ მაცდურობას (იხ. იერ. 4:30). სისხლისფერი ძოწეული შეესაბამება ამ რელიგიური სისტემის დესპოტურ ხასიათს.
მეძავის სამოსი ძველ აღთქმაში არსებული მღვდლის ტანსაცმლის იმიტაციაა. მას ჰქონდა ცისფერი, ძოწეული, ჭიაფერი მატყლისა და ბისონის ფერები (იხ. გამ. 28:5,6). გარდა ამისა, მის შუბლზე არსებული ღვთის მგმობი წარწერა წააგავს სამღვდელო წარწერას “სიწმიდე უფლისა”, რომელიც ამოკვეთილი იყო მღვდლის დოლბანდზე (იხ. გამ. 28:36-38). მის ხელთ არსებული თასი გვაგონებს საწმიდრის ჭურჭელს, საიდანაც ბაბილონის მეფე ბელშეცარი და მისი სტუმრები სვამდნენ ღვინოს (იხ. დან. 5:2-4). მეძავის თასში არის ვითომ ჭეშმარიტება, ანუ ღვინო - ბოლო დროის სატანისტური რელიგიური სისტემის სიცრუე, რომელიც ემსახურება იმას, რომ დედამიწის მაცხოვრებლები ღმერთს ჩამოაშოროს.
შემდეგ ვკითხულობთ, რომ ბაბილონის მეძავი შესვამს წმიდათა და იესოს მოწმეთა სისხლს, რაკი თავიანთი სიცოცხლე გაიღეს ქრისტეს მოწმობისთვის. ასეთი სისხლისღვრა უკავშირებს ბოლო დროის ბაბილონს შუასაუკუნეებში განმდგარ ქრისტიანობას, რომელსაც ხელმძღვანელობდა პაპი, რომელიც პასუხისმგებელია უფლის ერთგული მილიონობით ქრისტიანის სიკვდილზე. 
მეძავი ბაბილონის აღწერა ეხმიანება თიატირის ეკლესიაში იეზაბელის აღწერას (იხ. გამოცხ. 2:20-23). როგორ გვიხსნის ამ ორ დედაკაცს შორის არსებული კავშირი ბოლო დროის ბაბილონის ხასიათს?

შავ-წითელი მხეცის იდენტიფიკაცია
გამოცხ. 17:3-ში აღწერილი შავ-წითელი მხეცი წააგავს გამოცხ. 13-ში მოყვანილი ზღვის მხეცის აღწერას, რომელმაც ომი წამოიწყო ღვთის ერთან და სძლია მას (იხ. გამოცხ. 13:5-7). ამ პერიოდის წინ დევნამ უბიწო დედაკაცი აიძულა გადამალულიყო უდაბნოში 1260 წინასწარმეტყველური დღის (ანუ წლის) განმავლობაში (ჩვ. წ. 538-1798 წწ.; იხ. გამოცხ. 12:13,14). ეკუმენიზმის ეპოქაში მცხოვრებ პროტესტანტებს არ უნდა დაავიწყდეთ წარსულში არსებული საშინელი დევნა, რადგან, წინასწარმეტყველების თანახმად, კვლავ მოხდება რაღაც მსგავსი და იმაზე უარესიც.
წაიკითხეთ გამოცხ. 17:8. შეადარეთ ამ მუხლის სიტყვები გამოცხ. 13:8-ის სიტყვებს. როგორ გვეხმარება გამოცხ. 13:3 განვსაზღვროთ მხეცის საქმიანობისა და არსებობის სამი ეტაპი?
შავ-წითელი მხეცი იდენტიფიცირდება როგორც ის, ვინც “იყო და არ არის და ამოვა უფსკრულიდან და დასაღუპად წავა”. ეს სამნაწილიანი გამონათქვამი, ღვთის სახელის “იაჰვეს”, “რომელიც არის, იყო და მოდის”, დამსგავსებული სიყალბეა (გამოცხ. 1:4; იხ., ასევე, გამოცხ. 4:8). გარდა ამისა, იგი მიუთითებს მხეცის არსებობის სამ ეტაპზე:
მხეცი “იყო”. იგი არსებობდა წარსულში. მისი მოქმედება ხორციელდებოდა წინასწარმეტყველური პერიოდის - 42 თვის ან 1260 დღის/წლის განმავლობაში (იხ. გამოცხ. 13:5 და გაკვეთილი 9, კვირადღის მასალა).
“და არ არის”. სასიკვდილო ჭრილობის მიღების შემდეგ 1798 წელს (იხ. გამოცხ. 13:3), მხეცმა შეწყვიტა მდევნელის სახით არსებობა. გარკვეული დროის განმავლობაში იგი გაუჩინარდა მსოფლიო არენიდან, თუმცა გადარჩა.
ბოლოს და ბოლოს, როცა სასიკვდილო ჭრილობა შეხორცდება, მხეცი აღზევდება, კვლავ მოიპოვებს თავის ძალაუფლებას და გამოააშკარავებს სატანის მთელ რისხვას.
გამოცხადების წიგნის მე-17 თავში ვხედავთ მხეცის აღწერას გამოცხ. 13:1-8-დან, როცა მისი სასიკვდილო ჭრილობა განიკურნა. ზუსტად ამ აღზევებულ მხეცზე ზის ბაბილონის მეძავი. რელიგია და პოლიტიკა მცირე ხნით შექმნიან კავშირს, როგორც ეს უკვე იყო შუა საუკუნეების დროს და დევნა კვლავ განახლდება.
“როგორც კი დაიწყება ბრძოლა, როგორც კი ფანატიზმი და რელიგიური შეუწყნარებლობა კვლავ აღდგება მთელი თავისი ძალით, როგორც კი განახლდება დევნა, ნახევრადმოქცეული, არაგულწრფელი ქრისტიანები ყოყმანს დაიწყებენ და უარყოფენ თავიანთ რწმენას, მაგრამ ჭეშმარიტი ქრისტიანი კლდესავით მტკიცედ იდგება. მისი რწმენა უფრო განმტკიცდება და მის იმედს ნათელი შეემატება” (ე. უაითი. დიადი ბრძოლა, გვ. 602). ამ გაფრთხილების თანახმად, როგორი უნდა იყოს ჩვენი ქრისტიანული ცხოვრება უკვე ახლა, სანამ ახდება ბოლო დროის მოვლენები?
ოთხშაბათი                                                                                                                               20 მარტი
მხეცის შვიდი თავი
წაიკითხეთ გამოცხ. 17:9-11, ასევე გამოცხ. 13:18. რომ გავიგოთ, თუ რას ნიშნავს შვიდი თავი, აუცილებელია “გონება, რომელსაც სიბრძნე აქვს”. რა სიბრძნეზე მიდის საუბარი მოყვანილ მუხლებში? როგორ მოვიპოვოთ ღმერთისგან მონიჭებული ეს სიბრძნე (იხ. იაკ. 1:5)?
ანგელოზი განმარტავს, რომ შვიდი თავი არის შვიდი მთა. ზოგიერთი მთარგმნელი აქ ვარაუდობს შვიდ ბორცვს, რომლებზეც დგას რომი, ამიტომ არის, რომ ბერძნულ სიტყვას “ოროი” (მთები) თარგმნიან როგორც ბორცვს. შვიდი მთა ასევე შვიდი მეფის სიმბოლოა. გარდა ამისა, ეს მთები ერთდროულად კი არ ჩნდება, არამედ - რიგრიგობით.
ნახსენები მთები არ წარმოადგენს კონკრეტული მეფეების სიმბოლოს, რადგან გამოცხადების წიგნში არ განიხილება ცალკეული პირები, არამედ მთლიანი სისტემა. ბიბლიაში მთები ხშირად გვესახება მსოფლიო სახელმწიფოს ან იმპერიის სიმბოლოდ (იხ. იერ. 51:25; ეზეკ. 35:2,3). ბიბლიურ წინასწარმეტყველებაში “მეფეები” წარმოადგენენ სამეფოებს (იხ. დან. 2:37-39; 7:17). ამგვარად, როგორც ჩანს, შვიდი მთა სიმბოლოა შვიდი დიდებული იმპერიისა, რომლებიც ერთმანეთს ცვლის და ისტორიის განმავლობაში ბატონობს ქვეყნიერებაზე. სატანა ამ იმპერიებს იყენებდა ღმერთის წინააღმდეგ ბრძოლაში და ვნებდა ღვთის ერს. 
იოანეს დროის გადმოსახედიდან, ზემოთ აღნიშნული ხუთი სამეფო უკვე დაეცა, ერთი დგას და სხვა კი ჯერ არ მოსულა. ამ საკითხთან დაკავშირებით არ არსებობს საერთო აზრი ადვენტისტ კომენტატორებს შორის, მაგრამ ბევრი ვარაუდობს, რომ ხუთი დაცემული სამეფო ეს არის დიდებული სამეფოები, რომლებიც ძველაღთქმისეულ პერიოდში ბატონობდნენ და დროთა განმავლობაში ავიწროებდნენ ღვთის ერს, კონკრეტულად კი: ეგვიპტე, ასურეთი, ბაბილონი, მიდია-სპარსეთი და საბერძნეთი. სამეფო, რომელიც “არის” ეს იოანეს დროის რომის იმპერიაა. 
მეშვიდე სამეფო, რომელიც “ჯერ არ მოსულა” - ეს არის გამოცხ. 13-დან ზღვის მხეცი ანუ პაპობა, რომელსაც აქვს ბატონობის ძალაუფლება და რომელიც ვნებდა ღვთის ერს. ეს სამეფო უნდა დამდგარიყო იოანეს დროისა და წარმართული რომის იმპერიის დასრულების შემდეგ. ისტორიამ თვალსაჩინოდ დაადასტურა მოცემული წინასწარმეტყველების ჭეშმარიტება, რომელიც დაიწერა ასობით წლის წინ, სანამ ეს მოვლენები მოხდებოდა.
შემდეგ იოანე წერს, რომ შავ-წითელი მხეცი არის მსოფლიო მერვე ძალა, თუმცა იგი შედის შვიდი თავის (მსოფლიო ძალების) რიცხვში. კი მაგრამ ამ შვიდიდან რომელია?  რადგან თავები ერთმანეთის მიყოლებით იცვლება, გამოდის რომ მერვე თავი არის აღორძინებული პაპობა ანუ ყოფილი მეშვიდე თავი, რომელსაც აქამდე სასიკვდილო ჭრილობა ჰქონდა მიყენებული.
ზუსტად ამ მსოფლიო მერვე ძალის დროს ჩნდება შავ-წითელი მხეცი, რომელზეც ჯდება ბაბილონის მეძავი. დღეს ვცხოვრობთ განკურნებული სასიკვდილო ჭრილობის დროს. მსოფლიო მერვე ძალა წარმოიშვება სამყაროს აღსასრულის წინ და წავა დაღუპვისკენ.

სამსჯავრო ბაბილონზე
წაიკითხეთ გამოცხ. 17:12-15, ასევე გამოცხ. 16:14-16. რას გვამცნობს ეს მუხლები “ათი მეფის” შესახებ?
მეფეთა პიროვნებებთან დაკავშირებით განსხვავებული შეხედულებები არსებობს. თუმცა გამოცხადების წიგნი არ გვამცნობს, თუ ვინ არიან ისინი. ზემოთ მოყვანილი მუხლებიდან შეგვიძლია დავასკვნათ მხოლოდ ის, რომ ისინი ქმნიან ხანმოკლე პოლიტიკურ კავშირს, რომელიც ჩნდება დედამიწის ისტორიის დასასრულს და მხარს უჭერს მეძავს. მათი რიცხვი ნიშნავს, რომ ყოველი მსოფლიო სახელმწიფო სრულად და ურყევად გამოხატავს მხეცის წინაშე ერთგულებას.
 გამოცხ. 17:13,14-ში კიდევ ერთხელ მოკლედ არის ჩამოყალიბებული არმაგედონის ბრძოლის მოვლენები, რომლის შესახებაც პირველად ვკითხულობთ გამოცხ. 16:12-16-ში. სატანის სასწაულმოქმედი ძალები გველეშაპთან, ზღვის მხეცსა და ცრუწინასწარმეტყველთან ერთად ქმნიან პოლიტიკურ კავშირს, რომელიც ომს წამოიწყებს კრავის წინააღმდეგ. სხვა სიტყვებით, არმაგედონის ბრძოლა არ არის სამხედრო შეტაკება ახლო აღმოსავლეთში, არამედ მეორედ მოსვლის დროს საბოლოო დაპირისპირება, სადაც სატანა და მისი მოკავშირეები შეებრძოლებიან ქრისტეს.
წაიკითხეთ გამოცხ. 17:16-18. გამოცხ. 16:2-12-დან გამომდინარე, რატომ შეიცვალეს ათმა მეფემ დამოკიდებულება ბაბილონთან დაკავშირებით?
ათი რქა, წარმოადგენს ურთიერთმონაცვლე ძალებს, რომლებიც არიან დაყოფილი ევროპის ერების მემკვიდრეები, უეცრად წინ აღუდგება ბაბილონის მეძავს (ბოლო დროის პაპობას), გაანადგურებს და გააშიშვლებს მას. სიმბოლური გაგებით ისინი შეჭამენ მის სხეულს და დაწვავენ ცეცხლში. ბაბილონის მეძავის ხვედრის აღწერისას იოანე იყენებს იმავე ლექსიკას, რომლითაც გამოხატულია განდგომილ იერუსალიმზე წარმოთქმული ღვთის სამსჯავრო (იხ. იერ. 4:30). ცეცხლით დაწვა ეკუთვნოდა მღვდლის ქალიშვილს, თუკი მრუშობით წაიბილწავდა თავს (იხ. ლევ. 21:9). პოლიტიკურმა ძალებმა განიცადეს იმედგაცრუება, რადგან ბაბილონმა ვერ დაიცვა ისინი წყლულებისაგან. ისინი მიხვდნენ, რომ მოტყუვდნენ და მტრული განწყობით თავს ესხმიან მეძავს. ეს რწმენისაგან განდგომილი ბოლო დროის რელიგიური სისტემა, მასთან ერთად კი ყველა მისი მოკავშირე, განიცდის ღვთის სამსჯავროს მთელი მრისხანებით.
მრავალი შეკითხვა რჩება პასუხგაუცემელი ბოლო დროსთან დაკავშირებულ მოვლენებთან დაკავშირებით. რომელი განსაკუთრებული აღთქმაა ჩაწერილი გამოცხ. 17:14-ში და რას ნიშნავს იგი თქვენთვის?

შემდგომი გამოკვლევისათვის
ბაბილონის სრულ მორალურ დაცემამდე ღვთის ხმა მტკიცედ მოუწოდებს ბაბილონში მყოფ ღვთის ერს: “გამოერიდე მას, ჩემო ხალხო” (გამოცხ. 18:4). მრავალი ადამიანი, რომელიც უფალს სცემს თაყვანს, სხვადასხვა მიზეზის გამო ჯერ კიდევ ბაბილონში იმყოფება. ღმერთი თავისი ბოლო დროის ეკლესიის მეშვეობით გამოიყვანს ამ ადამიანებს, რათა მათ მონაწილეობა არ მიიღონ მის უწმიდურ საქმეებში. ისინი უნდა გამოვიდნენ ბაბილონიდან, რათა თავი აარიდონ მის ხვედრს. ღმერთს არ სურს, რომ ვინმე დაიღუპოს (იხ. 2პეტრ. 3:9). გამოცხ. 19:1-10 მოწმობს, რომ მრავალი ღვთისმოშიში ადამიანი, რომელიც ბაბილონში იმყოფება, უპასუხებს ამ მოწოდებას. ასეთ შემთხვევაში დაფიქრდით, თუ რაოდენ დიდი პასუხიმგებლობა გვაკისრია ღვთის ნარჩომის ეკლესიას. რას გვიცხადებს ეს იმის შესახებ, თუ რაოდენ გვჭირდება ღვთის ჭეშმარიტება გულებში და სულიწმიდის გადმოსვლა ჩვენს ცხოვრებაში?
კითხვები მსჯელობისათვის:
გამოცხ. 18:4-ის თანახმად, ბაბილონში იმყოფება ბევრი ღვთისმოშიში ადამიანი, რომელსაც ღმერთი უწოდებს თავის ერს. დაფიქრდით შემდეგ გამონათქვამზე: “აუცილებელია ადამიანებს წარვუდგინოთ ღვთის უწყება. თუმცა ყურადღებით უნდა ვიყოთ, რომ ზეწოლას არ ვიჩენდეთ მათზე, არ განვიკითხოთ ადამიანები, რომელთაც არ გააჩნიათ სინათლე, რომელიც გავქვს ჩვენ. არ უნდა გადავუხვიოთ ჩვენი გზიდან და არ უნდა აღვუდგეთ კათოლიკეებს. კათოლიკურ ეკლესიაში არის ბევრი კეთილსინდისიერი ქრისტიანი, რომელთა ცხოვრებაც იმ სინათლის თანახმად მიმდინარეობს, რომელიც მათ თავზე ანათებს. და ღმერთი თავის საქმეს მოიმოქმედებს ამ ადამიანებთან მიმართებაში. მაგრამ ვისაც მიეცა დიდი უპირატესობები და საშუალებები, მათ კი არ დახვეწეს თავიანთი ფიზიკური, ინტელექტუალური და სულიერი ძალები… ისინი იმყოფებიან დიდი საშიშროების წინაშე, რაკი ახლოსაა ღვთის განკითხვა, ვიდრე ადამიანები, რომლებიც ცდებიან დოქტრინალური ხასიათის საკითხებში, მაგრამ თავიანთ ცხოვრებაში მაინც ისწრაფიან სიკეთე აკეთონ მოყვასისთვის” (ე. უაითი. ევანგელიზმი, გვ. 575). მოყვანილი ნაწყვეტის თანახმად, როგორი უნდა იყოს ჩვენი დამოკიდებულება მოყვასის მიმართ?
გამოცხადების წიგნის მე-17 თავში ვხედავთ როგორ არის აღწერილი მეძავი, რომელიც ზის შავ-წითელ მხეცზე. თუკი მე-12 თავში დედაკაცი ღვთის ერთგული ხალხის სიმბოლოა, მაშინ მე-17 თავში მეძავი განასახიერებს რწმენისგან განდგომილ ეკლესიას, რომელიც აცდუნებს წუთისოფელს და აშორებს ხალხს ღმერთს. რა საერთოსა და განსხვავებას ხედავთ ამ ორ სურათს შორის? რა დასკვნის გაკეთება შეგვიძლია ასეთი შედარების საფუძველზე?
ამ კვირის განმავლობაში შესწავლილი ბიბლიური მუხლები განასახიერებს მეტად სავალალო მდგომარეობას, რომელშიც იქნება რელიგიური და პოლიტიკური სამყარო დედამიწის ისტორიის აღსასრულ ეტაპზე მანამ, სანამ გამარჯვებული ქრისტე დაბრუნდებოდეს. რას გვეუბნება ეს ჩვენ იმის შესახებ, თუ რაოდენ მნიშვნელოვანია უკვე ახლა ვიყოთ ღვთის მიერ მოცემული ჭეშმარიტების ერთგულები? წაიკითხეთ გამოცხ. 16:15 - აქ მსოფლიო განდგომილების ფონზე ისმის ერთგულების შენარჩუნების მოწოდება. როგორ შეგვიძლია უკვე ახლა გავითვალისწინოთ ეს გაფრთხილება?

“აჰა, ვქმნი ყოველივეს ახალს”
გამოსაკვლევად შემოთავაზებული ბიბლიური მუხლები: გამოცხ. 19:6-9; იოან. 14:1-3; გამოცხ. 19:11-16; გამოცხ. 20:1-3; იერ. 4:23-26; გამოცხ. 20:4-6; 21:2-8.
სამახსოვრო მუხლი: “თქვა ტახტზე მჯდომარემ: “აჰა, ვქმნი ყოველივეს ახალს”. და მითხრა მე: “დაწერე, რადგან ეს სიტყვები სარწმუნო და ჭეშმარიტია” (გამოცხ. 21:5).
ბოლო დროის ბაბილონის დაცემა ცუდი უწყებაა მათთვის, ვინც თანამშრომლობდა რწმენისგან განდგომილ ამ რელიგიურ სისტემასთან. თუმცა ღვთის ერისთვის ეს კეთილი უწყებაა (გამოცხ. 19:1-7). ბაბილონის წაქეზებით საერო პოლიტიკურმა ძალებმა დევნა დაუწყეს და ავნეს ღვთის ხალხს (იხ. გამოცხ. 18:24). ამ დიდი მოწინააღმდეგის განადგურება ღვთის ერთგული ერისთვის ნიშნავს გათავისუფლებასა და ხსნას.
ბაბილონის დაცემა არის მეხუთე ბეჭედთან დაკავშირებულ ეპიზოდში ღვთის ერის ლოცვაზე პასუხი. მათი ღაღადი: “როდემდე, უზენაესო?” არის დევნილი და ტანჯული ღვთის ერის ვედრების სიმბოლო, რომელიც ისმის აბელის დროიდან მოყოლებული და იქამდე იჟღერებს, სანამ ღმერთი არ გამოექომაგება თავის ერს (იხ. ფსალ. 78:5; აბაკ. 1:2; დან. 12:6,7). გამოცხადების წიგნი არწმუნებს ღვთის ერს: ბოროტებას, შევიწროებასა და ტანჯვას ბოლო მოეღება.
დადგა დრო ქრისტემ დაამყაროს თავისი მარადიული სამეფო. გამოცხადების წიგნის დანარჩენი თავები გვამცნობს არა მხოლოდ ბოლო დროის ბაბილონის დაცემის შესახებ, არამედ სატანის  მოსპობისა და ბოროტების სრულ განადგურებაზეც. გარდა ამისა, ამ წიგნის წყალობით გარკვეული წარმოდგენა გვაქვს ღვთის საუკუნო სამეფოს დამყარების შესახებაც.

კრავის საქორწინო ნადიმი
წაიკითხეთ გამოცხ. 19:6-9, ასევე იოან. 14:1-3. რატომ არის საქორწინო ნადიმი შესაფერისი ილუსტრაცია საიმისოდ, რომ დადგა ხანგრძლივი და ნანატრი ერთობა ქრისტესა და მის ხალხს შორის ? 
ორი ათასი წლის წინ ქრისტემ მიატოვა ზეციური სამკვიდრო, რათა თავისი მიმდევრები დაეპატიჟებინა საქორწინო ნადიმზე (იხ. მათ. 22:1-14), რომელიც მოხდება უფლის სასძლოსთან  - ეკლესიასთან “ქორწინების” შემდეგ. “ქორწილი ნიშნავს ქრისტეს მიერ მისი სამეფოს მიღებას. წმიდა ქალაქს, ახალ იერუსალიმს… ეწოდება “სასძლო, კრავის ცოლი”… გამოცხადების წიგნში ნათქვამია, რომ ღვთის შვილნი მიწვეული იქნებიან საქორწინო სერობაზე (გამოცხ. 19:9). გამოდის, რომ თუ ისინი სტუმრები არიან, მაშინ იმავდროულად, “სასძლო” ვერ იქნებიან… 
იგავში, რომელიც მათეს სახარების 22-ე თავშია მოთხრობილი, გამოყენებულია იგივე ქორწილის სიმბოლო, სადაც ნათლად ჩანს, რომ გამოძიებითი სამსჯავრო ქორწინებამდე დასრულდება. საქორწინო ნადიმის დაწყების წინ მეფე შედის, რათა ნახოს, აცვია თუ არა ყველა სტუმარს საქორწინო სამოსელი, ე.ი. არის თუ არა ყველა განწმედილი და გასპეტაკებული კრავის სისხლით (მათ. 22:11; გამოცხ. 7:14)” (ე. უაითი. დიადი ბრძოლა, გვ. 426-428). თავისი სიკვდილისა და აღდგომის შემდეგ ნეფე დაბრუნდა თავისი ზეციერი მამის სახლში, რათა “გაემზადებინა ადგილი” თავისი ერისთვის - საკუთარი ქორწილის სტუმრებისთვის (იხ. იოან. 14:2,3). ისინი კი რჩებიან მიწაზე და ემზადებიან მისი დაბრუნებისთვის. სამყაროს ისტორიის აღსასრულს ქრისტე დაბრუნდება და წაიყვანს მათ თავისი მამის სახლში.
გამოცხ. 19:8-ში ნათქვამია, რომ ქრისტეს სასძლოს საშუალება მიეცა ჩაეცვა ნათელი და წმიდა ბისონი. ეს მოწმობს იმის შესახებ, რომ ქორწილის სტუმრები, რომლებიც შევლენ ქალაქში, არ თვლიან, რომ ეს საკუთარი საქმეების ფასად დაიმსახურეს. ამგვარად, “ნათელი და წმიდა ბისონი” წარმოადგენს “წმიდათა სიმართლეს”, როგორც ქრისტესთან არსებული კავშირის შედეგს, რადგან იგი ცხოვრობს მათ გულებში. აქედან გამომდინარე, ეს სამოსი უფლის სიმართლის სიმბოლოა და ფაქტია, რომ მისი ერი “იცავს ღვთის რწმენას და იესოს მოწმობას” (გამოცხ. 14:12). ერთხელ, როცა იესო დედამიწაზე მსახურობდა, მოყვა იგავს საქორწინო ნადიმის შესახებ. ერთ-ერთმა მოწვეულმა სტუმარმა უარი განაცხადა საქორწინო სამოსელზე, რომელსაც მეფე სთავაზობდა და არჩია დარჩენილიყო საკუთარ ტანისამოსში, მაგრამ იგი გააძევეს საქორწინო ნადიმიდან (მათ. 22:1-14).
გამოცხ. 3:18 მოწმობს, რომ ღვთის ერს, რომელიც ცხოვრობს ბოლო ჟამს, ესაჭიროება ქრისტეს სიმართლის სამოსი, რწმენისა და სიყვარულის ოქრო და სულიწმიდის თვალის მალამო. იესოს შეთავაზება ლაოდიკიელებს მისგან “იყიდონ” ეს ძღვენი მოწმობს, რომ იგი რაღაცას ითხოვს სანაცვლოდ. ანუ ჩვენ ჩვენის მხრივ უარს ვაცხადებთ ყოყოჩობასა და თვითდარწმუნებულობაზე, სანაცვლოდ კი ვიღებთ ქრისტეს ერთგული მორჩილების სიცოცხლესა და რწმენას, როგორც ხსნაზე არსებულ ერთადერთ იმედს.
ჩვენ ვიცით, რომ საქმეებით არ გადავრჩებით, მაგრამ რომელია ჩვენი “მართალი საქმეები”, რომელიც განაპირობებს ჩვენს ცხოვრებას?

არმაგედონის დასასრული
წაიკითხეთ გამოცხ. 19:11-16. რა ჰქვია თეთრ ცხენზე ამხედრებულ მხედარს და რას ნიშნავს ფაქტი, რომ ბასრი მახვილი გამოდის მისი ბაგიდან? რას გვეუბნება ეს იმის შესახებ, თუ როგორ შეიძლება აღმოჩნდე ბოლო ჟამს გამარჯვებულთა მხარეს?
მოცემულ ნაწყვეტში წარმოჩენილია ქრისტეს მეორედ მოსვლა ანუ იმ დანაპირების აღსრულება, რომელსაც მოუთმენლად ელოდნენ ყველა დროის მორწმუნეები. ქრისტეს მსგავსად, მისი ერი თავის რწმენას ღვთის სიტყვაზე ამყარებს. გამოცხ. 19:11-16 არის იესოს მრავალი გამარჯვების კულმინაცია: მან სატანაზე გაიმარჯვა ზეცაში, უდაბნოში, ჯვარზე და როცა დაბრუნდება საბოლოოდ გაანადგურებს ეშმაკს.
“მალე აღმოსავლეთით პატარა, ადამიანის ნახევარი ხელისგულისოდენა შავი ღრუბელი გამოჩნდება, რომელიც შორიდან ისე მოჩანს, თითქოს სიბნელით არის მოცული. ღვთის ხალხმა იცის, რომ ეს კაცის ძის ნიშანია. საზეიმო მდუმარებით შესცქერიან, თუ როგორ უახლოვდება დედამიწას და თანდათან როგორ ნათდება იგი, სანამ უზარმაზარ, თეთრ ღრუბლად არ გადაიქცევა, რომლის ძირი _ ყოვლის შთანმთქმელი ცეცხლის მსგავსი დიდებაა, ღრუბლის თავზე კი აღთქმის ცისარტყელა მოჩანს. იესო მოდის, როგორც ძლევამოსილი და გამარჯვებული. ახლა იგი აღარ არის “კაცთაგან გატანჯული”, რომელმაც მწუხარებისა და დამცირების მწარე თასი შესვა, არამედ მოდის, როგორც “გამარჯვებული ზეცაში და დედამიწაზე, რათა განსაჯოს ცოცხლები და მკვდრები.” “რომელიც იწოდება ერთგულად და ჭეშმარიტად, და სიმართლით განიკითხავს და იბრძვის”. და “ციური ლაშქარი მისდევდა მას” (გამოცხ. 19:11,14). უთვალავ წმიდა ანგელოზთა მხედრობა მშვენიერი ზეციური ჰიმნების გალობით მოჰყვება იესოს. მთელი ზეცა ამ ნათელი არსებებით ივსება. უთვალავია მათი რიცხვი. არც ერთ კალამს არ შეუძლია ამ სანახაობის აღწერა. ხრწნადი გონება ვერ ჩაწვდება მის დიდებულებასა და სილამაზეს” (ე. უაითი. დიადი ბრძოლა. გვ. 640, 641).
2თეს. 1:8-10-ში პავლე გვთავაზობს ქრისტეს საბოლოო გამარჯვების კიდევ ერთ აღწერას მეორედ მოსვლის დროს, როცა ყველა საერო და რელიგიური ძალაუფლებები, რომლებიც შეითქვნენ უფლის წინააღმდეგ, განადგურდებიან, ხოლო ღვთის ერი გათავისუფლდება უკუნითი უკუნისამდე.
გამოცხადების წიგნის მე-19 თავში აღწერილია ორი სერობა: ერთი მე-9 მუხლში, მეორე კი - მე-17 და მე-18 მუხლებში. ერთ სერობაზე ჭამ შენ, მეორეზე კი - “გჭამენ” შენ. რთული წარმოსადგენია ასეთი მკვეთრი კონტრასტი ამ ორ ხვედრს შორის. რას გვამცნობს მოყვანილი სიმბოლოები იმის შესახებ, თუ რაოდენ სერიოზულად უნდა მოვეპყრათ ჩვენს რწმენასა და მისიას, რომლისკენაც მოგვიწოდებს უფალი?

ათასწლოვანი მეფობა
წაიკითხეთ გამოცხ. 20:1-3, ასევე იერ. 4:23-26. რა მდგომარეობაში იქნება დედამიწა ათასწლოვანი მეფობის დროს? რანაირად იქნება შებორკილი სატანა?
ათასი წელი ანუ ათასწლოვანი მეფობა იწყება ქრისტეს მეორედ მოსვლის დროს. ამ დროს სატანა და მისი დაცემული ანგელოზები შებორკილნი არიან. სატანის დატყვევებას სიმბოლური ხასიათი აქვს, რადგან შეუძლებელია სულიერი არსება ფიზიკურად შებორკო. სატანა შებორკილია გარემოებებით - წყლულებმა გაანადგურა დედამიწის უწმიდური მაცხოვრებლები, პლანეტაზე შეიქნა ქაოსი და ყველაფერი დაემსგავსა სამყაროს შექმნამდე არსებულ მდგომარეობას (იხ. დაბ. 1:2). ასეთ მდგომარეობაში დედამიწა სატანისთვის იქცევა საპყრობილის ადგილად ათასი წლის განმავლობაში. რაკი მიწაზე არ იქნება არც ერთი ადამიანი, ვისთვისაც ტკივილის მიყენება ან განსაცდელში შეყვანა იქნებოდა შესაძლებელი, ერთადერთი, რაც სატანას და მის დამხმარეებს რჩებათ არის ის, რომ იფიქრონ ღმერთის წინააღმდეგ თავიანთი ამბოხის შედეგებზე. 

წაიკითხეთ გამოცხ. 20:4-6. სად არიან გადარჩენილები ათასწლოვანი მეფობის დროს და რა მოხდება ამის შემდეგ?
გამოცხადების წიგნის თანახმად, ღვთის შვილები ათას წელს გაატარებენ ზეციურ სასუფეველში, რომელიც ქრისტემ მოუმზადა (იხ. იოან. 14:1-3). იოანე ხედავს ტახტზე მჯდარ მეფეებსა და მღვდლებს, რომლებსაც მიცემული აქვთ უფლება განიკითხონ სამყარო. იესო დაპირდა მოწაფეებს, რომ ისინი დასხდებიან “თორმეტ ტახტზე ისრაელის თორმეტი ტომის განსაკითხავად” (მათ. 19:28). პავლე ამტკიცებს, რომ წმიდები განიკითხავენ სამყაროს (იხ. 1კორ. 6:2,3).
ეს სამსჯავრო განიხილავს, თუ რამდენად სამართლიანია ღვთის ქმედებანი. მთელი ისტორიის განმავლობაში სატანა ეჭვქვეშ აყენებდა ღვთის ხასიათსა და მის ქმედებებს თავის ქმნილებასთან მიმართებაში. ათასწლოვანი მეფობის დროს ღმერთი გადარჩენილებს საშუალებას მისცემს გაეცნონ ისტორიულ ჩანაწერებს, სადაც შეძლებენ ყველა შეკითხვაზე იპოვონ პასუხი როგორც უწმიდურებთან მიმართებაში უფლის გადაწყვეტილების სამართლიანობის შესახებ, ასევე ღვთის ხელმძღვანელობის შესახებ მათ საკუთარ ცხოვრებაში. ათასი წლის განვლის შემდეგ ღმერთის სამართლიანობასთან დაკავშირებული ყველა შეკითხვა გაქრება. ღვთის ერი საბოლოოდ დარწმუნდება, რომ სატანის ბრალდებები უსაფუძვლოა. ახლა გადარჩენილები მზად არიან გახდნენ ღმერთის განაჩენის აღსრულების მოწმეები უწმიდურებზე დასკვნით სამსჯავროზე.










ყველა ჩვენგანს აქვს თავისი შეკითხვები, რომლებიც ჯერჯერობით პასუხგაუცემელია. მაგრამ ერთხელ ღმერთი გვიპასუხებს თითოეულ შეკითხვაზე. რას გვეუბნება ეს ღმერთის ხასიათის შესახებ?
ოთხშაბათი                                                                                                                                27 მარტი
“ახალი ცა და ახალი მიწა”
ცოდვის განადგურების შემდეგ დედამიწა გარდაიქმნება და იქცევა დახსნილთა სავანედ. როგორ მოხდება ეს?
გამოცხ. 21:1-ში ვკითხულობთ, რომ იოანემ იხილა “ახალი ცა და ახალი მიწა”. ბიბლია მიგვითითებს სამ ცაზე: ზეცის კამარა, ვარსკვლავების სამყარო და ღმერთის სამკიდრო ადგილი (იხ. 2კორ. 12:2). გამოცხ. 21:1-ში საუბარია დედამიწის ატმოსფეროზე. შებღალული ცა და მიწა ვერ უძლებს ღვთის თანდასწრებას (იხ. გამოცხ. 20:11). ჩვენი პლანეტა ცეცხლით განიწმიდება და მოიპოვებს თავის თავდაპირველ სახეს (2პეტრ. 3:10-13).
აღსანიშნავია, რომ პირველი, რასაც იოანე ამჩნევს ახალ მიწაზე, არის ის, რომ იქ ზღვა აღარ არის. სიტყვის “ზღვა” გამოყენება განსაზღვრული არტიკლით გვაფიქრებინებს, რომ იოანეს, შესაძლებელია, მხედველობაში ჰქონდა ზღვა, რომელიც გარს ერტყა პატმოსის კუნძულს და ეს იქცა გაუცხოებისა და ტანჯვის სიმბოლოდ. ახალ მიწაზე ამ ზღვის არ არსებობა იოანესთვის ნიშნავდა ტკივილის არ არსებობას, რაკი ტკივილი გულისხმობდა დაშორებას მათთან, ვინც უყვარდა.
წაიკითხეთ გამოცხ. 21:2-8 და გამოცხ. 7:15-17. რა პარალელები არსებობს ახალი მიწისა და დაბ. 2-ში ედემის ბაღის აღწერას შორის?
ახალ მიწაზე ტანჯვისა და სიკვდილის გარეშე ცხოვრება შესაძლებელია იმის წყალობით, რომ ღმერთი იცხოვრებს თავის ხალხთან ერთად. ეს თანდასწრება გამოცხადებულია ახალ იერუსალიმში და “ღვთის სავანეში” (გამოცხ. 21:3), სადაც უფალი დაიმკვიდრებს თავის ერთან. მისი თანდასწრების წყალობით ახალ მიწაზე ცხოვრება იქცევა ნამდვილ სამოთხედ.
ღმერთის ჩვენთან სუფევა გვათავისუფლებს ტანჯვისაგან: აღარ იქნება ცრემლი, სიკვდილი, ტანჯვა, გოდება და ტკივილი, რაც ცოდვის შედეგია. ცოდვა განადგურებულია, “უწინდელმა ჩაიარა” (გამოცხ. 21:4).
ამ ჭეშმარიტებამ დამადასტურებელი ასახვა ჰპოვა მართასა და მარიამის სიტყვებში, როცა მოკვდა მათი ძმა, ლაზარე: “უფალო, აქ რომ ყოფილიყავი, ჩემი ძმა არ მოკვდებოდა” (იოან. 11:21,32). დებმა იცოდნენ, რომ ქრისტეს თანდასწრების დროს სიკვდილი შეუძლებელია. ზუსტად ასე ახალ მიწაზე ღვთის მუდმივი თანდასწრება უზრუნველყოფს თავისუფლებას ტკივილისა და ტანჯვისაგან, რასაც განვიცდით ახლანდელ ცხოვრებაში. ეს არის დიდებული იმედი, ქრისტეში დაპირებული, იმედი, რომელიც მისი სისხლით არის დაბეჭდილი.
რატომ არის ეს აღთქმა ახალი ცხოვრების შესახებ ახალ მიწაზე ასეთი მნიშვნელოვანი ჩვენი რწმენისთვის? რა აზრი ექნებოდა ჩვენს რწმენას ამ აღთქმის გარეშე?
ხუთშაბათი                                                                                                                                28 მარტი
ახალი იერუსალიმი
ახლა იოანე გამოსახავს ახალი მიწის დედაქალაქს - ახალ იერუსალიმს. ეს არის რეალური ადგილი, სადაც რეალური ადამიანები ცხოვრობენ, მაგრამ ახალი იერუსალიმი და მასში არსებული ცხოვრება ენით ვერ აღიწერება (იხ. 1კორ. 2:9).
წაიკითხეთ გამოცხ. 21:9-21. როგორ გამოიყურება ახალი იერუსალიმი?
ახალ იერუსალიმს ეწოდება სასძლო, კრავის ცოლი. ეს არის ადგილი, რომელსაც ქრისტე უმზადებს თავის ერს (იოან. 14:1-3).
ქალაქს გარს აკრავს მაღალი კედელი თორმეტი კარიბჭით, თითოეული მხრიდან სამ-სამი, რაც ქალაქში ყოველი მხრიდან იძლევა შესვლის საშუალებას. ასეთი დეტალი მოწმობს ქალაქის უნივერსალურ ხასიათზე. ახალ იერუსალიმში ყველას შეუზღუდავად აქვს ღია წვდომა ღმერთთან.
შემდეგ ქალაქი გამოსახულია როგორც ოთხკუთხედი, რომელიც იყო 12 ათასი სტადიონი სიგრძეში, სიგანესა და სიმაღლეში. ძველაღთქმისეული ტაძრის წმიდათაწმიდას ჰქონდა ოთხკუთხედი ფორმა (3მეფ. 6:20). აქედან გამომდინარე, ახალი იერუსალიმი იქნება ღვთის თაყვანისცემის ცენტრი.
წაიკითხეთ გამოცხ. 21:21-22:5. ქალაქის შიდა მოწყობილობის რომელი განსაკუთრებულობა გახსენებთ ედემის ბაღს? რა მნიშვნელობა აქვს აღთქმას, რომ მასში წყეული არაფერი იქნება (იხ. გამოცხ. 22:3)?
ახალი იერუსალიმის ყველაზე აშკარა განსაკუთრებულობას წარმოადგენს სიცოცხლის წყლის მდინარე, რომელიც ღვთის ტახტიდან მოედინება (იხ. დაბ. 2:10). ბაბილონის მდინარისგან განსხვავებით, სადაც ღვთის ხალხი ტყვეობაში იყო და ენატრებოდა იერუსალიმი (იხ. ფსალ. 136), ახალ იერუსალიმში სიცოცხლის მდინარის ნაპირებზე ყველა დროის ღვთის ხალხი მგზავრობით დაღლილი ჰპოვებს თავის სახლს. ახლა ყველა დროისა და ერის გადარჩენილები წარმოადგენენ ღვთის ერთიან ოჯახს.
პარასკევი                                                                                                                                  29 მარტი
შემდგომი გამოკვლევისათვის
წაიკითხეთ ელენ უაითის წიგნში “ქრისტეს იგავები” თავი “არასაქორწინო სამოსში” (გვ. 307-319) და დიადი ბრძოლის წიგნში “ბრძოლის დასასრული” (გვ. 662-678).
გამოცხადების წიგნი სრულდება იმავე მოვლენის აღწერით, რაზეც მიდიოდა საუბარი მის შესავალ ნაწილში: ქრისტეს მეორედ მოსვლა ძალითა და დიდებით და ღვთის საუკუნო სამეფოს დამყარებით. ქრისტეს დაბრუნება, როცა იგი გაერთიანდება თავის სასძლოსთან არის გამოცხადების წიგნის კულმინაციური მომენტი.
ამ წიგნში წარმოდგენილი მოვლენები არ უნდა განვიხილოთ როგორც რაღაც არარეალური. ქრისტეს მეორედ მოსვლა, რაც ძალიან მალე მოხდება, არის პირველი რეალობა: იგი იქნება ხილული და ყველასთვის გასაგონარი (გამოცხ. 1:7; მათ. 24:30; 1თეს. 4:16). მეორე რეალობა იმაში მდგომარეობს, რომ ჯერ კიდევ ველოდებით მის დაბრუნებას. სანამ ველით, კარგად უნდა გვესმოდეს გამოცხადების წიგნის უწყება, ეს კი შესაძლებელია მისი მუდმივი კითხვით, ვიდრე არ აღსრულდება ყოველი დაწერილი და არ დადგება აღსასრული. გამოცხადების წიგნის უწყება მუდამ გვახსენებს: ქრისტეს მოსვლის მოლოდინში არ უნდა გამოვეკიდოთ ამქვეყნიურ კეთილდღეობას, არამედ ყურადღება უნდა გადავიტანოთ ზეცაზე და მასზე, ვისშიცაა ჩვენი ერთადერთი იმედი. გამოცხადების წიგნში ქრისტე არის ყველა ადამიანის იმედზე და ოცნებაზე გაცემული პასუხი. მის ხელთაა მსოფლიოს და ჩვენი მომავალი.
გამოცხადების წიგნი ასევე გვახსენებს, რომ აღსასრულის დადგომამდე მოწოდებულნი ვართ ვაუწყოთ ქრისტეს მოახლოებული მოსვლის უწყება, რადგან ამის მოწმე მთელი სამყარო გახდება. მისი მოსვლის მოლოდინი პასიური კი არ უნდა იყოს, არამედ - აქტიური. “სული და სასძლო ამბობენ: “მოდი!” (გამოცხ. 22:17). უნდა ვუპასუხოთ მოწოდებას. ეს არის კეთილი უწყება, რაც ყოველმა უნდა მოისმინოს.
კითხვები მსჯელობისათვის:
დაფიქრდით ათასწლოვანი მეფობისა და სამსჯავროს განაჩენის შესახებ უწმიდურ მკვდრებთან მიმართებაში, რაც აღსრულდება მხოლოდ ათასი წლის დასრულების შემდეგ. დახსნილებს ექნებათ ათასი წელი, რათა ყველა შეკითხვაზე მიიღონ პასუხი. მხოლოდ ამის შემდეგ ღმერთი განაცხადებს სამსჯავროს საბოლოო განაჩენს უწმიდურებზე. რას გვეუბნება ეს ჭეშმარიტება ღმერთის შესახებ?
გამოცხ. 1:3-ში საუბარია კურთხევებზე მათთვის, ვინც კითხულობს, ისმენს, ყურადღებას ამახვილებს და გამოცხადების წიგნის წინასწარმეტყველების სიტყვას იცავს. ამ წიგნის გამოკვლევის დასასრულს, დაფიქრდით: რა ჭეშმარიტებები აღმოაჩინეთ თქვენთვის, რაზეც აუცილებლად უნდა გაამახვილოთ ყურადღება და რელობად აქციოთ თქვენს ცხოვრებაში?
